
کەسایەتییەکی ناسراوە. ئەو خاوەنی حەوت کتێب و یەک لەوان "حەو عاده تی مرۆڤه کارتێکەرەکان"ـە.
دوکتور کاوی راوێژکاری زیاتر لە ٥٠٠ رێکخراوەی فەرمیه. بۆ نموونه رێکخراوەکانی پیشە و ژوورەکانی بازرگانی و زانکۆکان و دامەزراوە حوکمییەکان، هه روه ها هەزاران کۆمپانی بازرگانی و دامەزراوەگەلی فێرکاری لە ئاستی جیهان،  وه ک بەرپرسی فێرکاریی رێبەرایەتی بەڕێوەبەرانی کۆمپانی "ئای.بی.ئێم"  و راوێژکاری سەرەکی سەرجەم بەڕیوەبەرانی  فرۆشگەکان و هۆتێلە زنجیرەییە گەوەرەکان و کۆمپانییه نەوتییەکانه.
مێتۆدی ئەو بۆ فێرکاری "رێبەری لەسەر بناغەی پرەنستپ"ـە و ئامانجی ئەوەیه کە ئەم تواناییه بە کەسەکان و رێکخراوەکان ببەخشێ که بۆخۆیان فێری خۆیانی دەکەن. لەم ڕووەوە بەردەوام ئاماژە بەم قسەیەی لائوتسه دەکا:
گەر ماسیتان دا به کەسێک
خۆراکی رۆژێکتان دابین کردووە
گەر ماسیگریی فێر بکەن
خۆراکی هەموو ژیانیتان دابین کردووە
ئەم کتێبه تا ئێستا لە ٤٠ وڵات بڵاو بووەتەوە و ٤ ملوێن بەرگی لێ فرۆشراوە. لە ساڵی ١٩٩١دا بۆ رێزلێنان لە خزمەته بەنرخەکانی لە بواری فێرکاریی بەڕێوەبەرایەتی‌دا، ئەنجومەنی ناودەوڵەتی بەڕێوەبەران، خەڵاتی "مەک‌فیلی"ـی پێشکەش کردووە.
دوکتۆر کاوی و هاوسەرەکەی خاوەنی نۆ مناڵن و نیشتەجێی شاری یووتای ئەمریکان.
رێکخراوە رێبەریه که ی ئەو بەردەوام لە  ٧٥ شاری ئەمریکا و ٤٠ وڵاتی جیهان سەرقاڵی بەڕێوەبردنی سمینارن.
دوکتۆر کاوی دەرچووی زانکۆی هارواردە و لە زانکۆی یانگ وانەی رێبەرایەتی و بەڕێوەبەرایەتی دەڵێتەوە.
لە ماوەی ٢٥ ساڵ ئەزموونی راوێژکاریم لە رێکخراوە گەورە و بچووکه کان. ئه وانه ی کەرتی گشتی و تایبەیتی، بازرگانی، پیشەیی و هه روه ها زانکۆکان و دامەزراوە کەلتووری و تەنانەت راوێژکاریی پرسەکانی بنەماڵه- کە زۆرم بۆ گرینگ بووە- لەگەڵ زۆر کەس لە پەیوەندی‌دا بووم. ژومارەیەکی زۆری له ئەو کەسانه سەرەڕای سەرکەوتنە دەرەکییەکانیان، به شێوەیەکی دەروونی تینووی پەیوەندیگەلێکی  تەندروست و قووڵ لەگەڵ خۆیان و دیتران بوون.
"حەوت عاده تی پیاوانی کارتێکەر" به ڕوونی پیشان دەدا کە کارتێکەر بوون- چ لە ژیانی تاکەکەسی و چ لە ژیانی دیتران‌دا- بەرهەمی "ڕەوشت"ـی ئێمەیه، نەک بەرهەمی رێسا و لێزانی بۆ کۆنتڕٶل کردنی ژیانی دیتران. دەتوانین لە رێگەی ئەم "حەوت عاده ته وه" کارتێکەر بوون لە درێژخایەن‌دا فێر بین و بیکەینه بابەتێکی دەروونی. ئەم "حەوت عاده ته" به تەواوی لەگەڵ یەک لە پەیوەندی دان و پیاوانی کارتێکەر لە هەناوی خۆیاندا جێگریان کردووە.
چ چاوەڕوانییەک لەم "حەوت عاده ته" دەکرێ و چۆناوچۆن دەتوانین به کاریان بینین؟
ئەم "حەوت عاده ته" پلانێکە بۆ هێنانه ئارای گۆڕانێکی بناغەیی و سەقامگیر و تاهەتایی، بەو مەرجەی کە به وردی فێری بن، دواتر به خەڵکی بڵێنەوە و لە هەموو شت گرینگتر ئەوەی کە بەڵێن بدەن کە هەموو رۆژێک ئەم پلانە بەڕێوە ببەن. به واتایەیەکی‌تر لەگەڵی بژین بۆ ئەوەی ببێ بە بەشێک لە بوونتان.
ئەم "حەوت عاده ته" چ بەرهەم‌گەلێکی دەبێ؟
یەکەم بەرهەمی رێزگرتن لە خۆتان و بڕوابەخۆیه، کە به هۆی خۆپارێزییەوەیه١. بەم شێوەیه خۆتان به قوربانی باردودۆخ نازانن و بەسەر دۆخەکەدا زاڵ دەبن.
دووهەمین بەرهەم: کاریگەری لەسەر پەیوەندییەکانی مرۆڤه. پەیوەندی زۆربەی کەسەکان رۆژ لە دوای رۆژ خراپتر دەبێ- کە مەترسی هەڵوەشانەوە و لێکترازانیان لەسەرە- چ ئەم پەیوەندییانه لەگەڵ ئەندامانی بنەماڵە و خزمان بێ، چ پەیوەندی لەگەڵ هاوکاران بێ کە به هۆی پیشەکەمانەوە لەگەڵیان ڕووبەڕووین، به شێوەیەکی بەرچاو  پەیوەندییەکانی مرۆڤ چاک دەبنەوە. ئەم دوو بەرهەمه تەواو لەگەڵ یەک لە پەیوەندی دان، چون هەرچی رێزگرتن لە خۆتان و بڕوابەخۆتان زیاتر بێ، رێزێکی زیاتریش لە دیتران دەگرن. واته هێزی خۆتان لە خاڵە لاوازەکانی دیترانەوە دابین ناکەن. لێرەدا دەمهەوێ ئەوە بڵێم کە هەرگیز ژیانی خۆشەویستی خۆتان لەسەر خاڵە لاوازەکانی دیتران بنیات مەنێن. بەم کارە تەنیا خاڵە لاوازەکانی ئەوان بەهێز دەکەن بۆ ئەوەی ئێوە کۆنتڕۆڵ بکەن.
سێهەم بەرهەمی ئەم "حەوت عاده ته" ئەمەیه کە دەتوانن ورە به دیتران بدەن. بۆ وێنه حەز ناکەن مناڵەکانتان به خۆشی و به بێ تەمێ کردن ئەرکەکانی خۆیان ئەنجام بدەن؟ یان ببینن کە کارمەندان یان هاوکارەکانتان بەوپەڕی هەست به بەرپرسایەتی و هاوکارییەوە، بۆ پرسەکانی رێکخراوەکەتان چارەسەر بدۆزنەوە؟
چوارەمین بەرهەم داهێنان و شادی و وەرەیه بۆ فێربوون. فێربوونی لێهاتووییە نوێیەکان و دۆزینەوەی رێکارەکان و ڕوانگەکان و دەرەتانه نوێیەکان.
دڵنیام کە لە رێگای ئه و حه وت عاده تەوە دەتوانن لە زۆر بوارەوە به ئاکامی دڵخۆشکەر و سەیروسەمەرە بگەن. ئەگەرچی ده بیت له بیرتان بیت ئەم پلانه بۆ گۆڕینی هەموو شتەکان لە ماوەی شەوێک‌دا نییه. به لکو بەپێی وەرچەرخانه. واته دەبێ نرخەکەی بدەن و نرخەکەی بریتییه لە:
١)هەوڵ دان بۆ فێربوونی ئەم حەو عاده ته و قووڵبوونەوە لەم بابەتانەی کە لێرە ئاراستە دەکرێن.
٢)پاش فێربوونی ئەم بابەتانه دەبێ بە خێرایی خەڵکی دیکەش فێر بکەن.مەبەست لە "بە خێرایی" ئەوەیه کە پاش ٢٤ یان ٤٨ کاتژمێر پاش خوێندنەوەی قووڵ، خەڵکی دیکەش تێبگەیەنن. چون کاتێک ئەم بابەتانه فێری کەسێک دەکەن، بۆخۆشتان باشتر لە بابەتەکە تێدەگەن. هەموومان ئەم ئەزموونەمان هەیه کە کاتێک دەمانهەوێ بابەتێک فێری کەسێک بکەین زیاتر و بەرپرسانەتر خوێندنەوەی بۆ دەکەین. دواتر لە حاست بابەتەکان هەستی بەرپرسیارەتیان دەبێ. چون کاتێک فێری کەسێکی دەکەن لە راستیدا خەریکن بڕیار دەردەکەن. لە ئاکامی فێر کردنی ئەم بابەتە‌دا، لە ڕووی کۆمەڵایەتییەوە ئێوە تووشی بەرپرسیاریەتی دەبن. دواتر ئەو وزه و ورەیەتان دەداتێ کە به پێی ئەم پرەنسیپانه بجووڵێنەوە و بژین. واته چێژی ئەوەی کە ئەم پرەنسیپانه لە ژیانی رۆژانەی خۆتاندا به کار دەهێنن و بەم عاده تانەوە رابێن. دواجار ورەتان دەدەمێ کە به خێرایی ئەم بابەتانه فێری خەڵک بکەن و لە ئێستاوە بڕیار بدەن کە فێری کێی دەکەن و لە کەیەوە دەست پێ دەکەن. هەر ئێستا ئەم رێکەوتە لە رۆژژمێرەکاتاندا بنووسن. هەروەها داواتان لێ دەکەم کە دوو جار وەک وانه بیڵێنەوە. جارێک بۆ خزمان و بنەماڵەکەتان و جارێکیش بۆ هاوکارانتان. ئەم وانانه ئاراستەی کەسانێک بکەن کە لاتان وایه حەزیان لەم بابەتانەیه و بۆخۆشتان به هۆی ئەوەی کە حەزتان لە داهاتوو و ژیانی ئەوانە هەوڵ دەدەن لەم فێرکارییەدا بەشداریان بکەن. هەڵبەت لە هەمووان گرینگتر ئەوەیه کە بۆخۆشتان لە ژیانی رۆژانەدا بە کاری بهێنن و بەپێی ئەو بژین.  چون هەر کاتێک به باشی لە بابەتێک تێبگەین، ئەرکی خۆمانه کە به پێی ئەم پرەنسیپانه بژین. چون تەنیا لە دۆخێکی ئاوەها دایه کە دەتوانین  پرەنسیپه بەرزەکان دەستەبەر بکەین. ئەمەش به واتای تاقیکارییەکە لە وزەی "ڕەوشت"ـی ئێمه به نیسبەتی پرەنسیپ و بایەخەکانمان. هەروەها به واتای دەرفەتێکە بۆ ئەوەی نەزمی ناخی خۆمان تاقی بکەینەوە. لەم ڕووەوە ئەو سێ کارە گەورەیەی کە لە پێشمانه بریتین لە: 
١)فێربوونی بابەتەکان
٢)فێرکردنی دیتران 
٣)بەکارهێنانیان
گەر ئەم سێ کردەوەیه ئەنجام بدەن، ئەم بابەتانه دەبێته بەشێک لە بیرکردنەوە و ژیان و هەروەها بەشێک لە نەرم‌ئامێری زەینی ئێوە. به شێوەیەک کە پاش ماوەیەک به هی خۆتانی ئەزانن.
ئەبێ چەخت بکەمەوە کە ئەم عاده تانه دەربارەی کەسەکان و رێکخراوەکان (چ رێکخراوەی بنەماڵە و چ رێکخراوەی گشتی و تایبەت) وەک یەک وان. چو ئەم عاده تانه وەکوو بنەمایەکی هاوبەش وان و لە هەموو بوارەکاندا جێ‌بەجێ دەکرێن.
بەڵام بۆ بەم رادەیه لەسەر فێرکاریی ئەم بابەتانه جەخت دەکەمەوە؟ چون پرۆسەی فێرکاری  زۆر بەهێز و کارتێکەرە. ئەگەر دایک و باوکێکن کە مناڵەکانتان دەچن بۆ قوتابخانه، داوایان لێ بکەن ئەو شتانەی لە قوتابخانه فێری دەبن به ئێوەشی بڵێن. لانی کەم کورتەی سەرجەم ئەو بابەتانەی لە پۆلە جیاوازەکاندا فێری دەبن. یەکەم ئاکامی ئەوەیه کە وەکوو ئەزموونێکی پڕ ناوەرۆک پەیوەندی ئێوە بەهێزتر دەکا. دواتر مناڵەکەتان لەو وانانەی کە حەزی لێیان نییه – جا به هەر هۆیەک- پێشکەوتنێکی بەرچاو بە خۆیەوە دەبینێ.
بۆ وێنە ئەگەر بۆخۆتان بزانن کە ئەم بابەتانەی کە ئێستا فێری دەبی دەبێ سبەی بۆ کەسانێکی دیکەی باس بکەن، ئەم بیرە چ کارتێکەرییەکی لەسەر شێوەی خوێندنەوەی ئێوە دەبێ؟ بێگومان کارتێکەرییەکی سەرسوڕهێنەره! چون لە ناکاو ئەرکەکەتان گۆڕانی بەسەردا دێ و ئەمە ئەو خاڵەیە کە دەمهەوێ ئاماژەی پێ بکەم:
 
گەر دەتانهەوێ ئاکاری کەسەکان بگۆڕن، هەوڵ بدەن رۆڵەکەی خۆتان بگۆڕن.
 
 
 
 
 
 
 
 
 
 
 
 
 
"گۆڕینی پارادایم"
 
بەر لەوەی بتوانین ئەم "حەوت عاده ته"ـیه فێر ببین، سەرەتا پێویسته "پارادایم"ـی خۆمان بدۆزینەوە. مەبەست لە "پارادیم" شێوەی ڕوانینی ئێمه بۆ جیهان ، پرسەکان و ڕۆڵی خۆمانه. پارادایمی ئیمه جیهان بینی ئیمه یه. "گۆڕینی پارادایم" دەتوانێ تێگەیشتنی ئێمە به نیسبەتی جیهانەوە بگۆڕێ. "گۆڕینی پارادایم" دەتوانێ کاریگەریییەکی بەرچاوی لەسەر ژیانی تاکەکەسی و کۆمەڵایەتی و پرۆفێشناڵی ئێمە هەبێ. پارادایمەکانی ئێمه چ دروست و چ هەڵە، سەرچاوەی ویست و هەڵسوکەوتەکانمانە و لە ئاکامدا دەبێتە سەرچاوەی پێوەندییەکانی ئێمه لەگەڵ دیتران.
بۆ وێنه چەن رۆژ لەمەوبەر یەکێک لە هاوڕێیانم دووهەمین مناڵی لە دایک بوو. تەلەفوونم بۆ کرد بۆ ئەوەی ئەگەر حەزی لێ بێ بچم به شوێن کۆڕەکەیدا که لەگەڵ کوڕەکەی خۆم بیانبەم بۆ چاو لێکردنی رێژە(تێپەڕینی سەربازان لە بەرامبەر گەورە بەرپرسەکان‌دا). به یه که وه قسه مان ده کرد، هه ستم کرد پێی خۆشه ئەزموونی دووباده بوونه وه به باوک لای من باس بکا. لێم پرسی: "ئایا ئێستاش بوون به باوک لای تۆ ئەزموونێکی نوێیه یان شتێکی ئاساییه؟" وەڵامی داوە: "ناتوانی وێنای بکەی  کە ئەزموونێکی چەندە سەرنجڕاکێش و سەیروسەمەریه. ئەم جارەیان لە ژووری مناڵ بوون بووم.ئەگەر هەر پیاوێک لە ماوەی دووگیانی ژنه که ی به تایبەت لە دوایین رۆژەکاندا کە مناڵە که لە دایک دەبێ لە لای هاوسەرەکەی بێ، ئەم پرسە لەسەر هەڵسوکەوت و ڕوانینی ئەو زۆر کاریگەر دەبێ." ئەزموونەکەی لەم ڕووەوە سەرنجڕاکێش بوو چون ئەو یاریزانی تۆپی‌پێیه و عاده تیکی پیاوسالارانەی هەیه و به گشتی هیچ هەست و سۆزێکی ئەوتۆی لە دەروون دا نییه. بەردەوام سەرقاڵی کار و پیشە و حەزەکانی خۆیەتی. بەڵام ئەمڕۆ بەیانی بینیم کە کاتێک دایک و باوکی به تەلەفوون خەریک بوو پیرۆزباییان پێ دەکوت هەستێکی وەها دایگرتبوو کە نەیدەتوانی قسە بکا. ڕۆڵی ئەو لە هاوسەرەوە  بۆ جاری دووهه م ببوو بە باوک. شێوەی ڕوانین و تێگەیشتنی ئاڵوگۆڕی بەسەردا هاتبوو و ئیتر ئەو مرۆڤەی پێشوو نەبوو. به ئاسانی ئەم ئاڵوگۆڕەی هەست پێ دەکرا. هەرچەن ئەگەر هوشیار نەبی دوای ماوەیەکی کورت دەبیەوە بەو مرۆڤەی جاران.
لە زانستیش‌دا دەبینین کە هەر پێشکەوتنێکی گەورە، بەرهەمی دابڕان لە شێوەی ڕابردووی بیرکردنەوە و تێگەیشتن و ڕوانگە کۆنەکانه. بو نمونه لە فیزیکی ئەنیشتاین‌دا، دابڕان لە فیزیکی نیۆتۆنی دەبیندرێ. یاسای "ڕێژەیی بوون" لە چاو فیزیکی نیۆتۆنی کە به پێی حەرەکەی کاتژمێرە، بایەخێکی زیاتری هەیە. ئەم قسەیەی ئەنیشتاین گرینگییەکی تایبەتی هەیه:
 
"لە کاتی ڕووبەڕووبوونەوە لەگەڵ کێشە سەرەکییەکان، ناتوانین هەر لەو ئاستەوەی کە کێشەکانی بەرهەم هێناوە، جارەسەر بدۆزینەوە"
 
بۆ وێنه لە زانستی پزیشکیدا بەر لەوەی تیۆری میکرۆب بیچم بگرێ، زۆربەی ژنان و مناڵان لە کاتی مناڵ بوونا ئەمردن، به بێ ئەوەی هۆکارەکەی بزاندرێ. لە شەڕەکاندا رێژەی ئەو کەسانەی به نرینی سووک دەمردن زۆر زیاتر بوو لەو کەسانەی کە لە بەرەکانی پێشەوەدا شەڕیان دەکرد. بەڵام پاش ئەوەی تیۆری میکرۆب بیچمی گرت، تێگەیشتن و زانیاری و دواتر پلانگەلێکی زیاتر لە مەڕ ئەو شتانەی ڕوویان دەدا هاتنه ئاراوە. لە راستیدا شێوەی ڕوانین و بیرکردنەوە ئاڵوگۆڕی بەسەردا هات. به واتایەکی‌تر ئەوەی لە مێشکتان دایه جیهانێ ئێوە بەرهەم دێنێ.
گەر دەتانهەوێ لە پەیوەندییه پیشەیی و بنەماڵەییەکانی  خۆتاندا ئاڵوگۆڕی بچووک بهێننه ئاراوە، سەرنج بدەنه هەڵسوکەوتەکانی خۆتان. بەڵام ئەگەر خوازیاری گۆڕانی گەورە و پێشکەوتنی بەرچاون و دەتانهەوێ هەنگاوی کواننتۆمی( بازدانی گەورە) هەڵبگرن، "پارادایم"ـی خۆتان بگۆڕن. واته روانگه، شێوەی بیرکردنەوە و جیهان بینی خۆتان بگۆڕن. لێرەدا باسی ئەزموونێکی خۆمتان بۆ دەکەم کە لە دواییانەدا روانگه ی منی گۆڕی. دەمهەوێ بزانم لە روانگه ی ئێوەدا چ ئاڵوگۆڕێک دێنته ئاراوە.
 
بەیانییەکی یەکشەممه بوو لە نیۆیۆرک. به تەنیا لە شەمەندەفەردا دانیشتبووم. بەیانییەکی دڵبزوێن و خۆش بوو و به گشتی یەک لە سێی شەمەندەفەرەکە پڕ بوو. خەڵک به ئارامی دانیشتبوون. هەندێک رۆژنامەیان دەخوێندەوە. هەندێک شەڵاڵی بیرکردنەوە بوون. هەندێک به چاوی قونجاوەوە پشوویان دەدا. جەوێکی لیپاولیپ لە ئارامی و بێدەنگییەکی دڵبزوێن بوو.
 
لەنەکاو پیاوێک لەگەڵ مناڵەکانی سواری شەمەندەفەرەکە بوون. مناڵەکان هێندە هاروهاج بوون کە جەوی شەمندەفەرەکە به گشتی گۆڕدرا. پیاوەکە لە پەنام و دانیشت و هیچ دژکردەوەیەکی نەبوو. مناڵەکان هەراهەرایان دەکرد و شتیان بۆ یەک حەوا دەدا و جاری واش بوو رۆژنامەیان لە دەست خاوەنەکانیان دەڕفاند. بەو حاڵەوە پیاوە لە لام دانیشتبوو و هیچی نەدەکوت. وای دانێن ئێوە لە پەنای ئەو کابرایه دانیشتوون و بینەری دیمەنگەلێکن کە خەڵکی تووڕە کردووە. چیتان ده کرد؟ دواجار ڕووم لە پیاوە کردوو و کوتم: "ببورە بەڕێز، مناڵەکانت ئەم خەڵکە ئازار دەدەن، ئەکرێ هەندێک هێوریان بکەیەوە؟" 
پیاوەکە کە وادیار بوو تازه لە دۆخەکە گەیشتووە سەری بەرز کردەوە ولە بن خۆیەوە کوتی: "بەڵێ، ئێوە راست دەکەن، دەبێ هێوریان کەمەوە. ئەو مناڵانه کاتژمێرێک لەمەوبەر دایکیان لە خەستەخانه مرد و هۆشم لێبڕاوە. نازانم بیر لە چی بکەمەوە و چۆناوچۆن لەگەڵ ئەم پرسه ڕابێم. وا بزانم ئەم مناڵانەش ئارام و قەراریان لێ هەڵگیراوە."
 
ئیوه ش وه ک من بی ده نگی داتانی گرت وایه ؟ ده بینن چون پارادایمی زێهنی هه ر هه موومان گوڕدرا. ئایا ئێستا ئەم دۆخە جۆرێکی دیکە نابینن؟ بۆخۆم زۆر زوو دۆخەکەم به شێوەیەکی دیکە هاته بەرچاو. ڕوانین و تێگەیشتن گۆڕدرا. وەک ئەوەی پلانێکی دیکەتان لە مێشک‌دا بێ. بزانن چەندە هاوخەمی و هاودڵی لە ئێوە دا دروست بووە و تا چ رادەیەک حەز دەکەن ئەوەی لە دەستتان دێ بۆ ئەو پیاوەی بکەن.
 
کوتم: "بەڕاستی کاتژمێرێک لەمەوبەر هاوسەرەکەتان مرد؟ ئایا دەتوانم یارمەتیت بدەم؟”
 به هەموو تواناوە پێم خۆش بوو یارمەتی بدەم. دەمهەوێ سەرنجتان بۆ ئەم خاڵە ڕابکێشم کە هەڵسوکەوتتان بەرهەمی "پارادایمی زێهنی واته ڕوانین و تێگەیشتن"ـی ئێوەیە: تا چەند سات لەمەوبەر هەر خۆمم دەخواردەوە و دەمکوت ئەو پیاوە بۆ دەبێ ئەوندە بێ مشوور بێ و دەنگی مناڵەکانی نادا و خەڵک ئازار دەدەن. بەڵام لەنەکاو دۆخەکە گۆڕدرا و به سۆزەوە حەزم لێ بوو یارمەتی بدەم. هەر ئەو جۆرەی ئێوەش حەزتان ئەکرد به دڵ یارمەتی بدەن. هەر ئەو جۆرەی کە ئێوەش ئێش و ئازاری کەسەکان لە ناخەوە هەست پێ دەکەن.
لە دوای گۆرینی "پارادایمی زێهنی واته ڕوانین و تێگەیشتن”ـی ئیوه، لەنەکاو هەموو شتێک دەگۆڕێ.
 
کلیلی چارەسەری هەر پرسێک ئەوەیه کە به "پارادایمی زێهنی واته ڕوانین و تێگەیشتن”ـی خومان بێینەوە بۆ ئەوەی بتوانیم سەرجەم دۆخەکە لە گۆشەنیگایەکی نوێوە ببینیم و لێکی بدەینەوە. چون ئەوەی گرینگی هەیه نەک خودی ڕووداوەکە بەڵکوو لێکدانەوە و خوێندنەوەی ئێمەیه لە ڕووداوەکە.
 
لە "حەوت عاده تی خەڵکانی کارتێکەر"ـدا دەبینن کە هەرکام لەم عاده تانه دەرخەری ئاڵوگۆڕیک لە ڕوانگە و تێگەیشتنی ئێوەیه: تێگەیشتنێکی جیاواز لە و بیرکردنەوە و ڕوانگانەی کە لەگەڵیان ڕاهاتووین.

چاوخشاندنێک بەسەر حەوت عاده ته که
ئێمە ئەو شتەین کە به رده وام پاته ی دەکەینەوە.
کەوابوو باشترین بوون نەک به هوی کردەوە کانمان،
بەڵکوو ده رئه نجامی عاده ته کانمانن
 
                                          ئەرەستوو
 
 
عاده ت چییه؟
عاده ت خاڵێکە کە لە ناخ دا جێگیر بووە. به تایبەت ئەگەر بمانهەوێ دەربارەی عاده تی کارتێکەر بوون قسە بکەین، لەگەڵ یاسایەکی سروشتی –وەکوو دیکەی یاساکانی سروشت- ڕووبەڕووین. جاری وایە دەتوانین پێی بڵێین "پرەنسیپەکان". بۆ وێنە لە کەسپ و کاردا رەنگه یەکێک لە پرەنسیپەکان رێز گرتن لە مشتەری و راهاتنه لەگەڵ ڕوانینی ئەو. بەم شتانه دەڵێین "پرەنسیپ". ئێستا ئەگەر بمانهەوێ ئەم "پرەنسیپ"ـە لە ناخدا جێگیر بکەین کە بەڕێوەبردنەکەی بزانم و خوازیاری بەڕێوەبردنەکەی بم و بزانم دەبێ چی بکەم، ئەوە عاده ت دروست دەبێ.
 
بۆ وێنه رەنگه کەسێک بزانێ کە دەبێ لەگەڵ مشتەری چۆن هەڵسوکەوت بکا و چۆناچۆن پێوەندییەکی دڵخواز بێنێته ئاراوە. رەنگه بزانێ کە دەبێ چی بکا.بەڵام حەزی لێ نەبێ ئەنجامی بدا. (رەنگه هەست بکا لەگەڵ خۆی ئاوا هەڵسوکەوت ناکرێ و یان به هەر هۆیەکی‌تر حەزی لە ئەنجامی ئەو کارە نەبێ.) لەم ڕووەوە لەگەڵ یەک عاده ت ڕووبەڕوو نین.
 
عاده ته کارتێکەرەکان
پرەنسیپ و سەرچەشنەکانی هەڵسوکەوت
 
 
رەنگە له به رامبه ر مێرمناڵیک کە سەردەمی دژواری دۆزینەی شۆناسی خۆی تێپەڕ دەکا و لە بەرامبەر بنەماڵەکەیدا هەست به نامۆیی دەکا، بزانم کە دەبێ چ کارێک ئەنجام بدەم. رەنگه حەزم لە یارمەتیدان بێ بەڵام شێوەی ئەنجام دانەکەی نەزانم و لێهاتوویی ئەم کارەم نەبێ. لەم ڕووەوەشەوە دیسان لەگەڵ عاده تیک ڕووبەڕوو نین.
رەنگه زانست و لێهاتوویی ئەم کارەشمان ببێ بەڵام حەزمان لە ئەنجام دانەکەی نەبێ، لەم ڕووەوە دیسانیش لەگەڵ عاده تیک ڕووبەڕوو نین.￼

عاده ت واته شوێنێ لێک ئاڵقانی زانست و لێهاتوویی و تامەزرۆییه.
زانست واته ئەوەی کە بزانین چ کارێک ئەنجام بدەین. لێهاتوویی واته ئەوەی کە بزانین کارێک به چ شێوەیەک ئەنجام بدەین. تامەزرۆیی واته ئەوەی کە حەزمان لە ئەنجامی کارێک بێ.
هەر وەک مامۆستای گەورە "هۆراس مان" کوتوویەتی: “عاده ته کان وەکوو تاڵە وایەرێکی ئەستوور وان. هەر رۆژێک تاڵێکی لێ دەهۆنینەوە و دوای ماوەیەک ناتوانین بیپچڕێنین." من خۆم لەگەڵ بەشی کۆتایی ئەم قسەیە هاوڕا نیم. چون دەزانم کە دەکرێ عاده ته کان بشێکێن و وەلاوە بنرێن. عاده ته کان فێریان دەبی و هەروەها فەرامۆش دەکرێن و وەلاوە دەنرێن و لە جیاتی ئەوان عاده تی نوێ دێنه ئاراوە. هەڵبەت ئەوەش دەزانم کە ئەم پرسە به شەوێک ڕوو نادا و پێویستی به پرۆسە و بەرپرسایەتیەکی گەوەرەیه، چون گۆڕانێکی خێرا نییه.
کەسەکان بەرە به بەرە “عاده ت" یان ستایلێک لە ژیان فێر دەبن کە بەهێز دەبن و لەم ستایلە ژیانه خەڵات یان رەزامەندییەک وەردەگرن. ئەگینا دەرێژه بەم عاده ته نادەن. لەو کاتانەدا رەنگه تێبگەن کە ئەم عاده ته سوودمەند نییه، و لەوانەیه بیانه ویت ئەم عاده ته کوتا پێ بینن و بەسەری دا زاڵ بن. شکاندنی عاده تیک، وەک سەفەری ئاپۆلۆ بۆ ماونگ وایه. چەند ساڵ لەمەوبەر لە کاتی سەفەرەکەی ئاپۆلۆ بۆ مانگ کە ڕە پۆشەگەڕەکان ناچار بوون لە هێزی ڕاکێشانی زەوی جیا ببنەوە، ئەم پرسە زۆرتر کەوته بەرچاو. چون پسپۆڕان بۆیان دەرکەوت کە ئەو هەمووە هێزەی لە رێی ئەم پرۆژه گەورەیەدا سەرف کراوە، لە ماوەی چەن چرکەی یەکەمی سەفەرەکەدا لەکار دەکرا و هێزی دەکارهێنانی چەند چرکەی سەرەتا چەندین بەرابەری هێزی لەکار چوو بۆ سەفەر بۆ مانگ و گەڕانەوەکەی بوو. چون دەبوایه لە هەرێمی هێزی ڕاکێشانی زەوی بچنه دەرەوە.ئەم کارە وەکوو شکاندنی عاده تیک وایه و دەبێ لە هەرێمی ڕاکێشانی بچیه دەرەوە و ئەو کاتەیه کە مرۆڤ ئازادییەکی سەرسوڕهێنەر هەست پێ دەکا. پاش گەڕانەوەی رەپۆشەگەڕەکان وبۆ زەوی، وتووێژکاریک لە یەکیانی پرسی: "سەفەری مانگ و جیا بوونەوە لە زەوی چۆناوچۆن بوو؟ وەڵامەی دایەوە: وەکوو یەکەم هەناسەدانەکانی مناڵ وایه، ئەو کاتەیه کە هەست بە ئەوپەڕی ئازادی دەکا : ئەو کاتەی کە ئیتر زەوی بۆ لای خۆتت ڕاناکێشێ." بەڵام بۆ ئەزموون کردنی ئەو ئازادییه، بۆ جیابوونەوە و هەڵکەندران لە هێزی ڕاکێشانی زەوی- هێزی راکێشانی عاده ته- دەبێ نرخەکەی بدەین و پێدانی ئەم نرخەش پێویستی به بەرپرسایەتی و لێکدانەوەی تێچووکان هەیه. بەڵام دوای ئەنجامی ئەو کارە ئازادییەکی کەیف‌هێنەر هەست پی دەکرێ.
زۆربەی خەڵک رێگەچارەی خێرایان دەوێ. چون زۆربەی ئەو بەرهەم و کاڵایانەی به گشتی خەڵک حەزیان لێیەتی (بۆ وێنه ئەو کتێبانەی کە رێگەچارەی خێرا پێشنیار دەکەن) کۆمەڵێک بەڵێنن بۆ چارەسەری خێرای کێشەکان لە کاتی قەیراندا.
نەخۆشی کورت‌ماوە چییه؟ زۆرتر هێشی هەیه. بەڵام نەخۆشی بەردەوام ریشە دادەکوتێ و هەمیشەییه. زۆربەی خەڵک به شوێن چارەسەرکردنی نەخۆشی کورت‌ماوەوەن. دەیانهەوێ هێشەکەیان کەم کەنەوە. دەیانهەوێ پێوەندییەکانیان به زوویی چاک ببێ. دەرمانێک بدۆزنەوە کە مەرهەمی هەموو دەردێک بێ. لە راستیدا به شوێن چارەسەری خێراوەن. پرسەکە ئەمەیه کە هەرچی زیاتر به شوێن رێگەچارەی خێراوە بی و هەرچەندە بتانهەوێ لە کۆمەڵیک تەکنیک کەڵک وەرگرن کە به ڕواڵەت بۆ کەسێکی دیکە وەڵامدەر بووە یان ئەوەی کە بۆتان سەرنجڕاکێش بێ، کێشەی بەردەوام خراپ و خراپتر دەبێ. بۆ وێنە ئەگەر ماندوویەتی بەردەوامم هەبێ و به هۆی ستایلی ژیان کردنمەوە توانای پاشەکەوت کردنی وزەم نەبێ، یان ئەگەر به شێوەیەک بەرنامەم داڕشتبێ کە بەردەوام سەرقاڵی پێڕاگەیشت به قەیرانەکان بم و لەو ماوەیەدا زۆری لە خۆم بکەم و زیاتر لە ئاستی زۆم کار بکەم، یان ئەگەر ژیانی سۆزدارانەم لەسەر ئەوە بنیات بنێم کە دیتران دەربارەی من چۆن بیر دەکەنەوە و بەردەوام سەرقاڵی ڕازی کردنی ئەوان بم، زۆر سروشتیه کە لە ژێر ئەم گۆشارەی بۆخۆمم دروست کردووە توانا و وزەم لە ناو دەچێ و ژیانم دەکەمە ماندوویەتی بەردەوام و نەخۆشی جۆراوجۆری دیکە. ئەم پرسەش به شێوەی جەستەیی و ڕەوانی لە پاژە جۆراوجۆرەکانی ژیانمدا خۆ وەدەر دەخەن. ئەو کاتەیه کە لە رێگەچارەی خێرا دەگەڕێم و لە کۆتاییدا هەست بەوە دەکەم کە فێڵم لێ کراوە. من پێتان دەلێم کە بڕواتان بە رێگەچارەی خێرا نەبێ چون به پێچەوانەی یاساکانی سروشته. تەنیا رێگەی ئەوەی بگەی به خەلە خەرمان لە پاییزدا ئەوەیه کە تووەکەی لە بەهاردا بچێنی و لە هاویندا ئاوی بدەی و پەروەردەی کەی و بیپارێزی. 
بەڵام لە کاتی ڕووبەڕووبوونەوە لەگەڵ هەندێک لە پرسە کۆمەڵایەتییەکان- کە کۆمەڵێک یاسای دەسکردی مرۆڤن نەک یاسای سروشتی- دەبینین کە کەسەکان حەزیان لە چارەسەری و گۆڕانی خێرا هەیه. چەن کەس لە ئێمه شەوی تاقیکاری وەبیری دێتەوە کە دەبێ وانەکانی بخوێنێ و چەن کەس لە ئێمه بەم شێوەیه قۆناغەکانی خوێندنمان بڕیوە و بڕوانامەمان وەرگرتووە؟ بەڵام ئایا بەڕاستی لەم رێگەیەوە زانستێکی قووڵ و تەکووزیشمان دەستەبەر کردووە؟ ئەگەر نرخی ئەم شاتانه نەدەین و پرۆسە  بەردوام و رۆژانەکانمان – چ بیر کردنەوە و چ کردار- لەگەڵکوو کێشەیەکمان چارەسەر کرد، پرسێکی دیکە لە شوێنێکی دیکەوە سەر هەڵدەدا. ئەم ستایلی ژیان کردنە  مرۆڤ دەڕووخێنێ و ماندوویەتییەکی بەردەوام لەودا دروست دەکا.
ئەو کات دەفرایەتی سۆزدارانەی ئەوان کەم دەبێتەوە. لە ئاکامدا سەرانسەری ژیانی دەبێته ئەوەی کە لە کێشەیەکە باز بدەنه سەر کێشەیەکی‌تر و لە کۆتاییدا رۆڵی قوربانییەک دەبینن.
چەند ساڵ لەمەوبەر داوام لە یەکێک لە دۆستانم کە سەرۆکی بەشی عەمەلیاتی خەستەخانەکە کرد کە لە هەندێک لە عەمەلیاتەکاندا بەشدار بم. لە بیست عەمەلیات‌دا بەشداریم کرد. لە یەکێک لە عەمەلیاتەکاندا من هاوکاریم دەکرد. هەموو گیانیان شۆردمەوە و جلی تایبەتیان لەبەر کردم و سینی ئەو ئامرازانەی کە سنگی نەخۆشەکەیان پێ ئەبڕی لەبەر دەمم دانا.
هاوڕێکەم سەرقاڵی عەمەلیاتەکە بوو و سێ دانه لە دەمارەکانی گۆڕی. ئیزنی دا دەست لە دەمارە لە کەڵک کەوتووەکان بدەم و ببینم کە به هۆی پڕ بوون لە کۆلسترۆڵ چۆناوچۆن ئاوەها وشک و سەخت و رەق بوون و شادەمارەکانیش بچووک ببوونەوە. 
پرسیم: بۆ تەنیا کۆلسترۆلەکە خاوێن ناکەنەوە و دەمارەکانیش دەردێنن؟
وتی: کاتێک کۆلسترۆل بۆ ماوەیەک لەو دەمارانەدا بمێنێتەوە دەبێته بەشێک لە پێکهاتەی دەمارەکە.
پرسیم: ئەگەر دەمارەکان بگۆڕی تەندروستی نەخۆشەکە باش دەبێ؟
وتی: پرسەکە هەر دەمارەکان نییه، کۆلسترۆل به تەواوی لەشیا بڵاو بووەتەوە.
ئیزنی دا دەست به هەموو لەشی نەخۆشەکەدا بهێنم.
دواتر وتی: نەخۆشی دڵ و دەمارەکانی ئەم کەسە کێشەیەکی بەردەوامە. ئەو کەسە ورزشوانه و دەتوانی کاریگەری وەرزش به جەستەیەوە ببینی. دەست لە ماسولکەکانی بدە. کێشەی ئەو ئەمەیه کە نەیویستووە پاژەکانی دیکەی ژیانی بگۆڕێ. من خەریکم کێشەیەکی بەردەوام چارەسەر دکەم. واته خەریکم سێ دانه لەو دەمارانەی کە گیرابوون و به هۆی نەگەیشتنی ئوکسیژێنەوە تووشی جەڵته هاتبوو، ئەگۆڕم.
ئەم "حەوت عاده ته"ـ بنەڕەتین، نەک حەوت دەرەتانی بژاردەیی و سەرجەمی مرۆڤه کارتێکەر و کارامەکان خاوەنی ئەم "حەوت عاده ت"ـەن. چون ئەم "حەوت عاده ت"ـیه دەبنه هۆی چارەسەری کێشە بەردەوامەکان و هەروەها دروست بوونی دەرەتانی نوێ. دەرەتانگەلێکی سەرجڕاکێش کە دەتوانن توانا و داهێنانەکانی مرۆڤ بهێنه دی.
ئەم حەوت عاده ته راستەوخۆ پێوەندی لەگەڵ " کارامه بوون" هەیه. کە من پێی دەڵێم هاوسەنگی P.PC. -P بە واتای بەرهەمهێنان و PCیش به واتای توانای بەرهەمهێنان. وای دانێن ئەوەی دەتانهەوێ (P یان بەرهەمهێنان یان ئاکامی چاوەڕوان کراوتان) ئەوەیه کە مناڵەکانتان بە بێ تەمێ کردن و خەڵات کردن و شتی لەو چەشنه، بەو پەڕی خۆشی و هەست به بەرپرسیاریەتییەوە ژوورەکەیان خاوێن دەکەنەوە. لێرەدا (PC  یان توانایی بەرهەمهێنان) دەبێته هۆی پەیوەندی و کەشێک کە مناڵەکان به حەزەوە ئەرکەکانیان ڕاپەڕێنن.
هەڵبەت بۆخۆشتان دەتوانن ژوورەکەیان خاوێن بکەنەوە کە به دڵنیاییەوە باشتر و خێراتریش دێته دی بەڵام ئەگەر وا بکەن چی بەسەر PCدا دێ؟ چارەنووسی دارایی یان سەرمایه (سەرچاوەی مرۆیی یەکێک لە دارایی و سەرمایه گەوەرەکانه) و هەروەها هاندانی ئەوان (یان لە کارمەندان و هاوکاران و مشتەرییەکان) چێ بەسەر دێ؟ چون کۆبوونەوەی زاست و لێهاتوویی و تامەزرۆیی، عاده ت یان توانایی بەرهەمهێنان دێنێته دی.
هەموومان چیرۆکی "ئیساب"ـمان بیستووە دەربارەی "قاز و هێلکەی ئاڵتوون". چیرۆکی پیاوێکی هەژاری وەرزێر کە رۆژێک لە هێلانەی ئەو قازەی بۆخۆی پەروەردەی کردووە هێلکەیەکی درەوشاوە دەدۆزێتەوە. کاتێک سەیر دەکا کە هێلکەکە راست نییه، فڕێی دەداته سووچێک. بەڵام بیر لەوە دەکاتەوه کە هەڵیگرێتەوە تاقی بکاتەوە. لەوپەڕی سەرسوڕماندا تێدەگا کە هێکەکە ئاڵتوونی ئەسڵە. ناتوانێ بڕوا به بەختەوەرییەکەی خۆی بکا. رۆژی دوایی کە هیلکەیەکی ئاڵتونی‌تر دەدۆزێتەوە سەرسوڕمانەکەی زیاتر دەبێ. هەموو بەیانییەک بەو هیوایه لە خەو هەڵدەستێ کە بچێ بۆ لای هێلانەی قازەکە و هێلکەیەکی ئاڵتوون بدۆزێتەوە. به شێوەیەکی ئەفسانەیی دەوڵەمەند دەبێ.
بەڵام هەچی دەوڵەمەندتر ئەبێ بەتەماحتر دەبێ. ئیتر تاقەتی ئەوەی نییه هەموو رۆژێک چاوەڕێی ئەوە بکا کە هێلکەیەکی ئاڵتوون بدۆزێتەوە. لە ئاکامدا قازەکە دەکووژێ بۆ ئەوەی سەرجەمی هێلکە ئاڵتوونییەکان دەستەبەر بکا. بەڵام کاتێک زگی قازەکە هەڵدەدڕێ دەبینێ کە بەتاڵە و ئیتر هیچ رێیەکی بۆ نامێنێتەوە و هێکلەی ئاڵتوونی له ده ست ده چێت.
پێم وایه لەم چیرۆکەدا یاسایەکی سروشتی حەشار دراوە کە وەسفی “کارامه یی بوون" یان "توانایی بەرهەمهێنان"ـه.
لە بنەڕەتدا سێ چەشن لە سەرمایه بوونی هەیه: فیزیکی و پارەیی و مرۆیی.
سێ ساڵ لەمەوبەر مەکینەیەکی گیا بڕینەوەی کارەبایی –سەرمایەی فیزیکی-م کڕی. بێ ئەوەی هۆشم پێوەی بێ و بیپارێزم، یەک دوو وەرز باشی ئیش دەکرد. بەڵام لەنەکاو لە کار کەوت. کاتێک مەکینەکەم برد بۆ چاک کردنەوە، دەرکەوت کە  نیوەی ماتۆڕەکەی سووتاوە و ئیتر به کار نایه.
ئەگەر سەرمایەگوزارییەکی باشم دەربارەی توانایی بەرهەمهێنان - واته پاراستنی داراییەکەم – بکردایه، دەمتوانی بەردەوام لە داهاتەکەی -واته گیای بڕاوە- سوودمەند بم. ئەگەر لە کاتی خۆی‌دا سەرنجم دابوایه، کات و تێچوویەکی کەمتر سەرف دەکرا. ئێستا دەبێ مەکینەیەکی نوێ بکڕم. کەوایه ئەم شێوازەی گرتبوومه بەر کارامه و دروست بەبەهرە نەبوو.
چەن کەس لە ئێمه هێندە لە کەرەسەکانی نێو ماڵێ خافڵ بوووین کە کاتێک ویستوومانه کەڵکی لێ وەرگرین دەبین کە به کەڵ نایەن؟ چەن کەس لە ئێمه هێندە دەربارەی سەیارەکەیەەوە کەمتەرخەم بووە کە لەنەکاو خراپ بووە؟ لە راستیدا هێندە به نیسبەتی قازەکەوە کەمترخەمی دەنوێنین تا ئەوەی رۆژێک دەبین کە رێژەی هێلکەکانی کەم بوونەتەوە.
به دوای بەرهەم و ئاکامە کورت‌خایەنەکان، زۆربری داراییه فیزیکی و بەبەیەخەکانمان –سەیارە و کۆمپیتێر و جلشۆری کارەبایی و گسکی کارەبایی و یان لەش و ژینگەمان لە ناو دەبەین. ڕاگرتنی هاوسەنگی لە نێوان بەرهەمهێنان و توانیی بەرهەمهێنان‌دا، بۆ کەڵک وەرگرتن لە داراییه فیزیکییەکانمان گرینگییەکی تایبەتی هەیه.
راگرتنی هاوسەنگی بۆ کەڵک وەرگرت لە داراییه پارەییەکانیش گرینگی خۆی هەیه.
چەند جار بووە کە کەسەکان سەرمایه و داهاتیان لێک نەکردۆتەوە؟ ئایا قەت وا نەبووە کە بۆ بردنە سەری ئاستی ژیانتان - به مەبەستی دەستەبەر کردنی هیکلەی ئاڵتوونیی زیاتر – زیانتان به سەرمایەی سەرەکی خۆتان گەیاندبێ؟ هەر کات سەرمایەی سەرەکی داکشێ، ئاستی داهاتیش دێته خوارێ. کاتێکیش سەرمایه رووی لە کەمی نا، ئەوەندە کەم دەبێته کە تەنانەت ناتوانێ پێداویستییە بنەڕەتییەکانیش دابین بکا.وای دانێن کەسیک لە رێکخراوەیەکدا بەرپرسی ئامزارێک – سەرمایەی فیزیکی-ـە و دەیهەوێ کاریگەرییەکی باشی لەسەر سەرپەرشتیارەکانی ببێ. رەنگه کۆمپانیەکەیان به خێرایی به ئاراستەی پێشکەوتن دا بڕوات و هەڵکشانی پۆستەکانیش بێته ئاراوە. ئەویش حەزی لێیه هەڵکشانی پلە و پایه به خۆیەوە ببینێ. کەوابوو تا ئەو جێگایەی بتوانێ ئەو ئامرازه به کار دێنێ. هیچ پشوویەکی پێ نادا و یەک ساتیش نایکوژێنێتەوە، گەر هەندیک خراپ بوو چاکی ناکاتەوە. بەڵکوو شەو و رۆژ و بێ‌پسانەوە کاری پێ دەکا. بەرهەمهێنان لە دۆخێکی باش دایه. تێچووەکان لە خوارێیه و داهاتەکە لە هەڵکشان دایه. زۆری پێ ناچێ کە پلەی سەرتر وەدەگرێ:هێلکەی ئاڵتوون
رێز لە لێهاتوویی و شارەزاییەکەی دەگیرێ چون و پاراستن و چاک کردنەوەی ئامرازەکە هیچ تێچوویەکی سەرف نەکردووە. ئەگەرچی تەنیا بیری لە ئاکامه کورت‌ماوەکان کردۆتەوە.
وای دانێن ئێوە دەچنه جێی ئەو. میراتەکەتان دەبێ به قازێکی نەخۆش - ئامرازێکی سوواو- و وردە وردە لە کەڵک دەکەوێ.هیچ چارتان نییه جگە لەوەی پشوویەکی زیاتر بدەن به ئامرازەکه و یان ئەوەی کە تێچووەیەکی زۆر سەرفی چاک کردنەوە و پاراستنەکەی بکەن. ئەمجارە تێچووەکان هەڵدەکشێن و داهات دادەکشێ. ئێستا به هۆی ون بوونی هێلکە ئاڵتوونییەکان کێ لۆمە دەکرێ؟ ئێوە! پێشینیانی ئێوە بڕستیان لە سەرمایه فیزیکییەکەی ئێوە بڕیوە بەڵام سیستمی ژمێریاری تەنیا بەرهەمهێنانی ئامراز و تێچوو و داهات دەژمێرێ. 
کاتێک کەسەکان لە کاتی کەڵک وەرگرتن لە سەرمایه فیزیکییەکان لە رێکخراوەکەی خۆیاندا، هاوسەنگی نێوان بەرهەمهێنان و توانایی بەرهەمهێنان ناپارێزن، به گشتی کارامەیی خۆیان لە دەست دەدەن و زۆرجار قازێکی نەخۆش و مردوو بۆ کەسانی دیکە جێ دەهێڵن. واته سەرنج نادەنه PC یان توانایی بەرهەمهێنان.
گرینگترین سەرمایەی ئێمه، لێهاتوویی بەرهەمهێنانه. ئەگەر بەردەوام بۆ باش بوون و پەرەسەندنی لێهاتوویی بەرهەمهێنان سەرمایەگوزاری نەکەین، به چڕی دەرەتان و بژاردەکانی خۆمان بەرتەسک دەکەینەوە. تۆقاو لە دۆخی کۆمپانییەکەمان و یان ئەوەی کە سەرۆکەکەمان چ بۆچوونێکی دەربارەی ئێمەوە هەیه، لە دۆخی هەنووکەییدا گرفتار دەبین. لە باری ئابوورییەوە پێویستیمان به ئەوی‌تر دەبێ و حاڵەتی بەرەنگارانه به خۆمانەوە دەگرین.
ڕاگرتنی هاوسەنگی لە نێوان بەرهەمهێنان و لێهاتوویی بەرهەمهێنان لە باری مرۆییشەوە گرینگە و رەنگه لە سەرمایه فیزیکییەکانیش گرینگتر بێ. چون پاراستنی داراییه فیزیکییەکان لە بەر دەستی ئەم کەسانە دایه.
سەرج بدەنه ژیانی هاوبەشیی خۆتان. ئایا به ڕێک‌وپێکی بۆ گرینگترین پەیوەندی ژیانتان سەرمایەگوزاریتان کردووە؟ جاری وایه بەم سەرمایەگوزارییه دەڵێن پاشەکەوتی بانکی خۆشەویستی. پاشەکەوتی خۆشەویستیش وەکوو هەژماری بانکی وایە. دەبێ بەردەوام پێوەی زیاد کەی بۆ ئەوەی ئەگەر پێویستیت پێی بوو بتوانی لێی هەڵگری. هەرچی رێژەی ئەو پاشەکەوته زیاتر بێ رادەی بڕواپێکراویی و جێی‌متمانه بوونیش هەڵدەکشێ. بۆ وێنه چەن کەس لە ئێوە توانای ئەوەتان هەیه کە کاتێک قسەیەکی هەڵەتان کرد، دان به هەڵەکەتان‌دا بنێن و داوای لێبوردن بکەن؟ لە پەیوەندییەکانی هەمووماندا شتی لەم چەشنه ڕوو دەدا. هەڵکشانی پاشەکەوتی خۆشەویستی پێویستی به کاته. بەڵام کاتێک ئاستی جێی‌متمانه بوون لە سەرێ بێ، ساز دانی پەیوەنی هەوڵێکی کەمتری دەوێ.بەڵام هەرچی ئاستی جێی‌متمانە بوونەکەتان لە خوارێ بێ، ئەگەر جوانیش قسە بکەن و لێهاتووییەکی زۆرتان لە بابەت پەیوەندی‌گرتنەوە هەبێ، هیچیان ناتوانن پەیوەندییەکی ئەوتۆ بۆ ئێوە دەستەبەر کەن. خەڵک نهێنی قسەکانی ئێوە هەست پێ دەکەن. جەوهەری هەموو پەیوەندییەکان، ئەو ئاستی جێێ‌متمانه بوون یان ئەو پاشەکەوته خۆشەویستییه یان ئەو PC(لێهاتوویی بەرهەمهێنان)ـەیه لە سازتان کردووە. لە راستیدا چۆنایەتی پەیوەندییەکان پەیوەندی بەوەوە هەیه کە تا چ ڕادەیەک ئاگاداریتان لە قازەکە (سەرمایه) کردووە.
راگرتنی هاوسەنگی لەنێوا بەرهەمهێنان و لێهاتوویی بەرهەمهێنان، به تایبەت لە بابەت سەرمایه مرۆییەکانی رێکخراوەیەک –مشتەری و کارماندان- گرینگییەکی زۆری هەیه و زۆرتر پێوەندی بەم پرسەوە هەیه کە چ ڕوانینێکتان به نیسبەتی بەرهەم یان خۆتانەوە هەیه.
ئایا لە رێکلامەکانی ئێوە تەواو دڵنیان؟ ئایا ئاستی جێی‌متمانە بوونتان ئەوەندە لەسەرێیه لە مشتەری حەزی لە کڕینی کاڵاکانی ئێوە یانخود ئەو خزمەتگوزارییانە بێ کە ئاراستەی دەکەن؟
رێستۆرانتێک هەیه کە سوبی کی خۆشی هەبوو. هەموو نیوەڕۆیان نیو کاتژمێر بەر لەوەی رێستۆرانتەکە بکەنەوە بەر دەرکاکەی وەها قەرەباڵغ دەبوو کە خەڵک بۆ وەرگرتنی سوب ڕیز دەبوون. ئەم رێستۆرانه فرۆشرا به کەسێکی دیکە و خاوەنه نوێیەکەی هەموو سەرنجی خۆی خسته سەر هێلکە ئاڵتوونییەکان. بڕیاری دا کوالیتی سوبەکە بهێنێتە خوارەوە بۆ ئەوەی تێچوویەکی کەمتری بوێ و داهاتەکەشی هەڵکشێ. هەر واشی لێهات و لە ماوەیەکی کەم دا داهاتێکی زۆر بۆ خاوەنه نوێیەکەی رێستۆرانت دەستەبەر بوو. بەڵام وردە وردە مشتەرییەکان پەڕەوازه بوون و لە کۆتایی‌دا کەس نەما. متمانەکان لە ناو چوون و داهات گەیشته ئاستی سفر. خاوەنە نوێیەکە به هەموو هێز و توانایەوە و به زەبری رێکلام و شتی ئاوا دەیهەویست سەرنجی مشتەرییەکان بۆ لای خۆی ڕاکێشێ بەڵام متمانه و بڕوا ناو چوبوو. واته ئەو سەرمایەی سەرەکی کە مشتەرییەکانن پشت گوێ خستبوو و تەنیا لە بیری زیاد کردنی داهاتەکەی دا بوو. PC لە یاد کردبوو. ئیتر قازێک نەمابوو بۆ ئەوەی هێلکەی ئاڵتوون بەرهەم بهێنێ. چاوەدێرانی دەرەوەیی نەیاندەزانی چی رووی داوە. بەڵام بۆخۆیان دەیانزانی چیان کردووە. رەنگه لەگەڵ مشتەری جوان هەڵسوکەوت بکەین بەڵام گرینگ ئەو کارانەی کە به دوور لە چاوی ئەو ئەنجام دەدرێ.
هەندێک لە کۆمپانیاکان دەربارەی مشتەرییەوە زۆریان لێدوان و قسه هەیه بەڵام لەو کەسانەی کە لەگەڵ مشتەرییەکان رووبەڕوو دەبنەوە – کارمەندان – لە یاد دەکەن. خاڵی "ڕاگرتنی لێهاتوویی بەرهەمهێنان" دەڵێ: لەگەڵ کارمەندەکانتان به شێوەیەک هەڵسوکەوت بکەن وا پێتانخۆشە ئەوانیش لەگەڵ مشتەرییەکان هەر بەو شێوەیه بجووڵێنەوە.
دەتوانن دەستی کەسێک بکڕن، بەڵام دڵی نا. دڵی ئەو لە شوێنێکە کە متمانه و ڕێزی لێیه. دەتوانن پشتی بکڕنەوە بەڵام مێشکی نا. داهێنان و لێهاتوویی و سەرچاوەکانی ئەویش وا لە مێشکی دایه.
خوێندنەوەی ئێمه لە مشتەری ئەوەیه کە ئەو کەسێکی خۆبەخشە. واته به سێوەی خۆبەخشانه کاڵاو خزمەتگوزارییەکانی ئێمه بکڕێ. ئەوەتان لە یاد بێ کە کارمەندانیش دەبێ هەروا خۆبەخشانه کات و وزه و تواناییەکانی خۆیان بخەنه خزمەت ئێوەوە. دەتوانین پشتی کارمەندێک بکڕینەوە و رۆژی ٨ کاتژمێر لەسەر کورسییەک داینیشێنین بەڵام دەستمان به مێشکی ڕاناگا. دەتوانین دەستی بکڕینەوە و کاری پێ بکەین بەڵام دەستمان به دڵی ڕاناگا. تەنیا به پاراستنی ئەو سەرمایەیه کە بوونی ئەو کەسەیه دەتوانین وەفاداری و تامەزرۆیی و هەستی بەرپرسایەتی تێدا دروست بکەین و بگەین به هێلکەی ئاڵتوونیی زیاتر.
سەرنجتان داوە کە ئەم خوێندنەوەیه تا چ ڕادەیەک به پێچەوانەی گۆڕانه خێرا و لەنەکاوەکانە؟ ئایا سەرنجتان داوە کە خاڵی "ڕاگرتنی لێهاتویی بەرهەمهێنان" تا چ ڕادەیەک پێوەندی بە ڕوانینه قووڵ و درێژخایەنەکان هەیه؟ ئەم جۆرە خوێندنەوەیه، جەوهەری “کارامه یی بوون"ـه.
ئەگەر کێشەکانی مشتەری لە دەستوور و پەیڕەوی رێکخراوەکەیدا ڕەچاو نەکرابێ، یان مشتەری وەڵامی لەم شێوەیه وەرگرێتەوە: "بەداخەوە، پەیڕەو و دەستووری ئێمه ئاوایه!". رێکخراوەیەکی لەو چەشنه هاوسەنگی لە نێوان بەرهەمهێنان(ئاکامی دڵخواز) و لێهاتووی بەرمەههێنان نەپاراستووە. لە رێخراوەیه کی ئاوەهادا کێشەکە بەرهەمهێنان نییه بەڵکوو لێهاتوویی بەرهەمهێنانه. ئەگەر بەڕاستی حەزتان لەوەیه کە برەو بدەن به پیشە وکارەکەتان، گرینگی بدەن به کێشە و گرفتی مشتەرییەکانتان و هەوڵی چارەسەرکردنیان بدەن،بۆ ئەوەی بتوانن لە داهاتوودا ببنه خاوەنی هێڵکەی ئاڵتوونی زیاتر. هەرچەند ئەم خەونه کاتێک دێته دی کە ئەندامانی رێکخراوەکە به بێ شەڕ و تێکهەڵچوون و لەوپەڕی لێک‌تێگەیشتن و رێزەوە. لە رێگای گەیشتن به ئامانجی دڵخواز، به شێوەیەکی داهێبەرانه هاوکاری یەکتری بکەن. 
ئەگەر PC(لێهاتوویی بەرهەمهێنان یان ڕوانگە و خویندەوەی ئەندامانی رێکخراوە) گۆڕانی بەسەردا نەهاتبێ، واته پێویست بێ بۆخۆتان بەردەوام وردەکارییەکان بخوێننەوە، چۆناوچۆن دەتوانن کەلتوورێک بۆ ئەو رێکخراوەیه ساز بدەن کە لە پاڵ توانایی بەرهەمهێنانەوە (ساز دانی ئاکامی دڵخواز)، هەوڵ بدەن بۆ پاراستن و هەڵکشان و چاکسازی سەرمایه (سەرچاوە مرۆییەکان) کە بۆخۆیان بەرهەمهێنەری ئاکامه دڵخوازەکانن؟
یەکێک لە سەرسوڕهێنەرترین کێشەکان کە لە ماوەی ٢٥ ساڵ ئەزموونی کاریم‌دا ( کە ڕۆڵی ڕاوێژکار و ڕاهێنەری فێرکردنی رێبەرایەتی بەڕێوەبارانی کۆمپانیاکانم بووە ) بینیومه، خویندنەوە و ڕوانینی سەرۆکەکان و بەرپرسان و پێوەندییەکانیان بووە. زۆرجار ئەم گرژی و ئاڵۆزییەی نێوان ئەوان تەشەنای سەندووە بۆ دیکەی پاژەکانی رێکخراوەکەیان: کێشەکانی دوو هاوبەش یان سەرۆک و جێگری سەرۆک.
داگ هامارشۆلد(یەکێک لە سکرتێرە پێشووەکانی نەتەوە یەکگرتووەکان) قسەیەکی سەرنجڕاکێشی هەیه: "ئەگەر سەرنجان بخەنه سەر یەک کەس زۆر ژیرانەترە لەوەی کە شێلگیرانه هەوڵ بدەن بۆ ڕزگار کردنی کۆمەڵێک کەس."
واته دەتوانین هەموو رۆژانی حەوتوویەک و هەر رۆژێک دوازدە کاتژمێر بۆ هەزاران کەس و پرۆژەکان تەرخان بکەین بەڵام لەگەڵ هاوسەر و مناڵەکان یا هاوکارانی نزیک لە خۆمان پێوەندییەکی قووڵ و پڕ مانامان نەبێ. 
به دڵنیاییەوە ساز دانی ئەو پێوەندییه، ڕەسەنایەتی ئاکار و خاکەڕایی و بوێری و هێزێکی زیاتری دەوێ لە چاو ئەو هەمووە کاتەی کە لە رێگای کۆمەڵێک کەس یان کۆمەڵێک ئامانجی دیکەدا سەرف دەکرێ. ناخۆش ئەوەیه کە نوێژەن کردنەوەی پێوەندییەک، دەسەڵاتی نوێژەن کردنەوەی پێوەندیگەلێکی زیاتر دەستەبەر دەکا. بۆ گەیشتن به ٩٩ دەبێ لە ١ەوە دەست پێ بکەی.
کلیلی پێوەندییەکانی بنەماڵە، شێوەی هەڵسوکەوت لەگەڵ مناڵێکە کە زۆری تاقەت و پشوودرێژی دەوێ. چون شێوەی هەڵسوکەوتی ئێوە لەگەڵ ئەو دەرخەری ئەوەیه کە ئاکاری ئێوە تا چ ڕادەیەک لێوڕێژە لە خۆشەویستییەکی بێ چاوەڕوانی و یان لیپاولیپه لە خۆشەویستییەکی مەرجدار. ئەگەر ئەم ئارمانه کە: "خۆشەویستیم بۆ تۆ قووڵتر لە کردەوەکانته"، ئازارم بدا و بەو حاڵەشەوە لە کردەوەکانمدا ڕەچاوی بکەم،ئەو کات دەتوانم "گۆڕانی خوێندنەوە" و پێوەندییەکی قووڵ بنیات بنێم.
بۆ وێنه بۆخۆم لەگەڵ یەک به یەکی مناڵەکانم و به شێوەیەکی رێک‌وپێک چاوپێکەوتمان هەیه لە دەرەوەی ماڵ و هەمیشه به تامەزرۆییەوە چاوەڕوانین رۆژی دیدار بگاتێ. چون چاوەڕوانی بۆ دیدار به قەرا خودی دیدارەکە گرینگی هەیه بۆمان. کەوابوو ماوەیەک دەربارەی ئەو دیدارەی کە بڕیارە لگەڵ یەک بمانبێ بیر دەکەینەوە. شەوی بەر رۆژی دیدارەکە چوومه لای کچەکەم و کوتم:
" ئازیزم ئەمشەو نۆرەی تۆیه. چ بەرنامەیەکت هەیه؟ حەز لێیه سبەی چی بکەین؟"
وەڵامی دامەوە: "هەر چی باش بێ" 
پێداگریم کرد: "نا، ڕاست بڕۆ. بەڕاست حەزت لێیه سبەی چی بکەین؟"
لە کۆتایی‌دا کوتی: "ئەخە ئەوە شتەی من حەز لێیەتی، تۆ حەزت لێی نییه" 
پرسیم: "بەڕاست؟ چون شتی وا دەبێ؟ من دەمهەوێ به پێی حەزی تۆ هەڵسوکەوت بکەم. ئەمشەو نۆرەی تۆیه و دەبێ بۆخۆت دەبێ بەرنامەیەک هەڵبژێری."
کچەکەم وتی: "من حەزم لێیه بچین چاو لە فیلمی "شەڕی ئەستێرەکان" بکەین. بەڵام دەزانم تۆ حەز لەم فیلمه خەیاڵاوییانه نییه. هەڵبەت کێشە نییه."
کوتم: "نا ئازیزم، حەزت لە هەرچی بوو هەر وا دەکەین."
کچەکەم کوتی: "بەڵام باوکه، ئێمه ناچار نین کە هەمیشە دیدارمان هەبێ. جاری پێشوو کە چووین بۆ دیتنی فیلمی "شەڕی ئەستێرەکان"، تۆ لە ماوەی بڵاو بوونەوەی فیلمەکەدا خەوتبووی. بەڵام دەزانی بۆ حەزت لە "شەڕی ئەستێرەکان" نییه؟ چون فەلسەفەی فێرکاریی "جیدی نایت"ـێک نازانی."
پرسیم: "چی؟ فەلسەفەی فێرکاری "جیدی نایت" نازانم؟"
کچەکەم به ورووژاوییەوە کوتی: " دەزانی هەموو ئەو وانانەی دەیڵێیەوە وەکوو ڕاهێنانێکە کە به "جیدی نایت"ـێک دەکرێ؟"
کوتم: "کەوابوو بێگومان دەڕۆین بۆ دیتنی "شەڕی ئەستێرەکان"
چووین بۆ دیتنی "شەڕی ئەستێرەکان" و کچەکەم لە پەنام دانیشت و ڕوانگه و خوێندنەوەی ئەوانی بۆ باس دەکردم. کچەکەم بووە و مامۆستام و شتی لێ فێر دەبووم. ئەزموونێکی دڵبزوێن و خۆش بوو. دەمتوانی لە دەلاقه ڕوانگەیەکی نوێوە فەلسەفەی سەرەکی فێرکاریی "جیدی نایت"ـێک لە دۆخه جۆراوجۆرەکاند ببینم. ئەم ئەزموونه تەنیا بۆ گەیشت به P (بەرهەمهێنان یان ئاکامی دڵخواز) نەبوو، ئاکامی سەیروسەمەرەی سەرمایەگوزارییەکی باش بوو بۆ دەستەبەر بوونی PC  (لێهاتوویی بەرهەمهێنان).
ئەزموونێکی پڕ مانا و رەزامەندانه کە ئێمەی لە یەک نزیکتر دەکردەوە. چون به پاراستنی قازەکە (چۆنایەتی پێوەندی) هێلکەی ئاڵتوونیی (بەرهەم یان ئاکامی دڵخواز) زیاترمان دەستەبەر کرد.
سازدانی پێوەندی کارتێکەر واته بەرز کردنەوەی چۆنایەتی پەیوەندی به هۆی ئەوەی کە بەردەوام هەژماری خۆشەویستی خۆمان پڕ بکەین. هەموومان مانای هەژماری بانکی دەزانین. پاشەکەوتێکە کە بەردەام پێوە زیاد دەکەین بۆ ئەوەی ئەگەر پێویستیمان بوو کەڵکی لێ وەرگرین. هەژماری بانکی خۆشەویستی خوازەیەکە کە رادەی جێی‌متمانەبوونێک نیشان دەدا کە لە پێوەندییەکدا هاتۆتە ئاراوە و هەروەها دەتوانن ڕادەی هێمنایەتی و پارێزراوی لە پێوەندی لەگەڵ کەسێکی‌تردا هەست پێ بکەن.
لە ڕێگای رێز و ئەدەب و خاکەڕایی،مێهرەبانی و سەرنج دان و هەست به بەرپرسایەتی کردنەوە دەتوانین لە هەژماری خۆشەویستی خۆماندا سپاردەیەک پاشەکەوت بکەین و پشتیوانێکی سۆزدارانەی باش بۆ پێوەندییەکانمان دروست بکەین. لە٦ رێگاوە دەکرێ چۆنایەتی هەر پێوەندییەک بەرز بکرێتەوە:
١)مێهرەبانییه بچووک و سادەکان: سپاس و پێزانین و هەواڵپرسی و هاندان و رێز و ئەدەب. هەندێک کەس لەگەڵ کەسی بێگانە و نەناسیاو باشتر هەڵسوکەوت دەکەین تا لەگەڵ خزم و کەس و دۆستانیان. زۆرتر ژیانی تاکەکەسیان خەریکە لێک هەڵدەوەشێ. کەوابوو لەگەڵ کەسە نزیکەکانی خۆیان به ماندوویەتی و وەڕەزییەوە هەڵسوکەوت دەکەن و به بێ‌ڕێزی و نامێهرەبانی، هەژماری خۆشەویستی خۆیان بەتاڵ دەکەن. به نیسبەتی پرسیدیترانەوە هەستیار نین. خۆیان دوور رادەگرن و به هاودڵییەوە هەڵسوکەوت ناکەن. 
٢)راستگۆیی: هەر بەم ساناییه. کەسێکی راستگۆ بن. راستگۆیی واتا سووربوون لەسەر بەڵێن و وەفادار بوونه. رەنگه هیچ شتێک لەو ناشیرینتر نەبێ کە بەڵێنی شتێکی گرینگ به کەسێک بدەی و دواتر بەڵێنەکە بشکێنی. چون جارێکی‌تر ئەو کەسە ناتوانێ بڕواتان پێ بکا و به هەند وەرتان گرێ.
٣)روون‌کردنەوە و شرۆڤەی چاوەڕوانییەکان: یان بەڕێوەبردنی چاوەڕوانییەکان. هۆکاری تێکچوونی زۆربەی پێوەندییەکان ئەوەیه کە چاوەڕوانی دژواز و لێڵ لە نێوان کەسەکان دا دێته ئاراوە. بۆ وێنه سەرنج بدەنه ئەم گفتوگۆیه:
-تۆ کوتت...
-نا من هەرگیز شتی وام نەکوتووە...
-به گوێی خۆم بیستم...
-جوان لە یادمه کە چیم کوتووە، من کوتم کە...
-تۆ کوتت ڕۆڵی تۆ ئەوەیه کە...
-ڕۆڵی من؟ ئەمە خۆ ڕۆڵی تۆیه...
-بەڵام من کوتم نۆرەی تۆیه...
-من چاوەڕوانم ئەکرد خۆت بتوانی ئەنجامی بدەی.
یان دەربارەی کارمەندێک:
-مەگەر ئەمە ئەرکی تۆ نەبوو؟
-بەڵام جاری پێشوو کە دەستم دا ئەو کارە، تۆ تووڕە بووی. منت خسته ژێر پرسیارەوە. به ڕواڵەت دەڵێی کە داهێنانم دەوێ بەڵام لە کردوەدا هاوڕەنگی و پێمل بوون خەڵات دەکەی.
٤)وەفاداری: وای دانێن هاوکارین و خەریکین دەربارەی سەرپەرشتەکەی خۆمانەوە قسە دەکەین و پاشملە قسەی سووکی پێ دەڵێین. ئایا بیر لەوە ناکەیەوە کە لە نەبوونی تۆشدا پاشملە باست دەکەم؟ جێێ‌متمانەبوون و رێزداربوون، زۆر گرینگترە لە بەرچاو بوون و خۆشەویست بوون. 
٥)یەکپارچەیی: واته هەستی بەرپرسایەتی به نیسبەتی پرەنسیپەکان. هاوتەریب بوونی بیر و قسە یان مەبەست و کردەوە.سەرنجدانی بەردەوام به قایم‌بوونی ئاکار و ڕەچاوکردنی هەموو لایەنەکانی پێوەندییەکانی خۆت. یەکپارچەیی بوون، متمانه دروست دەکا. متمانەش بناغەی پێوەندییەکی تەندروست و سەقامگیرە. نەبوونی یەکپارچەیی دەبێته هۆی ئەوەی کە هەوڵەکانتان بێ ئاکم بنێنیتەوە. رەنگه زۆر مێهرەبان و بەڕێز بن و هەوڵ بدەن قسە و دۆخی ئەوی‌دی بسەلمێنن، سەرنج بدەنه پرسە وردەکان و لە یادیان نەکەن، لەسەر بەڵێنەکانی خۆتان سوور بن، چاوەڕوانییەکان روون بکەنەوە و تەنانەت وەدیشیان بێنن: بەڵام ئەگەر لە ناخەوە پڕ بن لە درۆ و خۆنواندن، ناتوان متمانه دەستەبەر بکەن.
پەکپارچەیی بوون بەرزترە لە راستگۆیی. راستگۆیی واته هاوتەریبی نێوان و قسە و واقیع.
پەکپارچەیی بوون واته هاوتەریبی نێوان واقع و قسەکانمان. به واتایەکی‌تر، بەکردەوەیی کردنی قسەکانی خۆمان و وەدیهێنانی چاوەڕوانییەکان. بۆ ئەنجامی ئەم کارە، سەرەڕای ئاکارێکی پڕ لە یەکپارچەیی، دەبێ لەگەڵ "دەروون" و هەروەها "ژیان" یەک بگرێتەوە.
هەرکات کەسێک لای ئێوە پاشملەی کەسێکی‌تر قسە دەکا،وا باشە بڵێن: "ئاماژەت به خاڵیکی سەرنجڕاکێش کرس. وەرە بچین لای خۆشی باسی بکەین بۆ ئەوەی یارمەتیمان دابێ." ئەو کات دیترانیش دڵنیا دەبن کە دەربارەی خۆشیانەوە هەر ئەم کردەیه دەنوێنن. واته ئەگەر کەسێک بیهەوێ پاشملەی ئەوان لە لای ئێوە قسەیەک بکا، پێشنیار دەکەی قسەکان لای خۆشی باس بکرێ.
دیارە پاشملە قسە کردن و دەنگۆ نانەوە و گلەیی و گازندە زۆر ئاسانترە لەوەی کە مرۆڤ پرسەکانی لای کەسێک باس بکا. بەڵام هەمیشە ئەوەتان لە یاد بێ کە جێێ‌متمانه بوون و رێزدار بوون زۆر گرینگترە لە بەرچاو بوون و خۆسەویست بوون. ئەمە کردەوەیه هاوتەرتبه لەگەڵ PC(لێهاتوویی بەرهەمهێنان). ئەگەرچی به شێوەی ئوتومات دەشگەنه P یان بەرهەمهێنان و ئاکامی دڵخواز(هێلکەی ئاڵتوون). تەنانت ئەگەر لە کورت‌خایەن دا هیچ بەرهەمێکی نەبێ، دواجار دەستەبەری دەکەن.
دەکرێ بکوترێ کە بەختەوەری(ئاکامی دڵخواز) تواناییەکە کە دەست لە ویستەکانی ئێستامان هەڵگرین و ببینه خاوەنی ئەو شتانەی کە دواجار دەمانبێ.
هەندێک جار بەختەوەری پێویستی به خۆبەخشین هەیه. واته بۆ ماوەیەکی کورت دەست لە هێڵکە ئاڵتوونییەکان هەڵگرین بۆ ئەوەی بتوانین به پاراستن و زیاد کردنی سەرمایەکەمان، پاشەکەوتێکی زیاتر لە هەژمارەکەماندا کەڵەکە بێ. کەسانی دەوروبەریشمان کۆمەڵێک سەرمایەن کە دەبنه هۆی بەرز بوونەوەی رێژەی هێلکە ئاڵتوونییەکان. 
٦)به شێوەیەکی دۆستانه داوای لێبوردن بکەن: هەرکات یەکێک لەو ٥ خاڵانەی سەرەوەتان ئەنجام نەدا، فێر بن کە دان به هەڵەکەتاندا بنێن. هەموومان هەڵە دەکەین. بەڵام ئەوەی دیتران لە یادی ناکەن و نایبەخشن ئەوەیە کە هەڵەکانی خۆمان پاساو بدەینەوە یان حاشایان لێ بکەین. ئەم شاردنەوەیه به هۆی لەخۆبایی‌بوونی مرۆڤەوە ڕوو دەدا و حاڵەتێکی بەرەنگارانە دێنێته دی. دەبێته هۆی لاگرتن و داکۆکی لە خۆمان و پاساو هێنانەوە و تاوانبار کردنی دیتران و لە کۆتایی‌دا پێوەندییەکە فەشەل دێنێ. ڕەچاو نەکردنی ئەو خاڵانه لە ژیانی هاوبەشی‌دا دەبێته هۆی ئەوەی کە ژیانێکی تەژی لە تەبایی و یەکدڵی و خۆشەویستی، بێته ژیانێکی ناخۆش و ناتەبا و پڕ لە شەڕ و شۆر و تێکهەڵچوون. پێوەندییەکی لەم چەشنه دواجار دەبێته شەڕێکی سارد و هەموو رۆژێک دەبێ به رێگای دادگاوە بین و کەسێ بنەماڵە ژەراوی دەکا. جیلی داهاتووش کە کە وەها کەشێکدا پەروەردە بکرێ، بەڕاستی فێری چی دەبێ؟ جگه لەوەی لای وایه کە تەنیا رێگەی چارەسەری پرسەکان هەڵاتن یان تێکهەڵچوونه؟ رەنگه وا دیار بێ کە ئەو کەسانەی سازشیان هەیه، ئارامیی ژیانی هاوبەشیان پاراستووە. بەڵام هەستە سەرکوت‌کراو و نەکوتراوەکان لە ناخیاندا دەژی و ئامادەیه و لە کۆتاییدا به خراپترین حاڵەت خۆی وەدەر دەخا. لە راستیدا هەژماری بانکی خۆشەویستی ئەم کەسانه بەتاڵ بووە و ئەگەر بەردەوام لەو هەژمارەدا خۆشەویستی پاشەکەوت نەکەین، رۆژێک تیدەگەین کە هیچی تێدا نەماوە. پێوەندی خۆشویستی پێویستی به وردبوونەوە سەرنجدان و پاراستنی بەردەوامه. تەنیا بەم شێوەیه دەتوانێ تەژی بێ لە دەوڵەمەندی و شادی و مێهرەبانی و لێبوردەیی و مرۆڤایەتی.
دیارە دژایەتی لەگەڵ ئەو شەش خاڵەی سەرەوە ئەوەیه کە بەردەوام لە هەژماری خۆشەویستی هەڵبگیرێ و بەتاڵ ببێ. جاری وایه تەنیا سەرنج نادەینه P یان بەرهەمهێنان. بۆ وێنه هەموو وزەی خۆمان بۆ خوێندن تەرخان دەکەین به بێ ئەوەی سەرنج بدەینه تێچووەکان یان ئاکامەکانی.
هەندیک کەس هەموو رۆژێک دوو سێ کاتژمێر ڕا دەکەن و شانازی به خۆیانەوە دەکەن کە ١٠ ساڵە ئەم کارە ئەنجام دەدەن.
هەندێک جاریش به شوێن PCیەکەی هەڵەوەین. وەکوو هەموو ئەو فرت و فێڵ و رێگەچارە خێرایانەی هەندێک رێکخراو و ڕوانین بە کاری دەهێنن.
جارێکیان لە رێکخراوەیەک سمنارێکم بەڕێوە برد. کاتی پشوودان لە تەنیشت پەنجێرەیەکەوە وێستام و چاوم لە دەرەوە دەکرد. پیاوێک هاته لام و کوتی: با بە ڕوونی پێت بڵیم کە من هیچ حەزم لەم چەشنه سمینارانه نییه.
کوتم: بۆ؟ کێشەی چییه؟
کوتی: شەوانه هاوسەرەکەم لە پشت هێڵی تەلەفوون ئازارم دەدا. بەردەوام دەیهەوێ بزانێ لە کوێم و چیم کردووە. نانی نیوەڕۆ م لەگەڵ کێ خواردووە و شێوەکەم دەبەمه لای کێ. پاشنیوەڕۆ چیم کردووە و...ئیتر پرسیار نەماوە لێم نەکا. بەڵام تۆ به ئاسوودەیی وێستاوی و چاو لە دیمەنی دەرەوە دەکەی. روون و ئاشکرایه کە دیکەی بەشداربوانی سمیناریش چێژی لێ دەبەن. بەڵام من وا نیم. چون لە یەکێک لەم سمینارانه بوو کە لەگەڵ هاوسەرەکەم ئاشنا بووم. ئەو کات هاوسەرێکی‌ترم هەبوو.
پرسیم: به شوێن چارەسەریی خێراوەی؟
کوتی: مەبەستت چییه؟
کوتم: دەتهەوێ هاوسەرەکەت متمانەت پێ بکا و به خێرایی ڕوانگەی به نیسبەتی تۆوە بگۆڕێ؟
وەڵامی دایەوە: هەر ئەوەندە دەزانم کە ئەم ڕوانینەی ئەو ژیانمی لە ناو بردووە.
کوتم: هەرگیز ناتوانی ئاوەها خێرا ئەم کێشەیەی کە بۆخۆت هێناوتەت نێو ژیانتەوە، چارەسەر بکەی. ئەگەر دەتهەوێ لە هەژماری خۆشەویستیت کەڵک وەرگری دەبێ لە ماوەی ژیانتدا خۆشەویستییەکی زۆرت پاشەکەوت کردبێ. چون لە پێوەندییەکاندا رێگەچارەی خێرا بوونی نییه.
لە پشت خووخدە و بایەخەکانتان دەبێ یەکپارچەیی و بەردەوامی بوونی هەبێ و ئەم بایەخ و خووخدانەش دەبێ تەریبی یەک بن.
راگرتنی هاوسەنگی لە نێوان P(هێلکەی ئاڵتوون یان ئاکامی دڵخواز) و PC(پاراستنی قاز یان لێهاتوویی بەرهمهێنان) کارێکی ئاستەم و دژوارە بەڵام بناغەی "کارتێکەربوون"ـە. چون لە نێوان ئامانجه کورت‌خایەن و درێژخایەنەکاندا هاوسەبگی دروست دەکا. لە نێوان ویستی وەرگرتنی پلەی باش و پێدانی نرخەکەی‌دا(کە دەبێته خوێندنەوەی بەردەوام) هاوسەنگی دروست دەکا. لە نێوان ویستنی ژوورێکی خاوێن و سازدانی پەیوەندییەک لەگەڵ مناڵ کە بۆخۆی، به حەزی خۆی و به بێ چاوەدێری، لە ناخەوە بەرپرس بێ دروست کردنی هاوسەنگی. کەشێکی دروست ببێ کە لەوێدا ئەندامانی بەشە جیاجیاکانی رێکخراوەکە بتوانن لەوپەڕی لێک‌تێگەیشتن و هاوکاریدا، سەرنج بدەنه پرسەکانی یەکتر و دۆزینەوەی رێگەچارەی باشتر لە پێشنیارە پێشووەکانی رێکخراوە. ئەمە پێی دەڵێن "سینێرژی" و خووخدەی شەشەمه و دواتر لەسەری دەدوێین.
ئەگەر بتوانن به پێی پرەنسیپێکی دروست، فەرهەنگێکی زیندوو بەرهەم بهێنن کە به تێپەڕ بوونی زەمان دروست ببێ، ئەتوانن لە سەەرترین ئاستی هاوکاری و کاری به کۆمەڵ سوودمەند ببن. ئەو کات دەتوانن دڵنیا بن کە خووخدە "کارتێکەرەکان"ـتان به دەست هێناوە. ئەم حەوت خووخدەییه به تەواوی ئاوێتەی یەکن و پێوەندی راستەوخۆیان به یەکەوە هەیه. 
هەروەها یارمەتی مرۆڤ دەدا بۆ ئەوەی لە حاڵەتی "پشت ئەستوور بوون"ـەوە بگاته حاڵەتی "پشت ئەستوور بوونی دوولایەنه". "پشی ئەستووری" نزمترین ئاستی پێگەیشتوویی و "پشت ئەستووری دوولایەنه" بەرزترین ئاستی پێگەیشتووییه و سەربەخۆیی دەکەوێته نێوان ئەم دوو ئاستەدا.
"پشت ئەستووری" واته ئەوەی کە ئەوی‌تر ئاگاداریم لێ بکا، ئەوی‌تر من بگەیێنێته داخوازییەکانم و ئەگەر تووشی ناکامی بووم هەر ئەو لۆمە بکەم و به تاوانباری بزانم.
سەربەخۆیی واته ئەوەی کە خۆم به تەنیایی دەتوانم کارەکانم ئەنجام بدەم، بەرپرسایەتی ژیان و وەدیهێنانی هیواکانم دەگرمه ئەستۆ و به گشتی قسەکان لەگەڵ ئەم دەستەواژانه ئاوێته دەبن: "من دەتوانم، من ئیرادەم هەیه و...". کەوایه لە جیاتی پشت ئەستوور بوون به ئەوی‌تر، پشت ئەستوور دەبین به خۆمان و ئیرادە و ویستی خۆمان.
ڕوانگەی "پشت ئەستووری دوولایەنه" واته ئەوەی کە "ئێمه" ئەم کارە ئەنجام دەدەین. "ئێمه" به هاوکاری یەکتری ئەم کارە به ئاکام دەگەیەنین. 
کەسانی "پشت ئەستوور" به ئەوی‌ترەوە، بۆ ڕاپەڕاندنی کارەکانی پێویستی به ئەوی‌تر هەیه.
کەسانی سەربەخۆ به هەوڵ و ماندووبوونی خۆیان دەگەنه ئامانجەکانیان.
کەسانی خاوەن "پشت ئەستووری دوولایەنە" هەوڵەکانی خۆیان تێکەڵ به هەوڵەکانی دیتران دەکەن و به ئاکام و بەرهەمێکی گەورەتر دەگەن.
ڕوون و ئاشکرایه کە "پشت ئەستووری دوولایەنه" زۆر لە "پشت ئەستووری به ئەوی‌تر" پێگەیشتووترە. ئەوەش ئاشکرایه کە ئەگەر سەربەخۆ نەبن ناتوانن به "پشت ئەستووری دوولایەنه" بگەن و ناتوانن کاری به کۆمەڵ ئەنجام بدەن. هەر بۆی سەربەخۆ بوون قۆناغێکی زۆر جددی و پێشکەوتنێکی گەورەیە. چون لەم حاڵەتەدا کەسەکان نابنه قوربانی بارودۆخ و کەسەکانیتر. 
وای دانێم لە بواری خۆشەویستی و داراییەوە پشت ئەستووت به ئێوە بم.(وای دانێن سەرپەرشت یان سەرۆک یان باوک یان مامۆستای قوتابخانەکەم بن). لەم ڕووەوە هەڵکشانی پله  و پایه و پارە و ئەم شتانەم لە ژێر دەستی ئێوە دایه. هەروەها هەست به بەبایەخ بوونی من لە لایەن ئێوەوە دەستنیشان دەبێ. بەڵام ئەگەر کەسێکی پشت ئەستوور ئەوی‌تر بن ئایا دەتوانم ببمه ئەندامێکی کارا و چالاک بۆ کاری به کۆمەڵ؟ ئایا به بۆچوونەکان به بێ شاردنەوە به ئێوە رادەگەیێنم؟(مەبەست بۆ ئەنجام دانی کارێکە کە هەر دوو لامان لە پێشکەوتنەکەیدا هاوبەشین). ئایا به ئاشکرایی خاڵە لاوازەکانی ئێوە دەهێنمه بەرباس؟ خاڵی لاواز واته ئەو شته نهێنیانەی کە حەزمان لە بیستن و دیتنی نییه. بەڵام پێویسته کەسانێک ئەم خاڵانەمان بهێننەوە یاد. ئەتوانین ناوی بنێین "ڕەنگدانەوە"ـی خۆمان. کەسانی "پشت ئەستوور به ئەوی‌تر" بوێری ئەمەیان نییه کە ئەم بابەتانه باس بکەن و هەڵوێستی خۆیان بنوێنن. رەنگه لە جیاتی ئەوەی ڕاستەوخۆ بۆچوونەکانی خۆیان دەرببڕن، پاشملەی ئێوە قسە بکەن و نەوێرن لەگەڵتان ڕووبەڕوو ببنەوە. یان رەنگه ئەوەندە توورە بن کە تەنانەت نەتوانن "دژکردەوەیەکی" گونجاویشیان ببێ. هەر بۆیه خۆیان دەخۆنەوە سەرپۆش لەسەر هەموو شتێک دادەنێن و بەم حاڵەوە درێژه به پێوەندییەکه دەدەن. چون ترسی دابڕانیان هەیه. هۆکاری ئەمەش ئەوەیه کە ئەم جۆرۆ کەسانه بوونیان پەیوەندی به بوونی ئێوەوە هەیه. واته  پشت ئەستوورن به ئێوە یان کەسێکی‌تر جگه لە خۆیان. کەوایه ئەم کەسانه ناتوانن "پشت ئەستووری دوولایەنە"ـیان ببێت و لە ئاکامدا ناتوانن کاری به کۆمەڵ ئەنجام بدەن. چون هێشتا به سەربەخۆیی نەگەیشتوون. 
ئەگەر کەسێک لە باری داراییەوە سەربەخۆ بوو( کە هەرگیز به واتای بوونی پارە نییه، چون هەندێک لە دەوڵەمەندان لە باری داراییەوە به چڕی پشت ئەستوور به ئەوی‌ترن و ئەگەر داراییەکەیان لە ناو بچێ، خۆشیان لە ناو دەچن) خاوەنی لێهاتوویی و توانایی‌گەلێکه کە تێدەگا لە چ رێگایەکەوە ژیانی خۆی و خۆشەویستانی دابین بکا. کەوایه کە بیروڕای سەرۆکەکەی خۆی ناترسێ و دەتوانێ لەگەڵ ئەوەی کە پێوەندییەکی زۆ دۆستانەی لەگەڵی هەیه، به ڕوونی ڕەخنەی لێ بگرێ و بۆچوونەکانی خۆی دەرببڕێ. چون ئەم کەسە سەربەخۆیه و بایەخ و مەزەندەی خۆی کە ناخی خۆیەوە سەرچاو دەگرێ، نەک لە بیر و بۆچوونی دیترانەوە.هەستی بەبایەخ بوونی ئەو به هۆی بەرپرسایەتی به نیسبەتی ئەو پرەنسیپانەیه کە به هۆشیاری و وریاییەوە هەڵیبژاردوون و لە ناخدا جێی بۆ کردوونەوە. 
یەکێک لە باشترین رێگەکان بۆ ئەوەی بزانین پشت ئەستوورین به ئەوی‌تر یان نا، تاوتوێ کردنی تووڕەیی و ترسه. چون هەرکیان نیشانەی "پشت ئەستوور" بوونن. هەر شتێک من تووڕە بکا یان بمترسێنیێ واته من پشت ئەستوورم بەو شته. 
بۆ وێنه ئەگەر بڵێم: "ئەم بابەته وەهام تووڕە دەکا کە سنووری بۆ نییه."
یان : "چاو لێ کەن کە خاڵی لاوازیی ئەو  کەسە تا چ ڕادەیەک کاریگەری لەسەرم دانەوە." بەوم واتایەیه کە:
ئەگەر به باشی هەڵسوکەوتم لەگەڵ بکرێ منیش به باشی هەڵسوکەوت دەکەم.
ئەگەر خراپ هەڵسوکەوت بکەن منیش خراپ هەڵسوکەوت ئەکەم.
به واتایەکی‌تر، هەڵسوکەوتم "پشت ئەستوور"ـە به هەڵسوکەوتی دیتران، نەک به پێی ئەو بایەخ و پرەسیپانەی بۆخۆم هەڵمبژاردوون و بڕوام پێیان هەیه. ئەگەر بمانوانیایه ببینه خاوەنی ئیرادەیەکی وەها کە هەموو بایەخ و پرەنسیپەکان لە ناخی خۆمانەوە سەرچاوە بگرێ و کەسانی دەوروبەر و دۆخی کۆمەڵایەتی و دۆخی جەستەیی و فیزیکی و شتی لەم چەشنه کاریگەری لەسەر بڕیارەکانی ئێمه نەبێ، بەڕاستی چی ڕوو دەدا؟ ئەگەر خۆمان به ئاگاهییەوە کەشی ناخی خۆمان بە دەستەوە بگرین چی ڕوو دەدا؟ ئەگەر بەرهەمی ویست و ئیرادە و نیزامی بایەخی خۆمان بین، تا چ رادەیەک دەتوانین سەربەخۆ بین و لە هەمان کاتد چەندە "کارتێکەر" بین؟ هەر ئەوەندە تەواو نییه کە سەربەخۆ بین و بچینه پەراوێزەوە. بەڵکوو دەمانهەوێ "پشت ئەستووری دوولایەنە"ـما هەبێ، چون سروشتی ژیان واته "پشت ئەستووری دوولایەنە". 
سەرنج بدەنه بابەتی ژینگه. لە دواییانەدا وتارێکم خوێندەوە دەربارەی دارستانەکانی ناوچه گەرم و پڕ بارانەکانی ئامریکای باشور. لەو وتارەدا باس لەوە کرابوو کە ئەگەر بێتوو ئەم دارستانانه بکەونه مەترسییەوە، کەش و هەوا و ژیانی بوونەر و مرۆڤی دیکەی ناوچەکانیش دەکەوێته ماترسییەوە.
ئێستا زۆربەی کەسەکان بیر لە ناسک بوونەوەی توێژی ئۆزۆن و هەوای ژەهراوی و ئاوی ژەهراوی کە به هۆی کەڵکی نابەجێ و شکاندنی یاساکانی ژینگه بەرهەم هاتووە، دەکەنەوە. چون هەر شتێک گرێدراوی شتەکانی دیکەیه. ئێمه بوونەوەرگەلێکی کە لەگەڵ یەک لە پەیوەندی دایه و "پشت ئەستووری دوو لایەنە"ـمان هەیه. ئەگەر چی کاتێک دەتوانین بەو ئاسته بگەین کە لە بواری خۆشەویستی و زەینی و دارایی و جەستەیی و فیزیکییەوە به تەواوی سەربەخۆ بووبێتین. هەڵبەت بواری جەستەیی کەم بایەخترە لەوانی‌تر. چون لەوانەیه کەسێک کەم ئەندام بێ و لە بارەیی جەستەیی و پێویستی به کەسانی دەوروبەری هەبێ بەڵام لە باوری زەینی و خۆشەویستییەوە کەسێکی تەواو سەربەخۆ بێ.
 
 
ئاکارەکانی کەسایەتی و ئاکارەکانی ڕەوشت
ساڵی ١٩٧٦ ئەو پرس و بابەتانەم خسته بەر لێکۆڵینەوە وخوێندنەوە کە لە ساڵی ١٧٧٦ەوە لە ئامریکا نووسراون و بڵاو بوونەتەوە. رەنگه هەزاران کتێب و وتارم خوێندبێتەوە: هەر بابەتێک کەم لەم دووسەد ساڵەدا دەربارەی "سەرکەوتن"  چاپ و بڵاو بوونەتەوە. ئەوە شتە بووە هۆی سەرسوڕمانم ئەو خاڵە بوو کە سەرجەم بابەتەکانی سەد و پەنجا ساڵی سەرەتا، پێوەندییان به ڕەوشتی مرۆڤەوە هەیه. تایبەتمەندی و خووخدەگەلێکی بنەڕەتی وەکوو: تێکۆشان و بەشەرەف بوون و خاکەڕایی و بەرپرسایەتی و تێفکرین و سۆز و خۆشەویستی. لە پەنجا ساڵی دوایی دا ئەم سەرنجه چۆته سەر ئەو ئاکارانەی کە پێوەندی به کەسایەتی مرۆڤەوە هەیه، بەو واتایه کە زۆرتر لەسەر لێهاتوویی و شارەزایی و ڕواڵەتی پێوەندی و سازدانی رێ‌وشوێنێک بۆ وەرچەرخان بەرەو زەینییەتی ئەرێنی، جەخت کراوەتەوە. رێگا و شوێنێک کە مرۆڤەکان ناچار بکا بە ئەنجامی ئەو کارەی کە ئێمه دەمانهەوێ. یان کاریگەری دانان لەسەر دیتران بێ ئەوەی به شێوەیەکی بنەڕەتی ڕەشتەکانی خۆمان پەرەی سەندبێ یان سەبارەت به پرەنسیپ و خووخدەکانی خۆمان کردەوەیەکمان ئەنجام دابێ. هەڵبەت کێشەمان لەگەڵ ئاکاری کەسەکان نییه. خووخدەگەلی ٤ و ٥ و ٦ پێوەندییەکان به کەسەکەوە هەیه، بەو مەرجەی بەرهەمی گەشەسەندن و پتەو بوونی ڕەوشتی مرۆڤ بێ. هەر وەک کێویکی سەهۆڵ کە دەتوانین بەشە دەرەکییەکەی به "کەسایەتی" مرۆڤ و بەشە ژوورەکییەکەی به "ڕەوشت"ـی مرۆڤ بشوبهێنین. بەڵام ئەگەر ئەم دوو بەشە لە یەک جیا بن، ناتوانن بناغە و بنەڕەتێکی بەهێزیان هەبێ. ئاکارەکانی کەسایەتی ئەگەر لەسەر بناغەی ئاکارەکانی ڕەوشت بنیات نەنرێ، سەرچەشنی درۆ و دووڕەنگی و ریاکاری لە مرۆڤ‌دا بەرهەم دەهێنێ. لە هەموو شت خراپتر ئەوەی کە لەوانەیه کە کەسەکە ڕوو بکاته رێگەچارەی خێرا. واته بیهەوێ هەر ئێستا به ئامانجەکەی خۆی بگا. بەڵام ئەزموونەکانی دەریدەخەن کە ئەم کەسانه لە پێوەندییە درێژخایەنەکانی خۆیاندا به رادەیەکی زۆر ل هەژماری خۆشەویستی خۆیان کەڵ وەردەگرن و بەتاڵی دەکەن. ئەو کەسانه دوای ماوەیەک هەست به بێ‌هیوایی دەکەن. ئەگەر هەر پێوەندییەکی درێژخایەن کە یەکێک لە پرەنسیپە سروشتییەکانی خۆی ڕەچاو نەکردووە بیخەینه بەر باس و لێکۆڵینەوە، ناتەواوی "ئاکارەکانی کەسایەتی" تێدا دەبینینەوە. رەنگه ئەو کەسانه بتوانن لە دەرەوە و لە پێش چاوی خەڵک خۆیان وەک کەسێکی سەرکەوتوو بنوێنن بەڵام لە ناخدا وێرانن و ژیانی هاوبەشیان ناتەبایه. ئەم جۆرە کەسانه نە سەربەخۆن نە خاوەنی "پشت ئەستووری دوولایەن"ـەن. ئەوان "پشت ئەستوور به ئەوی‌تر"ـن. هەندێک جارێک خۆیان وەک کەسێکی سەربەخۆ  و شۆڕشگێڕ دەنوێنن. بەڵام بەردەوام لە لایەن پێداویستییەکانییەوە کۆنترۆڵ دەکرێ، ئەگەرچی به شێوەیەکی نەرێنی. وەکوو مێرمناڵێک کە به دژی دایک و باوکی هەڵدەستێ. دایک و باوکیش به دیتنی وەها هەڵسوکەوتێک لە مناڵەکەیان دەڵێن کە هیچ کاریگەرییەکمان لەسەری نییه. بەڵام ئەوان لە راستیدا کاریگەرییان هەیه لەسەر ئەو مێرمناڵە بەڵام کاریگەرییەکی نەرێنی کە پێی دەڵێن "دژە پشت ئەستووری". بەڵام  "دژە پشت ئەستووری" به واتای سەربەخۆیی نییه. بۆ ساز دانی سەربەخۆیی راستەقینه دەبێ سەرقاڵی پەروەردە کردنی "ڕەوشت"ـی خۆت بی. چون تەنیا لە یەک حاڵەت دا دەتوانین بگەینه "پشت ئەستووری دوولایەنه" کە سەرەتا سەربەخۆیی راستەقینەمان دەستەبەر کردبێ. "کەسانی پشت ئەستوور به ئەوی‌تر" ناتوانن به "پشت ئەستووری دوولایەنه" بگەن. چون ئێستاش به ڕادەی پێویست خاوەنی خۆیان نین. ئەو جۆرەی کە پێویسته خۆیان ناناسن و ئاگاداری جێگه و پێگەی خۆیان نین. چون بەردەوام هەژماری خۆشەویستی خۆیان – بە تایبەت لە کاتی قەیران و کێشەکاندا – بەتاڵ دەکەن. تەنیا کەسانی سەربەخۆ دەتوانن "پشت ئەستووری دوولایەنه" هەڵبژێرن.
 
خوێندنەوەی ئەو بابەتانەی کە لە دووسەد ساڵی ڕابردوودا دەربارەی "سەرکەوتن"ـەوە نووسراوە وەهای سەرنج ڕاکێشام کە بووە هۆی ئەوەی سەرقاڵی خوێندنەوەی خووخدە سەرەکییەکانی "ڕەوشت"ـی مرۆڤ بم. لە ئاکامدا، خووخدەگەلی ١ و٢ و٣ به شێوەی راستەوخۆ پێوەندیان به "ڕەوشتی"ـی مرۆڤەوە هەیه و خووخدەگەلی ٤ و ٥ و٦ـیش کە بەرهەمی سروشتی ئەم ٣ خووخدەیەی سەرەتان پێوەندیان به "کەسایەتی مرۆڤ"ـەوە هەیه. ئەگەرچی خووخدەگەلی ٤ و ٥ و ٦ـیش دەتوانن ببن به خووخدە.
هەموومان دەزانین کە لە قوتابخانه هەندێک وانەمان لە پێش وانەکانی‌ترەوە فێر دەکەن. بۆ وێنەی بەر لەوەی "جەبر" فێر ببین دەبێ ریازی و ماتماتیک بخوێنین. بەر لە خوێندنی دیفرانسیەل دەبێ "جەبر" بخوێنین. لە کشت‌کاڵیش‌دا بەر لەوەی دروێنه بکەین دەبێ توویەکەی بچێنین. دەزانین کە مناڵان بەر لەو ڕاکردن دەبێ رێگا رۆیشتن فێ ببن. بەر لە بەڕێگادا رۆیشتن دەبێ گاگۆڵکێ بکەن. لە سروشتیش‌دا ئەو نەزم و تەکووزییه بوونی هەیه. 
به بڕوای من یەکێک لە کەموکووڕییە گەورەکانی رێکارە سادە و خێراکانی "سەرکەوتوویی" یان پێوەندی گرتن دەگەڕێتەوە سەر ئەوەی کە ڕێز بۆ یاسا سروشتییەکان دانانێن. تێکۆشا بۆ چاکسازی پێوەندییەکانمان بەر لەوەی خۆمان پێگەیشتبێتین، هیچ سوودێکی نییه. لەم ڕووەوە سەرجەمی ئەو هەوڵانەی کە به سازدانی ستراتێژئ نوێ بۆ دروست کردنی پێوەندی کارتێکەر دێنه ئاراوە بێ مانا دەنوێنێ و پڕاوپڕە لە درۆ و ساختەکاری. چون لە کاتی گوشار و سەختی‌دا، سروشتی کەسانی بێ ئیرادە، ئەگەرچی به ڕواڵەت سەرنج ‌ڕاکێشن، ئاشکرا دەبێ. 
لەم ڕووەوە دیسان لەسەر ئەو نەزم و تەکووزییه جەخت دەکەمەوە. بەو متمانەیەوە کە ئەم "خووخدانه" باشترین لێکۆڵینەوەیه کە تا ئێستا لەم بوارەدا هاتۆته ئاراوە و باشترین پێوەرە بۆ تاوتوێ کردنی ژیانی خۆتان. ک رتێکەری ئەم خووخدانه هێندە روونه کە دوای وەرگرتنەکەیان ناتوانین بیانخەینه ژێر پرسیارەوە. چون جەوهەری یاسا زاڵەکانن بەسە ژیاندا. ئەگەر ئەو سێ خووخدەیەی سەرەتا به ڕیشه بشوبهێنین، سێ خووخدەی دوایی وەکوو بەرهەم وان. 
قسەیەکی نەستەق هەیه کە دەڵێ: "هزرێک بچێنه بۆ ئەوەی کردوەیەک بدووریەوە. کردەوەیەک بچێنه بۆ ئەوەی خووخدەیەک بدووریەوە. خووخدەیەک بچێنه بۆ ئەوەی ڕەوشتێک بدووریەوە. ڕەوشتێک بچێنه بۆ ئەوەی قەدەرێک بدووریەوە."

عاده تی یه که م
خوتان به کارتێکەر بزانن.
سەرەکیترین عاده ت "کارتێکەر بوون"ـە. کارتێکەر بوون واته وەئەستۆ گرتنی بەرپرسسایەتی، لۆمە نەکردنی بارودۆخ یان کەسەکان، یان هێنانەوەی ئەم پاساوە کە هەڵسوکەوتتان بەرهەمی مەرجدار بوونەوەی ئێوەیه. دژە "کارتێکەر بوون" دژدکردەوەیی بوونه. گەر سەرنج بدە نه وشەی بەرپرسایەتی ((responsibility دەبینین کە سەرەتا response-ability بووە واته "توانایی وەڵامدانەوە". به واتایەکی‌تر توانای ئەوەت هەبێ کە وەڵام یان دژکردەوەی خۆت هەڵببژێری. 
کەسانی کاریگەر"کارتێکەر"ـن. وایه "بەرپرس"ـن. کەوایه هەڵسوکەوتیان بەرهەمی تەما و هەڵبژاردنی ئاگاهانەی خۆیانه و به پێی پرەنسیپەکانه. نەک بەرهەمی بارودۆخ و دژکردەوەیەک کە لە ڕووی هەست و سۆزەوە بێ. 
وای دانێن کە بڕیارتان داوە لەگەڵ بنەماڵەکەتان بچن بۆ گەشت. هەموو ئامادەکارییە کیشتان کردووە و دەزانن دەچن بۆ کوێ. بەڵام لەناکاو کەش‌وهەوا خراپ دەبێ و بڕیارەکەتان تێک دەدا. کەسانی کارتێکەر بەردەوام هەڵگری "کەش‌وهەوای ناخ"ـی خۆیانن و ئەم کەش‌وهەوایه بچنه هەر شوێنێک لەگەڵ خۆیان دەیبەن. واته زۆر داهێنەرانه گەشتەکەی خۆیان دەبەنه شوێنێکی‌تر و هەوڵ دەدەن لەو دۆخە خراپه باشترین شت بەرهەم بهێنن. دژە "کارتێکەر بوون" دژکردەوەیی بوونه. دژکردەوەی کەسانی لەم چەشنه لە بارودۆخێکئ ئاوەهادا بەم شێوەیەیه: "سوودی چییه؟ ئەم هەمووە هەوڵ و ماندوو بوونەمان هەمووی به فیڕۆ چوو." بێگومان ئەم ڕۆحه نەرێنییه لەسەر خۆیان و بنەماڵەکەیان کاریگەری نەرێنی دەبێ. لەو خشتەیەی خوارەوەدا زمانی کەسانی کردەوەیی و دژکردەوەیی هەڵسەنگێندراوە. 

لەو خشتەیەی خوارەوەدا تیۆری " بزوێنەر/ کردەوە" نیشان دراوە کە زیاتر لەسەر تاقیکارییەکەی "پائۆلۆف" یان هەمان تیۆری "مەرجدارکردنەوە" جەخت کراوەتەوە. پائۆلۆف سەلماندی کە هەر کات لە کاتی خۆراک دان به سەگێک هاوکات دەنگێکی تایبەتیش بێت، زۆر ناخایێنێ کە هەر کە ئەو دەنگه بڵاو ببێتەوە سەگەکە دەمی ئاو دەکا. چون به بزوێنەرێکی تایبەت "مەرجدار" کراوەتەوە. 
واتای ئەم تیۆرییه ئەمەیە کە کەسانی دژکردەوەیی مەرجدار بوونەتەوە کە به نیسبەتی بزوێنەرێکی تایبەت دژکردەوەیەکی تایبەت بنوێنن. ئەوە لە حاڵێک دایه کە کەسانی کردەوەیی، وەڵامەکەی خۆیان به شێوەی ئاگاهانه هەڵدەبژێرن. 
سێ تیۆری "دێتێرمینیسم"  هەیه، کە لە راستیدا هەمان تیۆری بزوێنەر/دژکردەوەیه کە به شێوەی راستەوخۆ یان ناراستەوخۆ بۆ پاساودانەوەی ناخی مرۆڤ وەرگیراون. 
١)دێتێرمینیسمی ژەنەتیکی: دەکوترێ ئەوەی کە هەن بەرهەمی دایک و باوک و ئەژدادی ئێوەن. هەر بەم هۆیەیه کە ئەم تایبەتمەندی و هەڵسوکەتانەتان هەیه. بۆ وێنه دایه‌گەورە یان باوە‌گەورەی ئێوەش ئاوەها زوو تووڕە دەبوون. ئەم تایبەتمەندییه لە DNA ئێوەدا جێگیر بوون. ئەم تایبەتمەندییه نەوە به نەوەی بەردەام بووە و ئێستا بۆته میراتی ئێوە. کەوایه تۆ خەڵکی ئیرلەندی و سروشتی ئیرکەندییەکان بەم جۆرەیه. لە راستیدا ئەم تیۆرییه پێمان دەڵێ کە مرۆڤ هیچ کارێکی لە دەست نایه و ئازادی هەڵبژاردنیان نییه و ئازادی هەڵبژاردن لە ئارادا نییه. ئەوە لە حاڵێک دایه کە کەسانی کارتیکەر بۆخۆیان هەڵسوکەوتی خۆیان هەڵدەبژێرن. 
 
٢)دێتێرمینیسمی دەروونی: ئەو شتەی کە هەن بەرهەمی پەروەردەی ئێوەیه. ئەزموونەکانی منداڵیتان بوونەته هۆی ئەم هەڵسوکەوتانەتان. پێکهاتەی "ڕەوشت"ـی ئێوە لە مناڵیتاندا پێکهاتووە و هەڵسوکەوتی ئێستای ئێوەی دەستنیشان کردووە. هەر لە چوونه ناو کۆمەڵێک کەسەوە خۆ دەپارێزن. هەر بۆیه گەر تووشی هەڵەیەک بن هەست به تاوانێکی زۆر دەکەن. به واتایەکی‌تر دیسانیش هۆکارگەلێک لە دەرەوەی ناخی مرۆڤ، باردودۆخ و کردەوەکانی ئەو دەستنیشان دەکا. 
٣)دێتێرمینیسمی ژینگەیی: دەکوترێ ئەوەی کە هەن بەرهەمی هەڵسوکەوتی هاوسەر، مناڵی تازەپێگەیشتوو، هەڵسوکەوتی سەرۆک، شێوەی هەڵسوکەوتی هاوکاران، بارودۆخی دەوروبەر، دۆخی خراپی ئابووری، به هۆی ڕەوشتی کۆمەڵگا یا نەریتی وڵاتەکەتان بەرهەم هاتووە. هەر بۆیه تا ئەم رادەیه هەست به زەبوونی داماوی دەکەن. گەر ئەم هۆکارانه نەبوونایه ژیانتان بەم جۆرە نەدەبوو.لەم ڕوانگەیەشدا توانای هەڵبژاردنی دروست و دژکردەوەی گونجاو بوونی نییه. 
 
ئەم سێ تاقمه کەسانێکی دژکردەوەیین نەک کەسانی کردەوەیی. قسەی سەرەکی ئەم کەسانه به گشتی ئەمانەن:
-من ناتوانم ئەم کارە ئەنجام بدەم.
-کاتم نییه. 
-تاقەتیم نییه. 
-ئەگەرچی ناچارم... 
-ئەگەرچی چار نییه و دەبێ...
 
قسەی ئەم جۆرە کەسانه نیشان دەدا کە حەزیان لەوەیه کە لە ژێر باری بەرپرسایەتی بێنه دەرەوە. ئەم کەسانه دەڵێن: من توانای وەڵامدانەوەم نییه. کەسێک کە خۆی به بەرپرس نەزانێ، لە کۆتاییدا بارودۆخ و هەلومەرجێک دێته ئاراوە کە پشتیوانی لە باوەڕەکەی دەکەن. واته کۆمەڵێک پێشبینی دێنێته ئاراوە و خۆی پێ دەسەلمێنێ. لە ئاکامدا ئەم کەسانه به سەختی خۆیان به قوربانی دەزانن و هەست بەوە ناکەن کە زاڵن بەسەر خۆیان و بارودۆخدا. تایبەتمەندی سەرەکی  کەسانی "دژکردەوەیی" ئەوەیه کە بەردەوام سەرقاڵی لۆمە کردنی کەسێک یان شتیکن. تەنانەت ئەستێرەکانیش لۆمە دەکەن. بۆ وێنه دەڵێن : "من لە دایک بووی مانگی(فڵانه مانگ)ـم هەر بۆیه زۆر بێ سەبر و تاقەتم لە بڕیاردان‌دان. یان به پێچەوانه بەم هۆیەیه کە کەسێکی ناشێلگیرم و ناتوانم بڕیار بدەم. لە ئاکامدا، لە ناوچاوی من نوووسراوە کە نابێ لەم مانگەدا بڕیاری گرینگ و سەرەکی بدەم. کەوایه تا مانگی داهاتوو رادەوەستم بۆ ئەوەی بتوانم باشتر بڕیار بدەم. لە هەمووی خراپتر ئەوەیە کە به شێوەیەک هەڵسوکەوت دەکا کە باوەڕەکەی خۆی دەسەلمێنێ. 
ئەوە لە حاڵێک دایه کە مرۆڤی کارتێکەرتەنیا پرەنسیپ و بایەخگەلێک هەڵدەبژێرن کە بۆخۆی لە ناخەوە بتوانێ جێ‌متمانه بوونەکەی دەستنیشان بکا و پشتڕاستی بکاتەوە.
ئێستا سەرنج بدەن کە دەربارەی تواناییە مرۆڤییەکانی خۆت چ ڕوانگەیەکت هەیه. ئایا دەتوانن وەڵامی خۆتان لە بەرامبەر هەر هەڵومەرجێک به شێوەی ئاگاهانه هەڵبژێرن. بەڵێ دەتوانن. "ئێلنۆر رۆزوێلت" کوتوویەتی: هیچ ناتوانێ به بێ ویستی خۆتان ئازارتان بدا. "گاندی"ـیش کوتوویەتی گەر خۆمان رێزی خۆمان نەخەینه بەر دەستی کەسێک، کەس ناتوانێ لێمان زەوت بکا." گەر بەڕاستی لەم ئارمانه تێبگەن، دەبینن کە ڕزگاریدەرترین ئارمانه. 
لێرەدا به نیازم چیرۆکی ویکتۆر فرانکێل- دەروونشیکاری ئوتریشی-تان بۆ باس بکەم. فرانکێل وەکوو دەروونشیکارێکی فڕۆیدی لەسەر ئەو بڕوایه کە ئەزموونەکانی منداڵی لەسەر ڕەوشت و کەسایەتی مرۆڤ کاریگەری راستەوخۆی هەیه. کەوایه بڕوای به جۆرێک لە دێتێرمینیسم هەیه. 
به هۆی جوولەکە بوون، نازییەکان به دیلی دە یگرن. دایک و باوک و برا و هاوسەرەکەی لە کوورە مرۆڤ‌سووتێنەکاندا لە ناو دەچن. بۆخۆشی ئەشکەنجه و لێدانێکی زۆر دەچێژێ به بێ ئەوەی کە بزانێ دواجار ئەم کوورانه چاوەڕێی دەکەن یان ئەوەی کە ڕزگار دەبێ یان ئەوەی دەبێ مرۆڤەکان و خۆڵەمێشەکان لە کوورەکان بهێنێته دەرێ. 
رۆژێکیان ڕووت و تەنیا لە ژوورێکی بچووک دا لە شتێک تێگەیشت کە دواتر پێی کوت "دوایین ئازادییەکانی مرۆڤ." ئەو ئازادیانەی کە نازییەکان نەیاندەتوانی لێی زەوت بکەن. ئەوان دەیانتوانی جەستەی ئەشکەنجه بدەن بەڵام شوناسی سەرەکی ئەو بەردەوام بێ‌خەوش بوو. چون ئەو بوو کە دەیتوانی بڕیار بدا هەمووی ئەم شتانه چۆناوچۆن کاریگەری لەسەر دابنێ. فرانکێل بەو ئاکامه گەیشت کە  لە نێوان ئەوەی کە ڕووی داوە (بزوێنەر) و دژکردەوەکانی به نیسبەتی ئەو بزوێنەرەوە،ئازادی یان مافی هەڵبژاردن بوونی بوو. دواتر بەرهەمی ئەزموونەکانی بوون به "لۆگۆتراپی" واته  "مانادەرمانی."
جارێکیان کە لە ساکرامێنتۆ سەبارەت به "کاریگەر بوون" قسەم دەکرد. ژنێک لە نێوام قسەکانمدا لە ناو جەماوەرەکەوە هەستا و به تاەزرۆییەوە دەستی کرد به قسە کردن. زۆر کەس سەری وەرسووڕاند بۆ ئەوەی ژنەکە ببینێ. بەڵام وەک ئەوەی نەتوانێ خۆی کۆنتڕۆڵ بکا دەستی کردبوو به قسە کردن لەگەڵ دەوروبەریانی.
منیش به تامەزرۆییەوە چاوڕێ بووم کاتی پشوودان بێ و بزانم چی ڕووی داوە. هەر کە پشوودان راگەیەندرا چوومه لای و داوام لێکرد ئەگەر حەزی لێیه ئەزموونەکەیم بۆ باس بکا. 
ژنەکە کوتی: " ناتوانی وێنای بکەی کە چ هەستێکم هەیه. من پەرەستاری نامێهرەبانترین و ناشوکرترین پیاوی ئەم دنیایەم. هەرچی بۆ ئەنجام دەدەم پێی ڕازی نابێت.هیچ کە سپاس و پێزانینی نییە، جۆرێکیش هەڵسوکەوت دەکا وەک ئەوەی بوونم نەبێ. بەردەوام ئازارم دەدا و ڕەخنەم لێ دەگرێ. ئەم پیاوە ژیانی لێ تاڵ کردووم و منیش تووڕەییە پەنگ خواردووەکەی خۆم بەسەر دیکەی ئەندامانی بنەمالەکەمدا دەبارێنم. دیکەی پەرەستارەکانیش هەر ئەو هەستەیان هەیه. هەموومان دۆعا دەکەین زوو بمرێ و ڕزگار بین به دەستیەوە.
"بەڵام ئەوەی کە تۆ به غێرەتەوە لەوێ ڕاوەستی و بڵێی هیچ شتێک ناتوانێ ئازارم بدات -و هیچ کەس به بێ ویستی خۆم ناتوانێ ئازارم بدا- و بۆخۆم هەڵمبژاردووە کە ژیانی سۆزداریم ئاوەها پڕ مەینەت بێ، به هیچ شێوەیەک بۆم قەبووڵ نەدەکرا. 
"بەڵام بەردەوام بیرم لێ دەکردەوە. بەڕاستی چوومه ناو ناخی خۆمەوە و پرسیم: ئایا دەسەڵاتی هەڵبژاردنی دژکردەوەم هەیه؟
"لە کۆتاییدا تێگەیشتم کە ئەم تواناییەم هەیه- کاتێک بۆخۆم ئەو دەرمانه تاڵەم هەڵڵووشی و تێگەیشتم کە بۆخۆم هەڵمبژاردووە  کە چارەڕەش بم- ئەوەشم زانی کە دەتوانم هەڵببژێرم کە چارەڕەش نەبم. 
لەو ساتەدا بوو کە من هەستامه سەر پێ. هەستم کرد ئیزنیان پێ داوم کە لە بەندیخانه بێمه دەرێ. حەزم دەکرد به هەموو جیهان بڵێم کە ئازادم. لە بەندیخانه هاتمه دەرێ و ئیتر هەڵسوکەوتی کەسێک منی کۆنتڕۆڵ نەدەکرد و دیل نەکراوم. 
گەر کەسێک نەتوانێ ئەم راستییه بدرکێنێ کە: ئەوەی کە هەم به هۆی هەڵبژاردنەکانی پێشوومەوەیه، توانای ئەوەشی نابێ کە بڵێ: ئیتر ئەم جارە بەم شێوەیه هەڵدەبژێرم. 
هیچ شتێک لەوە خۆشتر نییه کە بزانی سەرەڕای ئەوەی هەر شتێک ڕوو دەدا، دەتوانین وەڵام یان دژکردەوەی خۆمان هەڵبژێرین. چون لە نێوان بزوێنەر و دژکردەوەدا مەودا و کاتێکی کورت هەیه.
دواتر به هەڵبژاردنی وەڵام یان دژکردەوەی خۆتان کاریگەری لەسەر ڕووداوەکان دابنێن. چون ئەو شتەی لە مێشکتان دایه جیهانی ئێوە پێک دێنێ. یەکێک لە ماددە شیمیاییەکان بگۆڕن بۆ ئەوەی فۆرمۆلەکە به گشتی گۆڕانی بەسەردا بێ. چون بۆخۆتان سەرچاوەی ئەوینێکی مەرجدار بوون و ئێستاش دەتوان سەرچاوەی ئەوینێکی پاکو بێگرد بن. کاتێک بەردەوام سپاردە ئەویندارانەکەی خۆتان تۆکمە دەکەن، پێوەندییەکانتان بەرەو باشی دەڕوات.
بۆخۆم کاتێک دوای کاروباری رۆژانه لە نێو ماشێنەکەمدا دادەنیشم،ئەم ڕستانه دووپات دەکەمەوە: "نەک بەرەو گرینگترین بەڵکوو بەرەو خۆشترین بەشی ژیانم ئەڕۆم و کاتێک گەیشتمەوە ماڵێ به جوانترین وشە و رسته هاوسەر و مناڵەکانم ئەدوێنم." 
ئێوەش دەتوانن به تامەزرۆییەوە باسی ئەو رۆژە بکەن کە بنەمالەکەتان تێپەڕیان کردووە. تەنیا ٥ خولەک کات دانان بۆ دروست کردنی پێوەندییەکی ئەویندارانه دەتوانێ کەشی بنەماڵەکەتان بگۆڕێ. هەڵبەت ئەم ٥ خولەکە دەبێ لەگەڵ دیکەی کاتەکانی رۆژ هاوتەریب بێ. هەموو رۆژێ ماوەیەک لەگەڵ هاوسەرەکەم لە تەنیاییدا قسە دەکەم. گەر لە سەفەر بم تەلەفوونی بۆ دەکەم. گەر ماڵەوە قەرەباڵغ بێ دەچین بۆ دەرەوە. بەڵام هەموو رۆژێ ماوەیەک دووبەدوو قسە دەکەین. دەچین بۆ شوێنێک کە مناڵەکان لەوێ نەبن و پرسە کارییەکانم تێکەڵ به قسەکانم نەبن. بۆ ئەوەی بتوانین به باشی هەستەکان و قسەکانی خۆمان باس بکەین.
ئەوەتان لە یاد بێ کە مەبەست لە دەربڕینی هەستەکان، دەربڕینی بیروباوەڕەکان نییه. توانایی دەربڕینی هەست لێهاتووییەکە کە هەر کەسێک دەبێ لە ناخی خۆیدا پەروەردەی بکا. هەرچەند بۆ هەستیار بوون دەبێ به سەربەخۆیی سۆزدارانه گەیشتبێتی. واته لە بواری هەستەوە سەربەخۆ بن و پێویستیتان به پاڵپشتی کەسێکی دیکە نەبێ. 
دەستەواژەی "کارتێکەر بوون" لە ئێستا لەو نووسراوانەی کە سەبارەت به بەڕێبەرایەتین زۆر باوە. ئەگەرچی لە زۆربەی وشەدانەکاندا ناتوانی ئەم وشەیه بدۆزییەوە. واتای لە سەرووی داهێنان و دەسپێکی کارێکە. زۆرتر بەو واتایەیه کە هەڵسوکەوتی ئێمه بەرهەمی تەماکانی ئێمەیه نەک لەدایک‌بووی بارودۆخ و هەل‌ومەرج. کەواته دەسەڵاتی ئەوەمان هەیه کە ئیزن بدەین کە هەستەکان هاوتەریبی بایەخەکان بن. 
جارێکی دیکە دەمهەوێ سەرنجتان بۆ وشەی بەرپرسایەتی((responsinility ڕابکێشم  کە دەکرێ بەم شێوەیەش بنووسرێ: response-ability. لەم کاتەدا لەنەکاو واتای وشەی بەرپرسایەتی دەبێته " توانایی هەڵبژاردنی وەڵام یان کردەوەی خۆت" و واتای ڕاستەقینەی "کاریگەر بوون"ـیش هەر ئەمەیه. کەسانی کاریگەر لۆمەی بارودۆخ و کەسانی‌تر ناکەن و ئەم شتانه به هۆکاری هەڵسوکەوتەکانی خۆیان نازانن. لە ئاکامدا هەڵسوکەوتیان بەرهەمی هەڵبژاردنی ئاگاهانه و به  پێی بەهاکانه نەک بەرهەمی بارودۆخ و هەل‌ومەرج کە به پێی هەستەکانه.
دوکتۆر ویکتۆر فرانکێل دەڵێ: " مرۆڤەکان دەتوانن زۆر شتی بەبایەخ لە دەست بدەن جگه لە سەرەکیترین ئازادی مرۆڤ: ئازادی هەڵبژاردن-واته شێوەی هەڵسوکەوت یان شێوازی بەرەوڕووبوونەوە لەگەڵ چارەنووس یان هەر رووداوێک- و ئازادی هەڵبژاردنی ڕێگەی خۆت.
چون سەربەستی بەرهەمی هەل‌ومەرجه و ئازادی بەرهەمی ناخی مرۆڤه. سەربەستی واته هەڵبژاردن لە نێوان بارودۆخە جیاوازەکانی دەوروبەر. بەڵام ئازادی واته دەسەڵاتی بە کارهێنانی ئەو بژاردە و ڕێگایانه. 
نیچه دەڵێ: کەسێک کە "بۆچی"ـییەکی هەیه لەگەڵ هەموو "چۆناوچۆن"ـێک دەسازێ. 
هەڵبەت ئەگەر ساڵانێکی زۆر هۆکار بهێننەوە کە بۆچی چارەڕەشن-به تایبەت ئەگەر کەسێک بارودۆخی دەوروبەری به هۆکاری ئەم چارەڕەشییه بزانێ-کارتێکەر بوون به هیچ شێوەیەک ئاسان نییه. ئەبێ دەرمانه تاڵەکە بخۆی. بەڵام لەگەڵ قووت دانەکەی هەستێکی خۆشتان دەبێ.
بەرزترین بایەخ، شێوازی سازانی ئێمەیه لەگەڵ ئازار و کێشە و لەمپەرەکان. لێرەدایه کە قووڵترین کاریگەری لەسەر کەسانی دیکە دادەنێین.
جارێکیان کە لەسەر "کارتێکەر بوون" قسەم دەکرد، پیاوێک هاته نێوقسەکانم و کوتی: بەڕاستی حەزم لەم قسانەته، بەڵام پێموایه لە ژیانی هاوبەشی خۆمدا ناتوانم "کارتێکەر" بم، چون من و هاوسەرەکەم ئەو هەستەی کە لە سەرەتای ژیانی هاوبەشیمان بوومان لە دەستمان داوە. ئیتر لە پێوەندییەکەی ئێمەدا خۆشەویستی بوونی نییه. 
کوتم: دەی بەرنامەت چییه؟  بە تەمای چی بکەی؟
وەڵامی داوە: نازانم. سێ مناڵم هەیه و نیگەرانی ئەوانم و نازانم چی بکەم.
کوتم: دەی خۆشت بوێ
کوتی: وادیارە تێنەگەیشتی. وتم ئیتر هەستێک بوونی نییه، خۆشەویستییەک بوونی نییه. 
هەمیسان کوتم: دەی خۆشت بوێ. هەر ئەو جۆرەی کە دەیبینی "خۆشویستن" کردەوەیه نەک هەستێکی بەتاڵ.
لەر سەرانسەری ئەدەبیاتدا دەبینن کە خۆشەویستی(وەک هەست) بەرهەمی خۆشەویستی (وەک کردەوە)ـیه. بەرهەمی خۆنەویستی و گیانفیداییەکانی خۆتانه. هەر وەک چۆن دایکێک مناڵێک دەهێنێته دنیا. خۆشەویستی ئەم دایکە بۆ مناڵەکەی بەرهەمی ئەو کۆمەڵە ئەزموونەیه کە تا کاتی لەدایک‌بوونی مناڵەکە ب دەستی هێناوە. 
کە مرۆڤ دەفرایەتی(گنجایش) سۆزدارانەی خۆی پەروەردە نەکا، ناتوانێ به بێ مەرج کەسەکانی دیکەی خۆش بوێ. خۆشەویستی بێ مەرج، ریشەی دیکەی هەیه. یەکەم بەشی ئەم ڕیشەیه، وەئەستۆگرتنی بەرپرسایەتی بۆ وەلامدانەوە یان دژکردەوەی خۆته. هەروەها ئەوەی کە لە کاتی وەڵام دانەوەدا کەسانی‌تر و هەل‌ومەرجەکان لۆمە نەکەین و به بەرپرسیان نەزانین. 
 
 
 
 
 
 
 
 
 
 
 
 
 
 
 
 
 
 
 
 
 
بازنەی نیگەرانی/بازنەی دزەکردن￼

یەکێک لە باشترین رێگاکان بۆ لێکدانەوەی ڕادەی "کارتێکەر بوون"ـی خۆمان، ئەوەیه کە بزانین وزه و کاتی خۆمان بۆ چی تەرخان کردووە. هەموومان نیگەرانی بنەماڵه و کاروئیش و قەرز و شەڕ و هتدـین. دەتوانین بازنەی نیگەرانی خۆمان لەو شتانەی کە زۆریان بۆ نیگەران نین جیا بکەینەوە. 
کاتێک چاو لە ناخی خۆمان دەکەین "بازنەی نیگەرانی" خۆمان دەبینین و تێدەگەین کە چ شت‌گەلێک لە دەرەوەی نیگەرانییەکانی ئێمەن و لە چ بوارێکدا دەتوانین زیاترهەوڵ بدەین. ئەم نیگەرانییه تایبەتیانه دەچنه خانەیەکی بچووکەوە و ناوی دەنێین " بازنەی دزەکردن" .￼

به پێی ئەوەی کە کات و وزەی خۆمان بۆ کام یەک لەو دوو بازنەی زیاتر تەرخان دەکەین دەتوانین ڕادەی "کارتێکەر بوون"ـی خۆمان هەڵسەنگێنین. 
 
وزەی ئەرێنی بازنەی دزەکردن بەرفرەوان دەکا.￼

کەسانی کارتێکەر، هەموو سەرنجی خۆیان دەخەنه سەر "بازنەی دزەکردن"ـی خۆیان. واته دەپەرژێنه سەر پرس‌گەلێک کە لەژێر کاریگەری راستەوخۆی خۆیان دایه. واته ئەو پرسانەی کە دەتوانن ئەنجامی بدەن. سروشتی وزەکەی ئەوان ئەرێنییه و بەرفرەوان‌بوون و پەرەسەندن و هەڵکشانی "بازنەی دزەکردن"ـی خۆیان.
ئەمە لە کاتێک دایه کە کەسانی‌تر، زۆرتر سەرنج دەخەنە سەر "بازنەی نیگەرانی": سەر خاڵە لاوازەکانی خەڵک، کێشەکانی دەوربەر و دۆخیێک کە لە دەرەوەی بژاردەکانی ئێمە دایه. شێوەی قسە کردن و هەڵسوکەوتیان بەرەو لۆمەکردن و تووڕەبوون و زمانێکی زبر دەڕوا. ئەم قزه نەرێنی و کردەوە نەشیاوانه دەبێته هۆ بچووک بوونەوەی "بازنەی دزەکردن”
 
وزەی نەرێنی بازنەی دزەکردن چکۆلە دەکاتەوە￼
[image: image8.png]
کاتێک سەرنجی خۆمان دەخەینه سەر "بازنەی نیگەرانی"، وەها دەسەڵاتێکیان پێ ئەبەخشین کە دەچینه ژێر ڕکێفی ئەوانەوە و ئیتر دەست بۆ کردەوەیەک کە قزەی ئەرێنیمان پێ دەبەخشێ نابەین. 
 
 
"بازنەی نیگەرانی" کەسانی کارتێکەر لانی‌کەم به ڕادەی "بازنەی دزەکردن"ـەکەیانه. بەو جیاوازیەوە کە ئەم بەرپرسایەتییه قەبووڵ دەکا کە دزەکردنی خۆی به شێوەیەکی جوان و ڕێک‌وپێک به کار بهێنێت. 

عاده تی دووهەم
به شێوەی زەینی لە کۆتاییەوە دەست پێ بکەن.
 
عاده تی دووهەم ئەوەیه کە به ڕوونی بزانی دەچی بۆ کوێ، بۆ ئەوەی بزانیت بەتەمای به کوێ بگەی. بۆ ئەوەی لە کۆتاییدا ئەو شتەی کە دەته وێت پێکی بهێنیت، ڕۆژ به ڕۆژ ڕێنوێنیت بکا. بە وێنەی چاوەدێرێکی بیناسازی کە هەموو ڕۆژێ بە نەخشەکەیەوە دەچێته سەر پڕۆژەکە و به شێوەی زەینی کۆتاییەکەی دەبینێ و دەزانێ و هەموو رۆژێکیش به کەڵک وەرگرتن لەو نەخشەیه دەربارەی وردەکارییەکان بڕیار دەدا. 
چون هەمیشه دوو جۆر ئافراندن بوونی هەیه و هەر جۆرە ئافراندنێکی فیزیکی به دوای ئافراندنێکی زەینییەوە سەرهەڵدەدا. هەر ئەو خانووەی کە ئێستا لەوێدا دەژین بهێننه بەر چاوتان. تەنانەت بە ر لەوەی خشتێک لەسەر خشتێکی دیکە دابندرێ، سەرەتا لە نەخشەیەکدا ئەو خانووە دروست کرابوو. گەر نەخشەی خانووەکە کێشەی هەبێ، پاش ساز کردنەکەی دەبێ بۆ چاکسازییەکەی تێچوویەکی زۆر سەرف بکەی. دارتاشەکان قسەیەکی نەستەقیان هەیه دەڵی: "دوو جار بیپێوە و یەک جار بیبڕە".
عاده تی دووهەم دەڵێ: بەرنامەی خۆتان بنووسن. فەلسەفە و بەهاکانی خۆتان دەستنیشان بکەن. دروشمی تاکەکەسی خۆتان لە دڵ و زەیندا بگونجێنن. لە جیاتی ئەوەی به هۆی ڕابردووەوە خۆتان بەرتەسک بکەنەوە، لە ڕێگەی خەیاڵەوە خۆتان به تواناییەکانی خۆتانەوە بلکێنن.
ڕابردووتان بەشێک لە بیرەوەریتانه
تواناییتان بەشێکە لە خەیاڵەکانتان
خەیاڵ تایبەتمەندی سەرەکی مرۆڤه و گیانلەبەرانی‌تر ئەم شتەیان نییه. دەتوانن زانیارییەکانی خۆتان بۆ هەر بەشێک لە داهاتوو تووڕ بدەن. کات و شوێن لە بەرامبەر هێزی خەیاڵی ئێوەدا هیچ دەسەڵاتێکی نییه. گەر فێر ببن کە به ڕوونی شتەکان وێنا بکەن و لە ڕێگەی هەست و شعووری خۆتانەوە باش لە خراپ جیا بکەنەوە، ئەوە سەرەکیترین پرەنسیپی ژیانی خۆتان دۆزیوەتەوە. ئەو کات نێوی ئەم دۆزینەوەیه دەنێن: ئامانج‌نامه، نیزام‌نامه، سیستەمی بیڕکردنەوە یا هەر نێوێکی کە  پێتان خۆش بوو. ناوەرۆکی عاده تی دووهەم دروشمی "بەرپرسایەتی تاکەکەسی"ـیه و دەتوانن پێشی بڵین “عاده تی ڕێبەرایەتی. چون مەبەست لە "ڕێبەرایەتی" لێرەدا سەرەڕای "رێبەرایەتی ڕێکخراوەیی"، ئەوەیه کە ئەو کەسە سەرەتا دەبێته ڕێبەری خۆی. 
به لە بەرچاوگرتنی ئەم یاسایه کە هەموو شتیک دوو جار لە دایک دەبێ، ڕێبەرایەتی دەبێ یەکەم ئافراندن بێ و بەڕێوەبەرایتیش دەبێ دووهەم ئافراندن بێ. کەوایه بەڕێوەبەرایەتی، ڕێبەرایەتی نییه. ڕێبەرایەتی ڕووبەرووی پرسگەلێکی لەم چەشنەیه کە: دەمانهەوێ چ کارێک به ئەنجام بگەیەنین. بەڕێوەبەرایەتی لەگەڵ ئەم پرسە بەرەڕووە کە: چۆناوچۆن دەتوانین کارێکی دیاریکراو به باشترین شێوە به ئەنجام بگەیەنین. پیتێر دراکێر لەم بارەیەوە دەڵێ: بەڕێوەبەرایەتی واته ئەنجام دانی کارەکان به باشترین شێوە بەڵام ڕێبەرایەتی واته ئەنجام دانی کارە باشەکان.
رێبەرایەتی بیر لە ڕێگا دەکاتەوە. بەڵام بەڕێوەبەرایەتی بیر لە سیستەمی لۆجستیک و کردەوەیی دەکاتەوە. ئایا تا ئێستا لە پەیژەیەک سەر کەوتوون کە دواجار تێبگەن کە پەیژەکە لە سەرەتاوە به دیوارێکی هەڵەوە هەڵپەساردراوە؟ ئەو کەسانەی کە سێناریۆی ژیانیان به هۆی هەل‌ومەرج و جۆری پەروەردەکەیانەوە نووسراوەتەوە، وێنەیەکەی ڕوونیان لە "کاریگەر بوون"ـی خۆیان به دەستەوە نییه. هەر بۆیه ژیان و کرداریان لە لایەن کەسانی دیکەوە دەستنیشان دەکرێن و لە ڕاستیدا لە لایەن ئەو کەسانەوە ڕێبەرایەتی دەکرێن. خۆیان بەرپرسی ژیانی خۆیان نین. به واتایەکی‌تر پەیژەکەیان به دیوارێکی هەڵەوە هەڵپەسێردراوە و دواجار دەگەنه شوێنێک کە هەرگیز حەزیان لێی نەبووە.
 ئایا هەرگیز به هۆی ئیشەوە ئەندامانی بنەماڵەکەتان لە یاد کردووە؟  ئایا لە درێژ ماوەدا ئەم کردەوەیه بایەخێکی ئەوتۆی هەیه؟ ڕەنگه لە کورت ماوەدا باش بێت بەڵام لە درێژ ماوەدا کردەوەیەکی گونجاو نییه.
کۆمەڵێک کرێکار وێنا بکەن کە به کەڵک وەرگرتن لە مشارەکە گەورەکانی خۆیان له نیو دارستانێک خه ریکی رێگە درووست کردنن.
بەڕێوەبەران لە پشتەوەی ئەوانەوە دەڕۆن و پشتیوانیان لێ دەکەن-مشارەکانیان بۆ تیژ دەکەن-پەیڕەو پرۆگرامەکان دەنووسنەوە؛ کۆڕی بەهێز کردن ماسولکەکان بەڕێوە دەبەن؛ تەکەنەلۆژیای پێشکەوتوو دەهێنن و هتد.
ڕێبەر ئەو کەسەیه کە لە بەرزترین دارەوە سەر دەکەوێ. لە ڕوانگەیەکی بەرزەوە به گشتی دۆخەکە دەبینێ و هاوار دەکا: ئەو ڕێگە هەڵە یه.
بەڵام  کرێکاره کان به سەختی سەرقاڵی کارن- بەڕێوەبەرە سەرقاڵ و کاراکان- چۆناوچۆن وەڵام دەدەنەوە؟ دەڵێن: بێدەنگ بە! خەریکین به خێرایی دەڕۆینە پێشەوە.
زۆر جار وەک کەس و گرووپ و رێکخراوەیەک وەها سەرقاڵی کارەکەمانین کە بیر لەوە ناکەینەوە کە لەم  دارستانه به رێگه یه کی هەڵە دا درۆین. چون زۆر به سانایی دەکەوینه داوی سەرقاڵییەکانی ژیانەوە. دەتوانین لە پەیهەی بەختەوەرییەوە سەرکەوین و دواتر تێبگەین کە لە سەرەتاوە ڕێگەکەمان به هەڵە پێواوە. 
لە دوایین دانیشتنی بەرنامەیەکی فێرکاری بەڕێوەبەران لە "سیاتل" سەرۆکی کۆمپانییەکی نەوت هات بۆ لام و کوتی: کاتێک لە دووهەم مانگی خولی فێرکارییەکەدا باسی جیاوازی نێوان ڕێبەرایەتی و بەڕێوەبەرایەتیت کرد تازه زانیم کە من لە پێکەی سەرۆکی ئەو کۆمپانیایەدا هەرگیز لە جێگەی ڕێبەرێکدا نەبووم. تا بیناقاقا نوقمی بەڕێوەبەرایەتی پرسە ورد و کێشە رۆژانەکان ببووم. بەڵام تەما م گرت کە خۆم لە کاری بەڕێوەبەرایەتی بهێنمە درەوە. دەمتوانی داوا لە کەسانی دیکە بکەم کە ئەم کارانه ئەنجام بدەن. بەتەما بووم بەڕاستی رێکخراوەکەم ڕێبەری بکەم.
زۆر ئاستەم بوو. واز هێنان لە بەڕێوەبەرایەتی سەخته. چون دەبوو وام لەم هەمووە کێشە و گرفته ورد و گەورانه بهێنایه کە لە بەر دەمم ‌دا بوون. کاتێک دەستم کرد به لێکدانەوەی کێشە و گرفتەکان رێکخراوەکە و بڕیاڕدان لەسەریان، زۆر هەستم به ڕەزامەندی نەدەکرد. بۆ کەسانی‌تریش هەر ئاستەم بوو. ئیتر وەک جاران نەیاندەتوانی به ئاسانی من ببینن. چون پێیانخۆش بوو وەک جاران لە چارەسەرکردنی کێشەکاندا یارمەتیان بدەم. 
بەڵام خۆم بەدەستەوە نەدا. تەواو بەو قەناعەته گەیشتبووم کە دەبێ سەرقاڵی ڕێبەرایەتی بم و هەر واشم کرد. لە ئێستا دۆخی کۆمپانیاکەی ئێمە تەواو گۆڕاوە. لەگەڵ هەل‌ومەرجەکان باشتر گونجاوین. فرۆشەکەمان بۆته دوو هێندە و داهاتەکەشمان بۆته چوار هێندە. ئێستا به رێبەرایەتییەوە سەرقاڵم. 
زۆر جار دایک و باوکەکانیش لە جێی ڕێبەرایەتی کردن-ڕێنوێنی و دروست کردنی ئامانج و پتەو کردنی هەستی یەکبوونی بنەماڵەیی- دەکەونه داوی بەڕێوەبەرایەتییەوە واته دەکەونه داوی وردەکارییەکانی ژیانەوە. لە ژیانی تاکەکەسی ئێمەشدا نەبوونی ڕێبەرایەتی زیاتر هەستی پێ دەکرێ. بەر لەوەی پرەنسیپ و بەهاکانی خۆما دەستنیشان بکەین، سەرقاڵی ئامانج و شێوەی گەیشتن بەو ئامانجانه دەبین. ڕێگەچارەی زۆربەی ژیانه هاوبەشەکان ڕێبەرایەتی زیاتر و بەڕێوەبەرایەتی کەمترە. 
هەڵبەت گرینگی بەڕێوەبەرایەتی نکۆڵی لێ ناکرێ. چون پاش ئەوەی پرەنسیپەکانی خۆمان هەڵبژارد دەبێ به باشترین شێوەش ئەنجامیان بدەین. عاده تی دووهەم لەسەر ڕێبەرایەتی واته بەها بنەڕەتییەکانی تاکەکەس یان رێکخراوە جەخت دەکاتەوە و زۆرتر سەرنج دەداته پێکهاتنی فەرهەنگ یان دروشمی بەرپرسایەتی تاکەکەسی یان دروشمی بەرپرسایەتی ڕێکخراوەیی.(هەڵبەت بنەماڵەش به ڕێکخراوە دێته ئەژمار). کەوایه پاش ئەوەی دروشمه تاکەکەسییەکەی خۆتان نووسی، لەگەڵ بنەماڵە و دۆستان وهاوڕێیان کۆ بنەوە دروشمی بەرپرسایتی بەکۆمەڵیش بنووسنەوە و بەردەوام سەرقاڵی تاوتوێ کردنی بن بۆ ئەوەی به باشترین ئاستی پەیرەوێکی رێکخراوەیی بگا. لە هەموو شت گرینگتر ئەوەیه کە به پێی ئەو پەیڕەوه ژیان بکەی. ئەگەر به شێوەی ڕێک‌وپێک ئەم بڕیارانه بکەنه کردەوە تێدەگەن کە فەرهەنگێکتان نبیات ناوە لەسەر بنەمای ڕوانگەی "براوە/براوە" و سینێرژی واته وزەی به کۆمەڵ.
لەم دواییانەدا لە هوتێلێکی تایبەت خولی فێرکاریم به ١٧٥ بەڕێوەبەر پێک هێنا. شێوازی خزمەتگوزارییەکانی ئەو هوتێلە تووشی سەرسوڕمانی کردم. خزمەتگەزارییەک کە لە هەموو ئاستێکدا و به شێوەیەکی خۆڕسک و به بێ ڕیا و ساختەکاری و تەنانەت بە بێ کەسێک کە چاوەدێریان بکا بکا لە هەموو کاتێکدا بەرچاو بوو. 
شەو بوو و بەڕاستی درەنگ گەیشتوبوومێ. پاش ئەوەی ژوورێکم وەرگرت پرسیم  ئایا دەتوانم لە ئێستاوە داوای شێو(شام)ەکەم بکەم؟ بەرپرسی وەرگرتنی میوانەکانی هوتێل کوتی: چێشتخانەکە داخراوە بەڕێز کاوی. بەڵام خۆم دەتوانم بچم و بابۆڵەیەک شتێکت بۆ بهێنم. بەڕاستی ڕێزی لێ دەگرتم. هەڵسوکەوتەکەی بووە هۆی سەرسوڕمانم. بەڵام ئەوەشم دەزانی کە بۆچی لەوێم. دەبوو خولی فێرکاریم بۆ ١٧٥ کەس لە بەڕێەوەبەرانی فرۆشگە گەورەکان پێک بهێنایه. کارمەندانی هوتێلەکە بەردەوام لێیان دەپرسیم: "هیچت پێویست نییه؟ ئەگەر کارێکت بوو پێمان بڵێ."
رۆژی دوایی و لە کاتی وانە کوتنەوەکەمدا زانیم کە هەموو ماژیکەکانم پێ نییه. لە میانەی پشوودانێکی کورتدا چوومه دەرەوە و کارمەندێکی هوتێلەکەم تووش بوو کە بەپەلە دەچوو بۆ هۆڵێکی‌تر. پێم کوت: کێشەیەکم هەیه.سەرقاڵی وانه کوتنەوە به کۆمەڵێک لەو بەڕێوەبەرانم و ئێستاش پێویستیم به چەند دانه ماژیک هەیه.
چاوێکی لەو ئێتیکێتەکەم کرد و کوتی: بەرێز کاوی من کێشەکەی تۆ چارەسەر دەکەم. ئیتر نەیکوت: چۆناوچۆن بۆت بدۆزمەوە، یان ئەم کێشەیه پەیوەندی به منەوە نییه یان من بەرپرسی ئەم کارە نیم و... . ئەو یەک ئامانجی هەبوو ئەویش ئەوە بوو کە یارمەتیم بدا. به شێوەیەکیش یارمەتی دام کە من لەم کردەوەیەی ئەو چێژ وەرگرم. 
پاش تەواو بوونی دانیشتنەکە لە خوارەوەی هوتێلەکە سەرقاڵی چاو لێکردنی کۆمەڵێک بەرهەمی هونەری بووم و یەکێک لە کارمەندانی هوتێلەکە هات بۆ لام و پرسی: بەڕێز کاوی حەز دەکەی ئەو کتێبەی کە سەرجەم بەرهەمە هونەرییەکانی ئەم هوتێلەی تێدایه بیبینی؟ بەڕاستی سەرم سوڕمابوو لەوەی کە چۆناوچۆن ئەم هەمووە کەس باش و تامەزرۆی خزمەته به یەکەوە لێرە کۆ بوونەتەوە؟! شێوازی خزمەت کردنی ئەم کەسانه سەرسوڕهێنەر بوو. 
دواتر یەکێکی‌تر لە کارمەندانی هوتێلەکەم دی کە چووبووە سەر پەیژەیەک و پەنجەرەکانی هوتێلەکەی خاوێن دەکردەوە. لەو سەرەوە چاوی به کەسێک کەوت لە دەرەوە کە نەیدەتوانی به باشی به ڕێدا بڕوا. ئەو کەسە نەکەوتبوو به عەرزدا به تەنیاش نەبوو. بەم حاڵەوە ئەو کارمەندە لە پەیژەکە هاته خوارەوە و یارمەتی دا بۆ ئەوەی ئەو کەسە بێته نێو هوتێلەکەوە و به باشی ئاگاداری لێ دەکرد. دواتر گەڕاوە سەر کارەکەی خۆی و دەستی کرد به خاوێن کردنەوەی پەرنجەرەکان. 
بەڕاستی حەزم دەکرد تێبگەم کە ئەم فەرهەنگه چۆناوچۆن لە ناو ئەم کارمەنەدا پێک هاتووە کە هەموویان به تامەزرۆییەوە حەزیان لە خزمەت کردن به نیسبەتی مشتەرییەکانەوە. لەگەڵ سەرجەم کارمەندانی ئەم هوتێلە وتووێژم کرد و دوجار تێگەیشتم کە خزمەت کردن تێکەڵ به هەست و زەینیان بووە. 
لە دەرگاکەی پشتەوە چوومه ناو چێشتخانەی هوتێلەکە و لەوی چاوم به تابلۆیەک کەوت کە به دیوارەکەوە هەڵواسرابوو و لەسەری نووسرابوو: "هەر کام لە ئێمه خزمەتکارێکی تەواوین."
چوومه لای بەڕێوەبەری هوتێلەکە و کوتم کاری من یارمەتی گەیاندن به ڕێکخراوەکانه بۆ ئەوەی فەرهەنگی کاری به کۆمەڵ لە ناویاندا پێک بێت پەرەی پێ بدەم. دواتر کوتم ئەو شتەی لە ئێرەش ئێوە رێکتان خستووە بۆته هۆی سەرسوڕمانی من. 
پرسیاری کرد: "حەز دەکەی هۆکارەکەی بزانی؟" لەو کاتەدا دروشمی بەرپرسایەتی هوتێلە زنجیرەییەکانی پێ نیشان دام. دروشمێکی جوان و سەرنجڕاکێش بوو. بەڵام زۆرم رێکخراوە بینیەوە کە دروشمی جوان و سەرنجڕاکێشیان هەیه. پرسیاری کرد: "حەز دەکەی دروشمی بەرپرسایەتی ئەم هوتێلە بزانی؟" پرسیم: " مەگەر دروشمەکەتان لەگەڵ هوتێلەکانی دیکە جیاوازی هەیه؟" کوتی: "بەڵێ. دروشمی ئەم هوتێلە به پێی هەل‌ومەرج و دۆخی دورەبەری خۆمان پێک هاتووە."
پرسیم: "کێ پێکی هێناوە؟" 
کوتی: "هەمووان"
پرسیم: " هەمووان؟ بەڕاستی هەمووان؟ واته پاسەوان و خزمەتکار و کارمەند و هەموو لایەک لەم بڕیارەدا بەشداریان کردووە؟"
کوتی: "بەڵێ، هەمووان"
پرسیم: "تەنانەت ئەو کەسانەی کە دوێشەو بەرپرسی وەرگرتنی من بوون؟"
پرسی: "ئایا حەز دەکەی دروشمی ئەوانیش ببینی؟" چون ئەوانیش بۆخۆیان دروشمێکی جیاوازیان هەیه. هەڵبەت ئەم دروشمانه لەگەڵ دروشمی سەرەکی هوتێلەکە هاوتەریبن. ئەم جارەیان لاپەڕەیەکی‌تری نیشان دام. دروشمێک که هی کارمەندانی بەشی وەرگرتنی میوان بوون و لەگەڵ دروشمی سەرەکی هوتێلکە هاوئاهەنگ بوو. واته دروشمی سەرەکی سەرچاوەیەک بوو بۆ باقی بڕیار و تەماکای بەشە جۆراوجۆرەکانی ئەم هوتێلە. 
لەم دواییانەشدا ئێمه دروشی بنەماڵی خۆمانمان نووسی. بۆ به ئاکام گەیاندنەکەشی هیچ پەلەیەکمان نییه. چون ئەم پرۆسەیه نابێ به خێرایی بێته ئاراوە. من بەردەوام به رێکخراوەکان دەڵێم کە لانی کەم شەش مانگ تا دوو ساڵ کات دابنێن بۆ دیاری کردنی دروشمی ڕێکخراوەکەتان. چون رەمزی سەرکەوتن لەم بوارەدا بەشداری گشت ئەندامانی ڕێکخراوەکەیه. 
نهێنی بەرپرسایرتی، بەشداری ڕاسنەقینەی گشت کەسەکانە.
گەر بەشداربوونێک لە گۆێ‌دا نەبێ بەرپرسایتییەکیش لە گۆڕێدا نییه.
 
به تایبەت کاتێک کەسانی نوێ دێنه نێو رێکخراوەیەکەوە دەبێ به باشی بزانن کە ئەم ڕێکخراوەیه بۆچی ئەم شێوازه پەیڕەو دەکا. یان به چ هۆکارێکه که ئاوەها لگەڵ مشتەرییەکان هەڵسوکەوت دکەن. کەوایه بەر لەوەی دروشمەکە بنووسن، دەبێ هەموو ئەندامان لەسەر ئەم دروشمه رێک بکەون. بەڵام کاتێک ئەم دروشمه بوو به نووسراوە وەک یاسای بنەڕەتی وڵاتان ئیتر گۆڕانی بەسەردا نایه. چون دەبێته پێوەرێک بۆ لێکدانەوە و هەڵسەنگاندنی یاساکانی دیکە. 
عاده تی دووهەم واته پێکهێنانی دروشم یان نیزامی بایەخەکان و وەکوو یاسای بنەڕەتی وڵات وایه. بۆ بەکردەوەیی کردنی ئەم یاسایانه دەبێ "کارتێکەر" بن. واته دەبێ بڕواتان بەوە هەبێ کە خۆتان پلان‌داڕێژن و دواتر پلانێکی بۆ داڕێژن. 
زۆر کەس لەم بوارەدا کێشەیان هەیه چون زۆربەی ئامانجەکانی خۆیان نەهێناوەته دی. لەسەر زۆربەی وادە و بەڵێنەکانی خۆیان سوور نەماون. چون ئەم کەسانه "کارتێکەر" نین و کردەوەکانیان به پێی هەسەتەکان و هەل‌ومەرجە جۆروجۆرەکانه نەک به پێی پرەنسیپ و بەرپرسایەتی. لە ئەنجام‌دا سەربەستی خۆیان لە دەست دەدەن و ڕۆڵی قوربانی و ستەم‌لێکراو دەگێڕن. ئەمە لە حاڵێک دایه کە کەسی کارتێکەر به شێوەیەکی بەرپرسانه دەست بۆ کارەکان دەبا و بەرپرسایەتی بژاردە و کردەوەکانی خۆی لە ئەستۆ دەگرێ. 
بۆ ئەوەی لە ژیانتاندا به سەربەستی بگەن دوو ڕێگەی سەرەکی بوونی هەیه:
١)ئامانجێک بۆخۆتان دەستنیشان بکەن و لە حاند ئەم ئامانجه بەرپرسیار بن) بەڵێنێک بدەن و لەسەر بەڵێنەکەتان سوور بن.
 
بەم شێوەیه جڵەوی ژیان لە دەست خۆتان دایه و متمانەبەخۆیی دەستەبەر دەکەن. ئەم متمانەبەخۆییه به هۆی هەست کردن به هێمنایەتییەکی دەروونییەوە پێک دێ. چون ئەوەتان پێ دەسەلمێنێ کە بۆخۆتان سەرچاوەی ئەم هێمنایەتیەن و به لە ناخی دڵتانەوە بڕواتان بەم نیزامی بایەخەکانی خۆتان هەیه. ئەمە لە حاڵێک دایه کە سەرچاوەی هێمنایەتی زۆربەی کەسەکان، کەسانی‌ترن. هەر بۆیه زۆر لەوە دەترسن کە لە لایەن کەسەکانی دیکەوە هەڵسەنگاندیان بۆ بکرێ. چون ئەم کەسانی خاوەنی " زەینیەتی کەم‌وکووڕی"ـن
ئەو کەسانەی کە توانایی جەوهەری (PC یان توانایی بەرهەمهێنان)ـی خۆیان پەروەردە دەکەن، خاوەنی "زەینییەتی فرەوان"ـن. لە بنەماڵەکەی خۆیاندا ئەوین و خۆشەویستییەکی قووڵ بنیات دەنێن و لەسەر بەڵێن و پرەنسیپەکانی خۆیان سوورن. بەردەوام خەریکی تیژ کردنی مشارەکەی خۆیانن –واته لە نێوان جەسته و مێشک و هەست و مەعنەوەییەتی خۆیاندا هاوسەنگی دروست دەکەن- و به بێ چاوەڕوان کردنی پلە و پۆست و به بی ئەوەی کەس تێبگەیێنن سەرقاڵی خزمەتگوزارین. ئەم کردەوانه دەروونین و بۆ ڕاکێشانی سەرنجی کەسانی‌تر نایەنه ئاراوە.
ئەگەر مرۆڤ لە ناخی خۆیدا هەست به ناوەندێکی نەگۆڕ نەکا، ناتوانێ لەگەڵ گۆڕان بگونجێ. کلیلی گۆڕان ئەوەیه کە لە ناخی خۆتدا هەست به ناوەندێکی نەگۆڕ بکەی. واته ئەو کاتەی کە تێدەگەن کە بەڕاستی کێن و گرینگی به چ بەها و پرنسیپێک دەدەن، ئەو کاتەی کە تێدەگەن بەتەمان چ شتێک بهێننه ئاراوە و بەرپرسایەتییەکەتان لەسەر بنەمای چ پرەنسیپ و بایەخێک بنیات نراوە.
ئەم چوار هۆکارە واته هێمنایەتی و ڕێنوێنی و زانایی و دەسەڵات تەواو لە یەک گرێ دراون و پێوەندی ڕاستەخۆیان به یەکەوە هەیه. هێمنایەتی و رێنوێنییەکی ڕوون، زانایی ڕاستەقینه بەرهەم دەهێنێ. دواتر زانایی ئەبێته دەلاقەیەک بۆ ئەوەی دەسەڵای خۆی بنوێنێ. هەر کات ئەم چوار هۆکارە یەک کەون و لە یەکتر کەڵک وەرگرن، وزەی گەورەی کەسایەتییەکی ڕەسەن و ڕەوشتێکی بەرز و کەسێک کە خاوەن ئەخلاق بەرهەم دەهێنن. 
 
ئێستا داواتان لێ دەکەم شوێنێکی ئارام بدۆزنەوە و ئەم پرۆڤەیه ئەنجام بدەن. 
وای دانێن کە خەریکن دەچن بۆ ڕێوڕەسمی ناشتنی تەرمی کەسێکی ئازیزتان. بۆ بەشداری کردن لەو ڕێوڕەسەمەدا سواری ئوتومبیکەلەی خۆتان دەبن لە پارکینگی ئەو شوێنه ڕایدەگرن و دادەبەزن. سەرنج دەدەنه گوڵەکانی باخەکە و گوێتان لە مووزیکێکی ئارامه. هەروا لە ناو بەشداربووانەوە کە تێپەڕ ئەبن چاوتان به خزم و کەس و کاری خۆتان ئەکەوێ کە بۆ کۆچی دوایی ئەم ئازیزه خەمارن. کاتێک دەگەنه لای تابووتەکە، لە نەکاو لەگەڵ خۆتان ڕووبەڕوو دەبنەوە. ئەمە هەر ڕێوڕەسمی ناشتنی خۆتانه کە سێ ساڵ دواتر بەڕێوە دەچێ. هەمووان خەمباری تۆن و هاتوون کە چاکەکانی تۆ قەرەبوو بکەنەوە. 
کاتێک لەسەر کورسییەکه دادەنیشی و چاوەڕێی ڕێوڕەسمەکە دەست پێ بکا، سەرنج دەدەیه ئەو بەرنامەیەی کە به دەستەوەیه. بڕیارە چوار کەس وتار پێشکەش بکەن. یەکەم کەس یەکێک لە ئەندامانی بنەماڵەکەتانه –ئەندامی دوور یان نزیک. مناڵەکان یان خوشک و برا یان برازا یان یەکێک لە پوورەکان یان خاڵەکان یان مامەکان- کە هەر کامەیان لە سووچێکی ئەم وڵاتەوە بۆ بەشداری لەم ڕێوڕەسمەدا هاتوون بۆ ئێرە. دووهەم کەس یەکێک لە هاوڕێیانی تۆیه. کەسێک کە دەتوانێ ئەم هەسته دروست بکا کە ئێوە چ جۆرە کەسێک بوون. سێهەم کەس یەکێک لە هاوکارانی ئێوەیه. چوارەم کەس یەکێک لە ئەندامی ئه و کۆمەڵگایەی کە ئێوە خزمەتتان تیا کردووە. 
ئێستاش سەرنج بدەن کە هەر کام لەو وتاربێژانه دەربارەی ئێوە و ژیانتانەوە چۆناوچۆن دەدوێن؟ حەز دەکەن چۆناوچۆن وەکوو هاوسەر یان باوک یان دایکێک پێناسەتان بکەن؟ چون خزمێک یا چۆن هاوکارێک بوون؟
حەزتان دەکرد چۆناوچۆن چاو لە ڕەوشتەکانی ئێوە بکەن؟ حەزتان دەکرد باسی کامە گیان‌فیدایی و خۆنەویستی ئێوە بکەن؟ جوان سەرنج بدەنه بەشداران. حەزتان دەکرد چ گۆڕانێکتان لە ژیانی ئەواندا پێک بهێنایه؟ ئایا حەز دەکەن ئەو گۆڕانه دەستەبەر بکەن؟ چون ئێستاش سێ ساڵتان دەرفەت هەیه. 
بەر لەوەی درێژه به خوێندنەوە بدەن چەن خولەک دانیشن و سەرجەم هەستەکانتان بنووسنەوە. ئەم کارە یارمەتیان دەدا کە به شێوەیەکی قووڵ لە واتای خووخدەی دووهەم تێبگەن. 
ئەگەر ئەم پرۆڤەیەتان به شێوەیەکی جیدی ئەنجام دابێ، بۆ چرکەیەک لەگەڵ قووڵترین بەهاکانی خۆتان لە پەیوەندیدا بوون. 
لە کاتی خوێندنەوەی عاده تی یەکەمدا (کارتێکەر بن) بینیتان کە پێوەندی به ڕوانگەی تاکەکەسی خۆتانەوە هەیه. بەو واتایەی کە خۆتان پلان‌داڕێژن. 
لە عاده تی دووهەم دا ئێوە به شێوەی کردەوەیی ئەم پلانه دادەڕێژن. واته بەرپرسایەتی خۆتان لە هەمبەر ڕۆڵ و ئامانجەکانتان دەستنیشان دەکەن. عاده تی دووهەم پێوەندی هەیه به فەلسەفەی ژیان و ئەو شتانه کە دەتانهەوێ بیهێننه ئاراوە. عاده تی دووهەم دروست بوونی ناوەندێکی سەرەکییه کە لەسەر بناغەی کۆمەڵێک بەها و پرەنسیپ کە لە لایەن خۆتانەوە دەەستنیشان کراوە ، دامەزراوە. دوای نووسینی دروشمەکەتان، ئەو ڕۆڵانەی کە لە ژیاندا دەیگێڕن بنووسنەوە (بۆ وێنه دایک، کچ، خوشک،کارمەند و هتد) دواتر ئەو ئامانجانەی کە بۆ هەر یەک لەو ڕۆڵانه هەتانه دەستنیشانی بکەن. بۆ ئەنجام دانی ئەم کارە لەو خشتەیەی ژێرەوە کەڵک وەرگرن. سەرەتا ئەو هەستەی کە دوای پرۆڤەی ڕێوەسمی ناشتنەکە بووتان بینووسنەوە، دواتر بۆ ڕێک‌وپێک کردنی بیرۆکەکانتان لەم خشتەیەی ژێرەوە کەڵ وەرگرن. 
 
 
 
 
 
 
 
 
 
 
 
 
 
 
 
 
 
 
 
￼[image: image10.png]
 
 
 
 
 
 
 
عاده تی سێهەم
سەرەتا پرسە سەرەتاییەکان جێبەجێ بکەن
 
مرۆڤه کاریگەرەکان لە جیاتی بەڕێوەبەرایەتی کات بەڕێوەبەرایەتی خۆیان دەکەن. لە جیاتی دژکردەوە لە بەرامبەر پرسە زەروورەکاندا و لە جێی سەرقاڵ بوون به لێکدانەوەی ئەستوورایی پرسە ناسەکان، سەرنج دەدەنه بەهاکانی خۆیان. واته سەرەتا پرسە سەرەتاییەکان جێبەجێ دەکەن. 
لە ڕاستیدا عاده تی سێهەم وەدیهێنانی عاده تی دووهەمه. دەکرێ بکوترێ عاده تی دووهەم ئافراندنی زەینییه و عاده تی سێهەم ئافراندنی عەینی و بەرچاو و فیزیکییه. چون هەموو شتێک دوو جار لە دایک دەبێ. جارێک به شێوەی زەینی و جارێکی‌تر به شێوەی عەینی. هەر بۆیه زۆر جار ئەم خاڵە دووپات دەکەمەوە کە سەرەتا دروشمی بەرپرسایەتی خۆتان بنووسنەوە بۆ ئەوەی به ڕوونی بزانن کە چیتان دەوێ و بەتەمان چ کردەوەیەک ئەنجام بدەن. لە هەمووان گرینگتر خوتان فێری ئەوە بن کە "نا" بەو پرس و کێشانه بڵێن کە جگه لە پرسەکانی خۆتان دێنه سەر رێگاکەتان. چون بەم کارە "بەڵێ"ـتان کوتووە به گرینگترن پرس و وەڵامی ئەرێنیتان پێ داوەتەوە.
گۆته دەڵێ: پرسە گرینگەکان نابێ ببنه قوربانی پرسه کەم‌بایەخەکان. کەوایه پرسە سەرەکییەکانی خۆتان دەستنیشان بکەن و هەوڵ بدەن جێبەجێیان کەن. 
مرۆڤ خاوەنی چوار تایبەتمەندیه: خۆئاگاهی، خەیاڵ، شعوور و ئیرادەی ئازاد. ئیرادەی ئازاد یەکێک لە تایبەتمەندییه سەرسوڕهێنەرەکانی مرۆڤه و زۆر جار بەسەر کێشە و گرفتی زۆر گەورەدا زاڵ بووە. کەسێکی وەک "هێلێن کلێر" نموونەی ئیرادەی ئازادی مرۆڤه. بەڵام کاتێک "بەڕێوەبەرایەتی کارتێکەرانەی خۆمان" تاقی دەکەینەوە، تێدەگەین کە هەوڵ‌دانی سەخت و یەک جار بۆ هەمیشە به گشتی سەرکەوتنێکی سەقامگیر دەستەبەر ناکا. دەسەڵات بەرهەمی بڕیارە رۆژانەکانی مرۆڤه و پێوەری تاقی‌کردنەوەی ئیرادەی ئازادی لە ژیانی رۆژانەماندا، ڕادەی تەواوەتی و هەستی بەرپرسایەتی ئێمەیه. مەبەست لە تەواوەتی ئەوەیه کە تا چ ڕادەیەک قسەکانی خۆمان دەکەینه کردەوە، تا چ ڕادەیەک لەسەر بەڵێنەکانی خۆمان سوورین –بە تایبەت ئەو بەڵێنانەی کە به خۆمانی دەدەین- و داتر تا چ ڕادەیەک ڕێز لە خۆمان دەگرین. 
بەڕێوەبەرایەتی کاریگەر واته سەرەتا پرسە سەرەتاییەکان جێبەجێ بکەن. ڕێبەرایەتی دەستنیشانی دەکا کە "پرسە سەرەتاییەکان" کامانەن. بەڕێوەبەرایەتیش ئەم پرسانه بەرە به بەرە و به شێوەی ڕۆژانه میزان دەکا و ئەنجامیان دەدا. 
 
بۆ بەکردەوەیی کردنی پڕەنسیپەکانی بەڕێوەبەرایەتی خۆتان (هەمان عاده تی سێهەم) دەتوانن ئەم دوو پرسیارە لە خۆتان بپرسن و وەڵامەکانیشی بنووسن:
 
پرسیاری یەکەم: ناوی کردەوەیەک بهێنن کە ئێستا ئەنجامی نادەن و ئەگەر به شێوەی بەردەوام ئەنجامی بدەن، لە ژیانی تاکەکەسی خۆتان گۆڕانێکی ئەرێنی و زۆر گرینگ دێته ئاراوە. 
پرسیاری دووهەم: ناوی کردوەیەک بهێنن کە ئێستا ئەنجامی نادەن و ئەگەر به شێوەی بەردەوام ئەنجامی بدەن، لە ژیانی کاری و پیشەیی خۆتاندا گۆڕانێکی ئەرێنی و گرینگ دێته ئاراوە. 
 
ئەو کەسانەی کە به شێوەیەکی کاریگەرانه سەرقاڵی بەڕێوەبەرایەتی ناخی خۆیانن، ڕێک‌وپێکی ژیانیان بەرهەمی دەروونی خۆیان و کردەوەی ئازادی خۆیانه. واتە به دوای ئەو بەهایانه دەکەون کە بژاردەی خۆیانه. 
ئەو ئیرادە و بەررپرسایەتی و تواناییەشیان هەیه هەستەکانی خۆیان لەگەڵ ئەو بەها و پێوەرانه هاوتەریب بکەن. "ئی.ئێم.گری" کە یەکێکە لەو توێژەرانەی کە به تەسەلی هۆکارەکانت سەرکەوتنی مرۆڤی داوەته بەر شی کردنەوە،دەڵێ: گەورەترین هۆکاری سەرکەوتن، تێکۆشان و بەختی باش و خزم و کەسی گونجاو نییه، بەڵکوو گەورەترین هۆکاری سەرکەوتن ئەوەیه کە سەرەتا پرسە سەرەتاییەکان جێبەجێ بکەن.
ئەگەر سەرنج بدەینه بەڕێوەبەرایەتی کات دەبینین کە کاتی خۆمان بۆ دوو پرس تەرخان دەکەین. پرسی گرینگ و پرسی پێویست و زەروور.

پرسە زەروورییەکان پێویستیان به جێبەجێ کردنی خێرا هەیه. واته ئێمه دەخەن ژێر ڕکێفی خۆیانەوە. کاتێک تەلەفوونت دەنگی لێوە دێ ئەوە پرسێکی زەرووە. زۆربەی ئێمه بیرمان لەوە نەکردۆتەوە کە ئەگەر تەلەفەەنیان بۆ کردین وەڵامی نەدەینەوە. ئەوە لە حاڵێک دایه کە ئەم وەڵام دانەوەیه ڕەنگه زۆربەی کاتەکەتان به فیڕۆ بدا و هیچ پێوەندییەکیشی به ئێوەوە نەبێ. واته ئێوە ناچار بکات کە پرسێک جێبەجێ بکەن کە دروست نییه. ڕەنگه کاتێکی زۆر تەرخان بکەن بۆ دۆزینەوەی بابەتێک ، دواتر خۆتان ئامادە بکەن و بڕۆن بۆ نووسینگەی کەسێک و دەربارەی بابەتێکی گرینگەوە قسە بکەن کە لە نەکاو تەلەفوونتان بۆ بکەن. لەم کاتانەدا به گشتی وەڵام دانەوەی تەلەفوونەکە لە دیدارەکە گرینگترە. 
بەڵام گەر تەلەفوون بۆ کەسێک بکەم به گشتی ئەو کەسە ناڵێ کە: ١٥خولەک چاوەڕێم بکەن دواتر دێم قسەت لەگەڵ دەکەم. بەڵام هەر ئەو کەسە لە نووسینگەکەی ١٥ خولەک به تەلەفوون قسە دەکا و لە ڕاستیدا لەم ماوەیەدا ئێوە چاوەڕێی دەکەن. 
پرسە زەروورەکان به گشتی بەرچاو عەینین. زۆر گوشار دەخەنه سەرمان و دەبێ به زووترین کات جێبەجێیان بکەین. به گشتی ئەو پرسانەی کە بۆ کەسانی‌تر گرینگن ڕێک لە بەرامبەر ئێمه دان و زۆر جاریش جێبەجێ کردنەکەیان خۆش و ئاسانه. ئەگەرچی زۆریش گرینگ نین. 
ئەوە لە حاڵێک دایه کە پرسە گرینگەکان لەگەڵ ئامانجەکانی ئێمه لە پەیوەندی دان و واتایه کە یارمەتیمان دەدەن کە بگەینه ئامانجەکانمان. 
ئێمه به نیسبەتی پرسە زەروورەکان دژکردەومان هەیه. بەڵا م پرسە گرینگەکان چون زەروور نین، پێویستیان به داهێنان و "کارتێکەر بوون"ـێکی زیاترهەیه. ئەوە ئێمەین کە دەبێ دەرفەتەکان بسەلمێنن و پرسەکان جێبەجێ بکەین. گەر عاده تی دووهەم جێبەجێ نەکەین یان وێنەیەکی ڕوونمان لەو شتەی بەلامانەوە گرینگه نەبێ، یان ئاگاداری ئامانجەکانمان نەبین، به‌ئاسانی دەکەوینه داوی پرسە زەروورەکانەوە. لەو خشتەیەی ژێرەوە چوار چوارگۆشەی بەڕێوەبەرایەتی کات دەبینن. ناوەڕۆکی چوارگۆشەی یەکەم ئەو پرسانەن کە هەم زەروورن هەم گرینگ. به گشتی بە چالاکییەکانی چوارگۆشەی "یەکەم دەڵێین  "قەیرانەکان" یان "کێشەکان". هەموومان لە ژیانمان دا کۆمەڵێک چالاکیمان هەیه کە دەچنه خانەی چوارگۆشەی یەکەمەوە. چالاکییەکانی چوارگۆشەی یەکەم پێویستی به کەسانێکی زۆرە. ئەم کەسانه یان بەڕێوەبەرایەتی قەیران دەکەن یان لە کێشەکان ئاگادارن: ئەو بەرهەمهێنەرانەی کە لە دوایین کاتەکاندا کارەکانیان جێبەجێ دەکەن. گەر سەرنجتان لای چالاکییەکانی چوارگۆشەی یەکەم بێ، ناوەرۆکەکەی وەها گەورە دەبێتەوە کە دواجار بەسەرتاندا زاڵ دەبێ. واته لە قەیرانێکەوە بەرەو قەیرانێکی‌تر دەڕۆن و هەر رۆژێک سەرقاڵی کێشەیەک دەبن. تەنیا دەلاقەی دەربازبوونی ئەم کەسانه پەنا بردن بۆ چوارگۆشەی چوارەمە. واته ئەو چالاکییانەی کە نه گرینگن و نە زەروور. 
چالاکییەکانی چوارگۆشەی دووهەم به تەواوەتی لەگەڵ عاده تی دووهەم لە پەیوەندی دایه: لەگەڵ رۆڵ و ئامانجەکانتان. چون لە عاده تی دوووهەم لەگەڵ ئەوەی کە ئامانجەکانتان دەستنیشان دەکەن، هاوتەریب و هاوئاهەنگیشیان دەکەن. بۆ ئەو مەبەسته دەبێ بۆ هەموو هەفتەکان پلانتان هەبێ نەک بۆ ڕۆژێک. واته پاش ئەوەی ڕۆڵە گەورەکانی ژیانی خۆتان دەستنیشان کرد و بڕیارتان دا کە ئامانجتان لەو ڕۆڵانه چییه، پلانی هەفتانەی خۆتان دابڕێژن. بەم شێوەیه گیرۆدەی یەکێک لە رۆڵە زاڵەکانی ژیانتان نابن. بۆ وێنه هێندە لە رۆڵی کارمەند یان سەرۆکدا نوقم نابن تا ڕۆژێک لێتان ڕوون بێتەوە کە ئەگەرچی به پەیژەی سەرکەوتندا چوونەته سەرەوە بەڵام هێندەتان لە هەژماری سۆزداری خۆتان سەرف کردووە و وەها لە ئازیزان و دۆستانی خۆتان دوور کەوتوونەوە کە تێدەگەن سەرنجی ئەوەتان نەداوە لە رۆژی یەکەمەوە پەیژەکه به شوێنێکی هەڵەدا هەڵپەسێردراوە. 
 
به گشتی به پرسەکانی چوارگۆشەی یەکەم دەڵێین کێشەکان یان قەیرانەکان و دەبێ بەخێرایی جێبەجێیان کەین، ئەگینا تووشی نەمان دەبین. وەکوو دانیشتنێکی گرینگ کە لەنەکاو ساز دەدرێ و گەر بەشداری نەکەن تووشی کێشەیەکی گەورە دێن. چون پرسەکانی چوارگۆشەی یەکەم هەم گرینگن و هەم زەروور. 
بەڵام پرسەکانی چوارگۆشەی دووهەم زۆر زەروور نین. واته لەگەڵ ئەوەی  به شێوەی ڕاستەوخۆ لەگەڵ ئامانج و رۆڵەکانتان لە پەیوەندی دان بەڵام پێویست نییه هەر ئێستا جێبەجێ بکرێن. 
هەر بۆیه پێشنیار دەکەم هەر ئێستا پێنووس و لاپەڕەیەک بهێنن و گەر تا به ئێستا ئامانجه تاکەکەسییەکەی خۆتان دەستنیشان نەکردووە، بینووسن. 
١-لەگەڵ هاوسەرەکەتان ئامانجی ژیانی هاوبەشی خۆتان بنووسن. 
٢-لەگەڵ ئەندامانی بنەماڵەکەتان ئامانجی ژیانی بنەماڵیی خۆتان بنووسن. 
لەگەڵ یەک به یەکی هاوکارەکانتان ئامانجی ژیانی پیشەیی و کاری خۆتان بنووسن و دواتر هەموو چالاکییەکان لەگەڵ ئەم ئامانجه هاوتەریب بکەن. 
دواتر ئامانجەکەی خۆتان بهێننه بواری جێبەجێ کردنەوە. تەنانەت گەر نرخی ئەم چالاکییه ئەوە بێ کە "نا" به پرسەکانی‌تر بڵێن. چون به کوتنی "نا"، "بەڵێ"ـتان به پرسە گرینگەکان کوتووە. لە خوارەوە نموونەیەک لە پلان داڕشتن بۆ ڕۆڵ و ئامانجه تاکەکەسییەکان دەبینن. 
پرسەکانی چوارگۆشەی سێهەم: زەروورن بەڵام گرینگ نین. سەرجەم ئەو پرسانەی کە گوشار دەخنه سەرتان و دێنه سەر ڕێگەتان. بۆ وێنه کاتێک تەلەفوونتان بۆ دەکەن، یان نامەیەک کە چاوەڕێی وەلامەکەی دەکەن، سەرجەم ئەو پرسانەی کە مێشکتان ئاڵۆز دەکەن بەڵا م پێوەندی به ئامانجی سەرەکی رێکخراوەکەوە نییه بەڵام بۆ کەسانی‌تر گرینگن. 
پرسەکانی چوارگۆشەی چوارەم: تێکەڵاوێکە لەو پرسانەی کە نه زەروورن و نه گرینگ. کۆمەڵێک پرس کە تەنیا کات به فیڕۆ دەدا. وەکوو سەرقاڵییە جۆراوجۆرەکان، تماشا کردنی تەلەفیزیۆن، ئەو سەردانانەی کە پێویست نین، سەرجەم ئەو کردەوانەی کە کاتێکی زۆر به فیڕۆ دەدا و یەک ڕۆژی تەواو پێوەی سەرقاڵ دەبن بەڵام لە کۆتایی ڕۆژدا هەست دەکەن هیچ کارێکی گرینگتان ئەنجام نەداوە. 
 
ئێستاش دواتان لێ دەکەم تەنیا بیر لەو کردەوەیه بکەنەوە کە ئەگەر به شێوازێکی ڕێک‌وپێک ئەنجامی بدەن، کە دڵنیان دەبێته هۆی بەرهەم هاتنی ئەنجامێکی دڵخواز لە ژیانتان‌دا. 
-کردەوەیەک کە پێوەندی به ژیانی تاکەکەسیتانەوە هەیه. 
٢-کردەوەیەک کە پێوەندی به ژیانی پیشەیی و کاری خۆتانەوە هەیه.
ڕەنگه کەسێک بڵێ ئەگەر لەگەڵ هاوکارە نزیک و ئەندامانی بنەماڵەکەم پێوەندییەکی قووڵم بوایه، بانک سۆزداریم دەوڵەمەند دەبوو و دەگەیشتمه ئاکامێکی دڵخواز. 
ئێستاش سەرنج بدەنه ئەو شتەی کە خۆتان نووسیوتانه بۆ ئەوەی تێگەن کە سەر به کام یەک لەو چوارگۆشانەیە. بەدڵنیاییەوە سەر به چوارگۆشەی دووهەمه. چون پێشتر ئەوەتان دەرک کردووە کە پرسێکی گرینگە بەڵام  زەروور نییه. 
مرۆڤه کارتێکەرەکان خۆیان لە چالاکییەکانی چوارگۆشەی سێهەم و چوارەم دەپارێزن. چون زەروور و نازەروور بن گرینگ نین.
ئەوە وێنا بکەن کە گەر چوارگۆشەی دووهەم لەبەر چاو نەگرن –بۆ وێنە ئەگەر پرسی بەرگیری فەرامۆش بکەن- پرسەکانی چوارگۆشەی یەکەم –چالاکییه گرینگ و زەروورەکان- چیان بەسەر دێ؟ کێشەکان وەها گەورە دەبنەوە کە ژیانتان لە ناو دەبەن. ئەم حاڵەته پێی دەڵێن "بەڕێوەبەرایەتی قەیرانەکان".
بەڵام ئەگەر سەرقاڵی جێبەجێ کردنی پرسەکانی چوارگۆشەی دووهەم بن چی بەسەر پرسەکانی چوارگۆشەی یەکەم‌دا دێ؟ ناوەرۆکەکان جار لەگەڵ جار چکۆلەتر دەبێتەوە. هەڵبەت هەل‌ومەرجی دەوروبەر بەردەوام ئاڵوگۆڕ دروست دەکا، بەڵام لە حاڵەتەدا گۆڕانەکان کۆنتڕۆڵ دەکرێن. لە ڕاستیدا سەرقاڵی چالاکییەکانی P.PCـین. واته لە نێوان بەرهەمهێنان و توانایی بەرهەمهێنان‌دا هاوسەنگیتان دروست کردووە: واته ئەو چالاکییانەی کە سەر به چوارگۆشەی دووهەمن. 
ئایا ڕابواردنی تەندروست پێویسته؟ بەڵێ پێویسته. کەوایه سەر به چوارگۆشەی دووهەمه. چالاکییەکانی چوارگۆشەی سێهەم کاتی زۆر پێویسته و بایەخێکی ئەوتۆیان بۆ ئێوە نییه جگه لە بایەخێک کە بۆ کەسانی‌تری هەیه. چالاکییەکانی چوارگۆشەی چوارەم بەتەواوەتی بێ‌بایەخن. 
بۆ ئەوەی بتوانن دەرفەتی پێویستتان بۆ چالاکییەکانی چوارگۆشەی دووهەم ببێ، دەبێ چالاکییەکانی چوارگۆشەی سێهەم و چوارەم کەم بکەنەوە. هەرچی زیاتر چالاکییەکانی چوارگۆشەی ٣ و ٤ کەم بکەنەوە دەرفەتێکی زیاترتان دەبێ بۆ چوارگۆشەی دووهەم. کەوایه فێر بن کە به ڕووخۆشییەوە "نا" بڵێن به چالاکییەکانی چوارگۆشەی ٣ و٤. چون بەم کردەوەیه "بەڵێ"ـتان به چالاکییەکانی چوارگۆشەی دووهەم کوتووە. هەرچی زیاتر سەرقاڵی چالاکییەکانی چوارگۆشەی دووهەم بن و وەڵام ئەرێنی پێ بدەنەوە، ناوەرۆکی چوارگۆشەی یەکەم (کێشە و قەیرانەکان) کەم‌ڕەنگتر دەبێ. لە ئاکامدا سەرقاڵێ ئەو پرسانه دەبن کە گرینگییەکی زئیاتریان هەیه نەک ئەو پرسانەی کە کەمترین گرینگییان هەیه. چون پرسە گرینگەکان هەرگیز نابێ ببنه قوربانی پرسە کەم‌بایەخەکان. هەڵبەت ئەنجام دانی پرسەکانی چوارگۆشەی دووهەم پێویستی به کۆمەڵێک توانایی تایبەتیش هەیه. بۆ وێنه توانایی "کارتێکەر بوون" کە پێشتر باسمان کرد. چون گەر کارتێکەر نەبن دەکەونه ژێر ڕکێفی چالاکییەکانی چوارگۆشەی یەکەم. بەڵام ئەگەر کارتێکەر بن سەرقاڵی چالاکییەکانی چوارگۆشەی دووهەم دەبن. 
هەر چەشنە چالاکییەک لە بەستێنی سازدانی پێوەندییە قووڵەکان، پلان داڕشتن و رێکخستن، گەشە و پەرەپێدان به لێهاتووییه تاکەکەسییەکان، وەزش، خوێندنەوەی قووڵ و فێرکاریی بەردەام به تەواوەتی دەکەونه خانەی چوارگۆشەی دووهەمەوە. 
زۆربەی ئەو پلانانەی کە پێوەندییان به "بەڕێوەبەرایەتی کات"ـەوە هەیه، ئەوە فێری تاکەکان دەکەن کە چۆناوچۆن بۆ رۆژەکانی خۆیان پلان دابڕێژن و هەر کات یەکێک لە کارە رۆژانەکانی خۆی ئەنجام دا، نیشانەی کات و وریا بێت کاری رۆژی داهاتووی دووپات کردنه وه ی کارەکانی پێشوو نەبێ بۆ ئەوەی دەرفەتی پێویستی بۆ ئەوە هەبێ کە پلانێکی درێژخایەن دابڕێژێ.
به بۆچوونی من به جێی پلان دارشتن بۆ ڕۆژێک و دوو ڕۆر، پلانی هەفتانه و مانگانه و ساڵانه دابڕێژن. تەنانەت دەتوانن بۆ سێ ساڵی داهاتووش پلان دابڕێژن. کەوایه بەر لەوەی کە لە ڕێوڕەسمی پرسە و سەرەخۆشی خۆتاندا بەشداری بکەن دەزانن کە لەو ڕۆژەدا دەربارەی ئێوەوە چۆناوچۆن قسە دەکرێ. 
کەوایه لە ڕێگەی عاده تی دووهەمەوە (به شێوەی زەینی لە کۆتاییەوە دەست پێ بکەن) بیر لە بەرپرسایەتییەکەی خۆتان بکەنەوە و ڕۆڵ و ئامانجەکانتان دەستنیشان بکەن و لە ڕێی عاده تی سێهەمەوە (سەرەتا پرسە سەرەتاییەکان جێبەجێ بکەن) به پێی ئەو بەها و پرەنسیپانه، پلان دابڕێژن و بیخەنە بواری کردەییەوە. لە ڕاستیدا، عاده تی سێهەم پلان داڕشتنێکە بۆ دروست بوونی نەزم و ڕێک‌وپێکی لە نێوان ڕۆڵ و ئامانجەکاندا. کەوابوو کات وەک کەرەسه و ئامرازێک دەبێ به دەستتانەوە نەک ئەوەی ئێوە بچنه ژێر ڕکێفیەوە. به واتایەکی‌تر کات دەبێ فەرمانبەرتان بیت نەک فەرماندەتان. 
هەڵبەت هەندێک جار  بۆ گەیشتن به ئامانجێکی گەورە دەکەوینه ژێر ڕکێفی ئامرازەکانەوە بەڵام ئەوەتان لە یاد بێ کە هەرگیز به چاوی ئامراز و کەرەسە سەیری مرۆڤەکان مەکەن. مرۆڤەکان هه موو کات له کەرەسەکان گرینگترن. هەرگیز لە دەلاقەی " ئەبزاری"ـیەوە سەیری مرۆڤەکان مەکەن.
کوڕێکم هەیه کە ماوەیەک لەمەوبەر لە ڕادە دەبەر سەرنجی "ئەبزار ئامرازەکانی" دەدا. رۆژێکیان بەرنامەیەکەی بەم شێوەیه بوو کە چەند کتێب لە کتێبخانه وەرگرێ و دواتر ماشێنەکەی بشوا و دواتر دەزگیرانەکەی ببینێ و بیبا و بۆ شوێنێک و چەن کاری‌تر...سەرنج بدەن جگه لە دەزگیرانەکەی سەرجەم کارەکانی پێوەندی به ئامرازەکانەوە بوو. لە کۆتایی‌دا بەم ئاکامە گەیشت کە ئەم ڕوانگەیه هەڵەیه و لەو ڕێگایەوە به ئامانجەکانی ناگا. چون به پێی ئەو بەرنامەیەی کە دایڕشتبوو تەنیا دەیتوانی دە خولەک دەزگیرانەکەی ببینێ. هەڵبەت دەزگیرانەکەی بینی بەڵام چون ماوەکەی زۆر کەم بوو لە ڕوانگەی دەزگیرانەکەیەوە وەک بێڕێزییەکی گەورە وابوو. چون لەو کاتەدا سەرجەم سەرنجی کوڕەکەم لای ئامزازەکان و کەڵک وەرگرتنی ئەبزاری بوو. 
لە یادتان بێ کە لە پێوەندی نێوان مرۆڤەکاندا ناتوانن لەم ڕوانگەیه کەڵک وەرگرن. ئەم ڕوانگەیه تەنیا بۆ کەرەسە و کەلووپەلەکان وەڵامدەرە. دەتوانن کەرەسەکان بەڕێوە ببەن بەڵام مرۆڤەکان تەنیا دەتوانن ڕێبەرایەتیان بکەن. 
کەوایه هەندێک جار بۆ دەستەبەر کردنی بایەخی واڵاتر دەبێ پلان و بەرنامەکەنمان بگۆڕین. هەڵبەت ئەگەر عاده تی دووهەم لە ناختاندا بچەسپێنن، ئەم بایەخانه به شێوەی ئوتومات دەبنه بەشێک لە ژیانتان. لە کاتی وادا گەر پرسێک بێته ئاراوە به بێ دوودڵی پلانەکەتان دەگۆڕن و لەگەڵ دۆخی هەنووکەیی هاوتەریبی دەکەن. چون کاتێک "کارتێکەر" بن کەسێکی نەرم و نیانن و لەوەیکە پلانەکەتان ئاڵوگۆڕی بەسەردا دێ هەست به ئازار و تاوان ناکەن. کەوابوو ئەوەی بۆ ئێوە گرینگی دەبێ نیزامی بایەخەکان و بەهاکانه نەک پلان و بەرنامە و شتی لەم چەشنه. 
زۆرم لەو دایک و باوکانه بینیوە –به تایبەت دایکان- کە هیوادارن کارێکی زۆر ئەنجام بدەن بەڵام لە کردەودا هیچ کارێکیان نەکردووە تەنیا ئەوە نەبێ کە ئاگاداری لە مناڵەکان و هەر بۆیه هەست به خەمۆکی دەکەن. هۆکاری ئەم خەمۆکییه چاوەڕوانی و پلانه پێشوەختەکانی ئێمەیه. 
ئەو کەسانەی کە بەڕاستی بڕوایان به بەها و بایەخەکانی خۆیان هەیه دەتوانن پلانەکانی خۆیان بگۆڕن. بۆ دایکێک کە مناڵی زۆر و وردی هەیه و هێشتا ناچن بۆ قوتابخانه، دەتوانێ لەوپەڕی خۆشحاڵیدا ڕاهێنان به منداڵەکانی بکا. به بێ ئەوەی کارێکی‌تر ئەنجام بدا تەنیا خزمەت به مناڵەکانی دەکا و خۆشەویستی خۆی بەوان دەبەخشێ. 
ئەگەر سەرنجتان دابێ عاده تی یەکەم (کارتێکەر بن) ڕوانگەی تاکەکەسی بەرهەم دەهێنێ. عاده تی دووهەم (به شێوەی زەینی لە کۆتاییەوە دەست پێ بکەن) ڕێبەرایەتی خۆ بەرهەم دەهێنێ. عاده تی سێهەم (سەرەتا له پرسە سەرەتاییەکان وە ده ست پی بکەن) بەڕێوەبەرایەتی خۆ بەرهەم دەهێنێ. بەڵام سەرکەوتن لەم عاده ته پێویستی بەم چوار تایبەتمەندییه ی مرۆڤە کە دیکەی بوونەوەران لێی بێ‌بەشن: خۆئاگایی، خەیاڵ ، شعوور و ئیرادەی ئازاد. 
عاده تی یەکەم پێویستی به خۆئاگاییه. ئەم هۆشیارییه کە ئێوە خۆتان پلان ‌داڕێژن. خۆتان سێناریۆی ژیانی خۆتان دەنووسن. لە ئاکام‌دا ئەم تواناییەتان هەیه کە بتوانن سەرلەنوێ ئەم سێناریۆیه بە دڵی خۆتان بنووسنەوە. 
عاده تی دووهەم پێویستی بەوە هەیه کە بزانن شعوور و خەیاڵتان هەیه. دەتوان لە هەر دۆخێکدا واتایەک بدۆزنەوە. دەتوانن ئامانج و ڕۆڵ و بەرپرسایەتی خۆتان پەیڕەو بکەن. 
عاده تی سێهەم پێویستی بە ئیرادەی ئازاد هەیه. بەڕیوەبەرایەتی خۆ دووهەم ئافراندنی فیزیکی و عەینییه واته به کردەوەیی کردنی ئامانجەکان. ئەوەش پێویستی به ویست و ئیرادەی ئازاد هەیه (ویستی دەسەلات). واته دەتوان ویستی سەربەخۆی خۆتان بە کار بهێنن. بەو واتایەی کە ئەگەر حەزتان لە ئەنجامی کارێک ببێ یان نەبێ ئەوە لە ڕووی هەست و سۆزەوە نییه بەڵکوو بە پێی بایەخ و بەهاکانه کە ئەم بڕیارەتان داوە. 
ئەم خاڵە ناوەند و بناغەی "ڕەوشت"ـه. واته تەنانەت کاتێک کە حەزتان لە ئەنجام دانی کارێک نییه، ئەم حەزه به پێی بەها و بایەخەکانی خۆتانه و پاراستنی ئەم بەهایانه لە هەموو شتیک گرینگترە بۆ ئێوە. 
به پەروەردەکردنی ئەم سێ عاده ته هەست به هێمنایەتیەکی دەروونی دەکەن. ئەم هەسته لە ناختاندا ساز دەبێ کە خۆتان بەرپرسی ژیانی خۆتانن. واته هەستی متمانەبەخۆیی لە ناختاندا دروست دەبێ و خۆتان لەگەڵ کەسانی دیکە هەڵناسەنگێنن. زۆربەی کەسەکان هەستی بەبایەخبوونی خۆیان لە ڕێی خۆ هەڵسەنگاندن لەگەڵ کەسانی‌تر به دەست دەهێنن. بۆ وێنه لە کۆمەڵگای ئاکادمیکدا لە ڕێی بەراوردکردنی ئاوەز و زیرەکییەوە و لە کۆمەڵگای وەرزشدا لەو ڕووەوە کە پلەی دووهەم به دەست دەهێنی یان سێهەم. زۆربەی کەسەکان ئەو هەستەیان به پێی ئەو بۆچوونەیه کە خەڵک به نیسبەتی ئەوانەوە هەیەتی. کەوایه سەرچاوەی ئەم بەبایەخ بووه لە دەرەوەی ناخی ئەو مرۆڤه دایه. 
ئەگەر کەسێک لە سەرەتای منداڵییەوە سۆز و ئەوینێکی بێ‌خەوشی پێ ببەخشرێ، هەست به هێمنایەتییەک دەکا و ئەم هەسته تا دوایین ساڵەکانی ژیانی بەردەوام دەبێ. بەڵام ئەگەر ئەم سۆز و ئەوینه هەر لە سەرەتاوە پاک و بێگەرد نەبێ، ئەم ڕوانگەیه لەودا ساز دەبێ کە خۆی لەگەڵ کەسانێک بەراورد بکا کە لە کاتی منالیدا لەگەڵیان هەڵسەنگێندراوە. ئێستا گەر ئەم کەسە "کارتێکەر بوون"ـی خۆی بخاته ڕوو و سێناریۆی ژیانی خۆی بنووسێتەوە وەک ئەوەیه وایه کە سەرلەنوێ بگەڕێتەوە سەردەمی مناڵی. ئەگینا سێناریۆی سەردەمی مناڵی سەرجەم ژیانی دەخاته ژێر ڕکێفی خۆی و دەیخاته تەنگەژەوە. 
ئەگەرچی ئەم ڕوانگەیه دێتێرمنیزمی دەروونییه و ڕاست نییه بەڵام ئەگەر بڕوای پێ بهێنن وەک ڕاستیەکی پەتی خۆی دەچەسپێنێ. 
لە یادتان بێ کە به پەروەردە کردنی ئەم "حەوت عاده ته" لە ناخئ خۆتاندا، ڕێگەیەکی جیاواز دەگرنه بەر. هەر ئەو جۆرەی کە 'رابێرت فراست" لە شێعرەکەیدا کوتوویەتی:
"لە نێوان ئەم دوو ڕێگایەی کە بەرەو دارستان دەڕۆی
من رێگایەم هەڵبژارد کە کەمتر پێورابوو"
 ئایا دەتانهەوێ بزانن ئەگەر هێمنایەتی خۆتان لە نیزامی بایەخ و بەهاکانی خۆتان وەربگرن چی ڕوو دەدا؟ ئایان پێتان خۆشه به خێرایی ئاکامەکەی ببینن؟ ئاکامەکەی ئەوەیه کە خۆتان لەگەڵ کەس هەڵناسەنگێنن و من پێی دەڵێم "زەینییەتی فرەوانی" .
کاتێک خاوەنی "زەینییەتی فرەوانی"ـین، تێدەگەین کە ئەگەر به نیسبەتی کەسانی‌ترەوە دژکردەوەی ئەرێنیمان هەبێ نەک لێمان کەم نابێتەوە بەڵکوو لێشمان زیاد دەبێ. چون ئەو دەرفەته پێک دەهێنێ کە لەگەڵ کەسانی "کارتێکەری" دیکە بچینه پێوەندییەوە. 
بێگومان دۆخی واتان بۆ هاتۆته ئاراوە کە بڕواتان به خۆشتان نەماوە بەڵام کەسێکی‌تر بڕوای به تواناکانی ئێوە بووە. لەم کاتەدا ئەو کەسە سێناریۆیەکی‌تری بۆ نووسیونەوە. سەرنج بدەن ئەم کارە تا چ ڕادەیەک کاریگەری لەسەر ژیانی ئێوە بووە. 
ئێستا گەر خۆتان سێناریستێکی ئەرێنی بن و کاتێک کەسەکان دەیانهەوێ نزمترین ڕێگا بگرنه بەر، هانیان بدەن بۆ ئەوەی بەرزترین رێگه هەڵببژێرن، چی ڕوو دەدا؟ ئەوانتان هان داوە بۆ ئەوەی خۆیان "کارتێکەر" بن و به شێوەیەکی بەرپرسانه هەڵببژرێن. 
بەڵا ئەم بابەته تەنیا کاتێک دێته ئاراوە کە خۆتان خاوەنی "زەینییەتی فرەوانی" بن. واته بانکی سۆزدارییەکەتان هێندە دەوڵەمەند بێ کە بتوانن گوێ بۆ ئێش و ئازاری کەسانی‌تر بگرن. هەرچی زیاتر بتوانین توانا نەبیندراوەکانی خەڵک ببینین، زیاتر دەتوانین لە جێی بیرەوەری لە خەیاڵ کردن کەڵک وەرگرین. ئیتر قسەیان بۆ هەلنابەستین و به بێ بڕیاری پێش وەخته لەگەڵیان ڕووبەڕوو دەبینەوە. تەنیا لەم حاڵەتە دایه کە دەتوانین مرۆڤەکان هان داین بەرەو ئەوەی کە "کارتێکەر"  و بەرپرس بن و بتوانن پێوەندییەکی دەوڵەمەند لەگەڵ خەڵک ساز بدەن. 
گوته دەڵێ: 
 
لەگەڵ مرۆڤ هەر بەو جۆرە هەڵسوکەوت مه کەن کە هەیه. لەگەڵی به جۆرێک بجووڵێنەوە کە دەبێ وابێ تا بەو شێوەیەی لێ بێ کە دەبێ ببێ.
خاوەنی "زەینیەتی فرەوانی" وا بیر دەکاتەوە کە بەشی هەموو کەس هەیه. بەڵام زۆربەی کەسەکان خاوەنی "زەینییەتی کەموکووڕی"ـن. وا ڕاهاتوون کە بایەخی خۆیان به بەراورد لەگەڵ کەسانی‌تر دەستبەر بکەن. ئەم کەسانه زۆرتر ئەم ڕستانه بە کار دەهێنن: هەر ئەوەندەم لە دەست دایه، یان: تەنیا ئەم چەند کەسە وەردەگیرێن، یان: تەنیا یەک کەس براوەیه. زەینیان بێ یەک و دوو به خۆ هەڵسەنگاندن لەگەل کەسانی‌ترەوە سەرقاڵ دەبێ. ئەم کەسانه به زەحمەت دەتوانن لە بارودۆخی خۆیان ڕازی بن. ڕەنگه به ڕواڵەت لای کەسانی‌تر خۆشحاڵی خۆیان دەرببڕن بەڵام لە ناخەوە هەست به ئازار و ناخۆشی دەکەن. تەنانەت رەنگه لە ناخی خۆیاندا هیوای ئازار و مەینەت بۆ ئەو کەسانه بخوازن. ئەمانه سەرجەم بەرهەمی "زەینییەتی کەموکووڕی"ـیه. ئێستا رەنگه تێبگەن کە بۆچی بەکارهێنانی عاده تگەلی ٤ و٥ و٦ کە پێوەندی به پێوەندییەکانەوە هەیه ئاوه ها دژوار ئەنوێنێ. 
"ئێریک فرۆم" لە کۆتایی کتێبی "کۆمەڵگای تەندروست"ـدا دەربارەی ئەم بابەتەوە وا کاتێک مرۆڤەکان بەبایەخبوونی خۆیان لە کەسانی‌تر وەردەگرن و خوازیاری بەرهەمەکانی "ئەخلاقی کەسایەتی"ـن چی ڕوو دەدا، دەڵێ:
"ئەمڕۆکە لەگەڵ کەسانێک ڕووبەڕووین کە وەک مرۆڤی ماشێنی هەڵسوکەوت دەکەن –ئەو کەسەی کە خۆی ناناسێ و لە خۆی تێناگا- تەنیا کەسێک کە دەیناسێ ئەو کەسەیه کە لە زەینی خۆیدا وێنای کردووە، قسە کردنه بێماناکانی جێگەی ئەو قسانەی گرتۆتەوە کە لە دڵەوە سەرچاوەیان گرتووە، بزە دەسکردەکانی جێگەی قاقاکانی گرتۆتەوە و بێ‌هیواییەکی گەمژانه جێگەی به ئازارە راستییەکانی تەنگ کردووە. دەربارەی وەها کەسێکەوە به دوو شێوە دەکرێ بدوێین: یەکەم ئەوەیه کە لە تاک‌گەرایی ئازار دەبینێ کە هەست دەکا چارەسەر ناکرێ. دووهەم ئەوەیه کە لەگەڵ گشت مرۆڤەکانی ئەم گۆی زەوییه هیچ جیاوازییەکی نییه." 
جارێکی‌تر داواتان لێ دەکەم کە دروشمی بەرپرسایەتی تاکەکەسی و دروشمی بەرپرسایەتی رێکخراوەیی و پیشەیی خۆتان تاوتوێ بکەونەوە. ئەو کات ڕۆڵە گرینگەکانی ژیانی خۆتان دەستنیشان بکەن و بزانن بۆ هەر کام لەم ڕۆڵە لە درێژماوەداچ ئامانجێکتان هەیه. لە خشتەی دووهەم دا، ئامانجەکانتان وەکوو بەرنامەیەکی هەفتانه بەسەر ڕۆژەکاندا دابەش بکەن. بۆ ئەم کارە دەتوان لەم خشتەیەی ژێرەوە کەڵک وەربگرن.
 
یەکێک لەو هۆکارانەی کە خەڵک لە بەرامبەر "بەڕێوەبردنی کات"ـدا خۆڕاگری دەکەن ئەوەیه کە￼

 تامەزرۆیی بۆ کار کردن لە دەست دەدەن و دەبنه مرۆڤێکی وشک و ڕەق. بەلام بەڕێوەبەرایەتی لە ئێستادا لەسەر ئەو بنەمایه دامەزراەوە کە مرۆڤەکان گرینگترن لە ئامراز و کەرەسەکان. هەروەها ئەوەشی بۆ ڕوون بۆتەوە ئەو کەسەی کە دەبێ چاوەڕێی کاریگەربوونی لێ بکەی تەنیا بۆخۆتی. بەڕێوەبەرایەتی ئێستا مرۆڤ هان دەدا کە سەرقاڵی چالاکییەکانی چوارگۆشەی دووهەم بێت. واته ژیانی خۆی لەسەر بنەمای پرەنسیپەکان چڕ بکاتەوە و به شێوەیەکی ڕوون ئەو ئامانج و بەهایانه کە بەتەمایه لە بڕیارە ڕۆژانەکانیدا بیهێنێته دی، دەستنیشان بکا و دەریببڕێ. ئەم کارە یارمەتیتان دەدا کە هاوسەنگی لە ژیانتاندا بێته ئاراوە. واته بەرتەسکایی پلاندانانی ڕۆژانه دەبەزێنن و پلانی هەفتانه دادەڕێژن. کەوابوو کاتێک بەهایەک لەگەڵ پلانەکانتان دەکەونه بەرامبەر یەک، ئەو تواناییەتان هەیه کە بۆ پاراستنی بەها و بایەخه باڵاکان، پلان و بەرنامەکانی خۆتان هەڵبوەشێننەوە. 
بەڕێوەبەرایەتی ئەمڕۆ یان بەڕێوەبەرایەتی خۆ، پێج تایبەتمەندی گرینگی هەیه:
سەرەتا: لەسەر بنەمای پرەنسیپەکانه. واته خوێندنەوە و ڕوانگەیەکی ناوەندی دروست دەکا کە توانای ئەوەتان پێ دەبەخشێ بۆ ئەوەی کاتەکانتان بۆ بابەت و پرسێک تەرخان بکەن کە بەڕاستی گرینگی هەیه بۆتان. 
دووهەم: پێوەندی به شعوورەوە هەیه. واته ئەم دەرفەتەتان بۆ دەڕەخسێنێ کە ژیانتان لە ئەو جێگەیەی کە ڕێی هەیه لەگەڵ بایەخه قووڵەکان هاوتەریب بێ. بەڵام ئەو ئازادییەشتان پێ دەدا کە کە بەوپەڕی ئاسوودەییەوە سەرقاڵی پلان و بەهاکانتان لەگەڵ یەک هاوتەریب بکەن. 
سێهەم: چاوی لە بەرپرسایەتییه تاکەکەسییەکەتانه. واته بەها و ئامانجه درێژماوەکانی ئێوە وەس دەکا و دەیانهێنێته دی. ئەم بابەته واتا دەبەخشێ به کات و ساتەکانی ئێوە. 
چوارەم: لە ڕێی لاندانانی هەفتانەوە، بەستێنێکی بەربڵاوتر دەخاته ژێر دەستتانەوە (واته ئەگەر پێویست بێ دەتوانن لە بەرنامەی رۆژانەی خۆتاندا هەندێک گۆڕان بهێننه ئاراوە.) پلاندانانی هەفتانه یارمەتیتان دەدا لە بەرتەسکایی پلانی رۆژانه ڕزگار ببن و لە ڕێی پێداچوونەوە بەو ڕۆڵە گرینگانەی کە لە ژیاندا وەئەستۆتان گرتووە –وای دانێن ڕۆڵە گرینگەکان بریتین لە ڕۆڵی هاوسەر یان باوک یان مناڵ یان پزیشک- لەگەڵ قووڵترین بەهاگەلێک کە هەڵتانبژاردووە پێوەندی بگرن. 
سەرنجی هاوبەشی ئەم چوار تایبەتمەندییه به گشتی لەسەر هەموو لایەنەکانی پێوەندی نێوان مرۆڤەکانه و پرسی بەڕێوەبەری کات لە باری گرینگییەوە دەکەوێته یەک پله خوارتر. 
 
 
 
 
سپاردن: هەڵکشانی بەرهەمهێنان و لێهاتوویی بەرهەمهێنان
زۆربەی خەڵک ئەرکەکان به کەسانی‌تر ناسپێرن. چون پێیان وایه ئەم پرسانه پێویستی به وردەکاری و سەرنجێکی زۆرە و بۆخۆیان نەبێ کەسێکی‌تر ناتوانێ ئەنجامیان بدا. بەڵام سپاردنی ئەرکەکان به کەسانی‌تر ڕەنگه گرینگترین کردەوە بێ. 
سپاردنی ئەرکەکان به کەسانی شارەزا و لێهاتوو ئەم تواناییه به ئێوە دەدا کە وزەی خۆتان بۆ پرسگەلی گرینگتر سەرف بکەن. سپاردنی ئەرک و بەرپرسایەتی به واتای گەشەسەندنی هەم تاک و هەم رێکخراوەیه. 
دەگێڕنەوە کە جی.سی.پێنی، خاوەنی گەورەترین زنجیرە فرۆشگەکانی سەرانسەری ئەمریکا، کوتوویەتی: "ژیرانە‌ترین بڕیار کە لە هەموو ژیانماندا دام "ئازاد کردن" بوو و هەروەها تێگەیشتن لەم خاڵە کە ئیتر بۆخۆم ناتوانم سەرجەم ئەرکەکانم بەڕێوە ببەم. " ئەم بڕیارە کە ساڵانێک لەمەوبەر پەسەند کرا بووە هۆی گەشەسەندنی پیشەکەم و هەروەها دامەزرانی هەزاران کەس. 
چون سپاردنی ئەرک کەسانی‌تریش دەهێنێتە ناو پرۆسەی کار و ئیشەوە و دەکرێ وەک "سەرکەوتنی گشتی" ناوزەدی بکەین. لەم ڕوووە لەگەڵ عاده تی چوارەم یان ڕوانگەی "براوە/براوە" گرێ دەخواتەوە. بەڵام لێرەدا چون سەرنجی ئێمه لەسەر پرەنسیپەکانی بەڕێوەبورایەتی تاکەکەسی و توانایی سپاردنی ئەرکه به کەسانی‌تر، دەبێ ڕۆڵی بەڕێوەبەر و ڕۆڵی بەرهەمهێنەر بهێنمەوە یادتان. 
بەرهرمهێنەر کەسێکە کە بۆ گەیشتن به ئاکام هەموو کارێک ئەنجام دەدا (بۆ به دەست هێنانی هێلکەی ئاڵتوون) . به وێنەی دایکێک کە قاپ و قاچاغەکان دەشوا، یان مێعمارێک کە خەریتەی بینایەک دەکێشێتەوە یان کارمەندێک کە نامەکان دەنووسێتەوە. ئەمانه هەموویان بەرهەمهێنەرن. 
بەڵام کاتێک کەسێک بۆ دەستەبەرکردنی ئەو ئاکامانەی دەستنیشانی کردوون،لەگەڵ کەسانی‌تر کار دەکا، ئەو دەبێته بەڕێوەبەر. وەکوو دایکێک کە شۆردن و خاوێن کردنەوەی ناو ماڵ به یەکێک لە مناڵەکانی دەسپێرێ یان وەک مێعمارێک کە کۆمەڵیک شارەزای بواری نەخشە هەڵگرتنەوە چاوەدێری دەکا. یان کارمەندێک کە کاری کارمەندانی‌تر چاوەدێری دەکا. ئەوانه وەک بەرێوەبەر دێنه ئەژمار. 
بەرهەمهێنەر به سەرف کردنی یەک کاتژمێر کات و وزه دەتوانێ "یەک ئاست" لە ئاکامەکان دەستەبەر بکا. ئەوه لە حاڵێک دایه کە بەڕێوەبەر به  سەرف کردنی هەمان کات و وزه دەتوانێ لە رێی سپاردنی ئەرکەکان به کەسانی‌تر، دە یان، پەنجا، یان سەد ئاست، بەرهەم بهێنێ. لەم خشتەیەی خوارەوە دەتوانن جیاوازی ڕادەی بەرهەمهێنانی "بەرهەمهێنەر" و "بەڕێوەبەر" ببین.
به گشتی دوو جۆر سپاردن بوونی هەیه: سپاردنی فەرماندەران و سپاردنی چاوەدێرانه. سپاردنی فەرماندەرانه دەڵێ: ئەم کارە ئەنجام بدە، ئەم کارە ئەنجام مەدە، ئەم ڕێیه باشه، ئەم ڕێیه باش نییه. یان دەڵێ کاتێک ئەم کارەت به کۆتایی گەیاند ئاگادارم  بکەوە. زۆربەی بەرهەمهێنەران ئەم ڕوانگەیەیان هەیه. واته قۆلیان هەڵدەماڵن و سەرقاڵی ئیش کردن دەبن. تەنانەت ئەگەر لە پێگەی چاودێر یان بەڕێوەبەریش‌دا بن بەڵام دیسان وەک بەرهەمهێنەرێک هەڵسوکەوت دەکەن. نازانن چۆناوچۆن بۆم ئەم "سپاردنی ئەرک"ـه پلان دابڕێژن بۆ ئەوەی لایەنی بەرامبەر لە حاند به ئەنجام گەیاندنی کارەکان هەست به بەرپرسایەتی بکا. چون سەرنجیان لەسەر شێواز و جۆری کار کردنه، خۆتان دەبنه بەرپرسی به ئەنجام گەیاندنی کارەکان. 
ئەوە لە حاڵێک دایه کە ئەرکی چاودێر تەنیا چاوەدێرییه. به جێی ئەوەی سەرنجی لای شێواز و جۆری کار کردن بێ، سەرنج دەداته ئەنجام  و ئاکامەکان. ئیزن دەدا کەسەکان خۆیان شێواز و ستایلی خۆیان هەڵبژێرن. بەڵام بەڵێن لە کەسەکان وەردەگرێ کە ئامانج و ئاکامەکان به باشترین شێوە دەستەبەر بکەن. دیارە لە سەرەتاوە وزه و کاتێکی زۆر سەرف دەبێ. سپاردنی ئەرکی چاوەدێری لە پێنج بواردا پێویستی به ڕێککەوتن هەیه:
١)ئەو ئاکامانەی چاوەڕوان دەکرێ: ڕوونی بکەنەوە کە دەتانهەوێ به چ ئاکامگەلێک بگەن. به جەخت کردنەوە لە سەر چ شتێک نەک چۆناوچۆن! به جەخت خسته سەر ئاکامەکان، نەک شێوازەکان. سەبرتان هەبێ و لە کاتەکان کەڵک وەرگرن. ئاکامەکان وێنا بکەن. کارێک بکەن کە لایەنی بەرامبەر بتوانێ ئاکامەکان به ڕوونی ببینێ. وەسفی بکەن و بڵێن ئەم ئاکامانه دەبێ تا چ کات و ساتێک دەبێ دەستەبەر بووبێتن. 
٢)ڕێنوێنەکان: ئەو پێوەرانەی کە تاکەکان دەبێ به پێی ئەوان کار بکەن، دەستنیشان بکەن. پێوەرەکان دەبێ تا ئەو جێیەی دەکرێ دەبێ کەم و بەرتەسک بن بۆ ئەوەی نەبن به شێواز و ستایلێکی تایبەت. هەڵبەت دەبێ سنوور و هێڵە سوورەکانیش دەستنیشان بکرێن. بەو کارە ئیزن نادەن کە لایەنی بەرامبەر بۆ به ئاکام گەیشتنی پرۆژەکە هەر کار و کردەوەیەک ئەنجام بدا. 
٣)سەرچاوەکان: ئەو سەرچاوە مرۆیی و دارایی و ڕێکخراوەییانەی کە دەتوانێ یارمەتیدەر بێ بۆ گەیشتن به ئامانجەکان، دەستنیشان بکرێن. 
٤)پێوەری هەڵسەنگاندن: کۆمەڵێک پێوەر دەستنیشان بکەن بۆ ئەوەی بتوانن لە کاتی تاوتوێ کردنی ئاکامەکان و کاتی سەرف کراودا،  شێوەی به ئەنجام گەیشتنی پرۆژەکان هەڵسەنگێنن. 
٥)دواهاتەکان: لە سەرەتاوە ئەم پرسە تاوتوێ بکەن کە لە ئەگەری سەرکەوتن یان شکست هێنانی پرۆژەکەدا چی ڕوو دەدا.   ئەم کارە بریتییه لە پێدانی مووچه، پێدانی هێمنایەتی دەروونی، ئاڵوگۆری پیشەیی و جۆری بەرپرسایەتی و دیکەی دواهاته سروشتییەکان کە پێوەندییان هەیه به بەرپرسایەتی گشتی ڕێکخراوەکەوە. 

عاده تی چوارەم
براوە/براوە بیر بکەنەوە
 
واتای ڕوانی "براوە/براوە" ئەوەیه کە بەردەوام به دوای بەرژەوەندی دوولایەنه و چەند لایەنەوە بن (وەکوو بەرژەوەندی خۆتان به پێی ڕێژەی ئەو کەسانەی کە لە پرۆژەکەدا هاوکاریتان دەکەن).      عاده تی  چوارەم ئیتر شوێنی رکابەرایەتی و خۆهەڵسەنگاندن نییه. چون لە عاده تی چوارەم دا سەرکەوتن و بەرژەوەندی سەرجەم ئەندامان پێویسته. لە عاده تی چوارەم‌دا به جێی "من" دەڵێن "ئێمه" و بۆ "ئێمه" نەک کەمترین بەڵکوو زیاترین داواکاری دەهێننه ئاراوە. 
ئەگەر عاده تگەلی یەکەم و دووهەم و سێهەم لە ناخی تاکدا ڕیشەی دانەکوتابێ، ڕەنگه به "زەینیەتی کەم‌وکووڕی"ـیەوە بێینه نێو عاده تی چوارەم و ڕوو بکەینه ئەو شێوازانەی کە پێوەندی هەیه به "ئەخلاقی کەسایەتی"ـیەوە. لە کاتی وادا تاک لە کاتی گوشار و سەختی‌دا ڕوو دەکاته ڕیا و تەزویر. ئا لێرەدایه کە نەخۆشی و ئازار ڕوو لە مرۆڤ دەکا. چون "زەینیەتی کەم‌وکووڕی" ئاڵۆزی دەروونی بەرهەم دەهێنێ و وزەی تاک هەڵدەلووشێ. 
وای دانێن لەگەڵ کەسێک سەرقاڵئ گفتوگۆین کە لە ژیانماندا ڕۆڵێکی گرینگ دەگێڕێ (سەرۆک یان هاوسەر یان مناڵ یان کارمەند یا دراوسێ) و دەربارەی پرسێکەوە قسە دەکەین کە بۆ هەرکمان گرینگه، بەڵام ڕوانینمان جیاوازه. 
ڕوانینی عاده تی چوارەم (براوە براوە بیر بکەنەوە) بەم شێوەیەیه: "وەرە به شێوەیەک قسە بکەین کە هەردوکمان به بڕیارێک بگەین کە به شێوەی دوو لایەنه لەسەری کۆک بین. ئایا تۆ ڕازیت بەم بڕیارە؟"
به گشتی وەڵامی ئەم پرسیارە ئەرێنییه و لایەنی بەرامبەر دژایەتی ناکا. 
بەڵام ئەگەر لایەنی بەرامبەر قەبووڵی نەکا، نیشاندەری ئەوەیه کە بانکی سۆزداری بەتاڵە و متمانه لە ئاستێکی کەم دایه.. سەرەتا هەوڵ بدەن لە ڕێگەی عاده تگەلی یەکەم و دووهەم و سێهەمەوە پاشەکەوتی بانکی سۆزدارانه زۆر بکەن.
ئەوەشتان لە یاد بێ کە ئەگەر بتانهەوێ بۆ هەموو خەڵک هەموو شتێک بن، بۆ هیچ کەس –تەنانەت بۆخۆشتان- نابن به هیچ. جارێکیان بڕیار بوو لەگەڵ کارمەندانی کۆمپانیایەک کار بکەم کە سەرۆکەکەیان نیگەرانی ئەوە بوو هەستی هاوکاری لە نێوان کارمەندەکاندا نەبێ.
سەرۆکی کۆمپانیاکە کوتی: "کێشەی من ئەوەیه کە کارمەندەکانم خۆویستن و ئامادە نین هاوکاری بکەن. ئەوە لە حاڵێک دایه کە دەزانم ئەگەر هاوکاری بکەن ڕادەی بەرهەمهێنانمان هەڵدەکشێ. ئایا دەتوانی پلانێکی پێوەندیی مرۆییمان بۆ دابڕێژی بۆ ئەوەی ئەم کێشەیه چارەسەر ببێ؟"
پرسیم: "ئایا کێشەی تۆ تاکەکانه یان خوێندنەوەی ئەوان؟"
کوتی: "خۆت وەرە سەیریان بکە"
منیش هەر وام کرد، چووم و خۆویستی و هاوکاری نەکردنی ئەوان و خۆڕاگری لە هەمبەر دەسەڵاتداران و خۆپاراستنیان لە حاند هەر چەشنه گفتوگۆیەکم لە نزیکەوە بینی. بینیم کە بانکی سۆزداری بەتاڵ، کەشی بێ‌متمانەیی دروست کردووە. 
لە ئاکامدا کوتم: "ورە قووڵتر لە پرسەکە بڕوانین. بۆ کارمەندەکانی هاوکاری ناکەن؟ خەڵاتی ئەم هاوکاری نەکردنه چییه؟ 
وەڵامی دایەوە: " بەهەڵکەوت هاوکاری نەکردن خەڵاتی نییه. بەڵام هاوکاری کردن خەڵاتگەلێکی ئەوتۆی هەیه." 
دواتر پەردەیەکی لا دا و لە پشت پەردەکەوە وێنەی چەند ئەسپم دی کە خەریکی کێپەرکێن و به ڕوخساری هەر ئەسپێکەوە وێنەی یەکێک لە بەڕێوەبەرەکانی لکاندبوو. لە هێڵی کۆتایی کێبەرکێکەدا، پۆستێرێکی جوانی سەفەر بۆ دوورگەکانی بێرمۆدا لەگەڵ ئاسمانێکی ساماڵ و شین و هەندێک کەس کە لەسەر لمەکان ڕایاندەبوارد، دەبیندرا. 
هەفتەی یەک  کەڕەت سەرۆکی کۆمپانی سەرجەم بەڕێوەبەرەکانی لە ژوورەەی خۆ کۆ دەکردەوە و دەربارەی هاوکاری قسەی دەکرد: " وەرن لەگەڵ یەک هاوکاری بکەین. ئەگەر هاوکاری لەگەڵ یەکتری بکەین به داهات و پارەیەکی زۆر دەگەین." دواتر پردەکەی لا دەدا و پۆستێرەکەی نیشان دەدان و دەیپرسی: "ئێستا کام یەک لە ئێوە دەبێته براوەی گەشتی بێرمۆدا؟"
وەک ئەوەیه به گوڵێک بڵێی: "پەروەردە بە! بەڵام گوڵێکی‌تر پاراو بکەی! یان بڵێی: تا ئەو کاتەی دەروونی کەسەکان  ئارام نەبۆتەوە، دەسرێژ و تەقە بەردەوامه". ئەو خوازیاری هاوکاری بوو. حەزی دەکرد کارمەندەکانی لەگەڵ یەک هاوکاری بکەن، لە ئارمان و ئامانج و بۆچوونەکاندا بەشدار بن، بۆ ئەوەی هەمووان بتوانن کەڵک لە هەوڵی یەکتر وەربگرن. بەڵام پلانەکەی به شێوەیەک بوو کە رکابەرایەتی لە نێوان بەڕێوەبەراکاندا دروست دەکرد و سەرکەوتنی یەکیان به واتای شکست‌هێنانی ئەوی دیکە بوو
کێشەی ئەم کۆمپانیایەش وەک کۆمپانیاکانی‌تر بەرهەمی ڕوانینێکی سەقەت بوو. سەرۆکی کۆمپانیاکە به هیوا بوو به دروست کردنی ڕکابەرایەتی هەستی هاوکاری کارمەندەکان بەهێز بکا. بەڵام کاتێک زانی ئەم شێوازه وەڵامدەر نییه ڕووی کردە ئەو شێوە و ستایلە لە پێوەندییه مرۆییەکان کە لە ماوەیەکی زۆر کەم دا ئەم هەمووە کێشەی پێ چارەسەر بکا. 
رێگەچارەی خێرا به دژی یاساکانی سروشته. به بێ گۆڕینی ڕیشە ناتوانی جۆری میوەکە بگۆڕی. هەوڵ دان بۆ چاکسازی هەڵسوکەوتەکان وەکوو لێکردنەوەی گەڵاکان وایه و گۆڕانێکی بنەڕەتی و ڕیشەیی نییه. کەوابوو بۆ هەڵکشانی پلەی تاکەکەسی و ڕێکخراوەیی لەو کۆمپانیادا، شێوازێکی تەواو جیاوازمان گرته بەر و سیستەمێکمان پێک هێنا کە بایەخی هاوکاری لەبەرچاو بگرێ و بەهێزی بکا. 
گرینگ نییه سەرۆکی کۆمپانی بن یان پاسەوانی ئەو کۆمپانیه هەر کە لە سەربەخۆییەوە بەرەو پێویستی دوولایەنە هەنگاوتان نایەوە، بەرەو ڕێبەرایەتی هەنگاوتان ناوەتەوە و لە کاتی پێویستدا دەتوانن کاریگەریتان لەسەر کەسانی‌تر ببێ. عاده تی رێبەرێکی کاریگەر به پێێ پێداویستی دوولایەنه و ڕوانینی "براوە/براوە"ـیه
ڕوانینی "براوە/براوە" ئەو چوارچێوە زەینیەیه کە لە پێوەندییه مرۆییەکاندا بەردەوام  به دوای بەرژەوەندی دوولایەنەوەیه: به واتای رێککەوتن یان ڕێگەچارەیەک کە به هەردوولا به کەڵک بێ. ڕوانینی "براوە/براوە" دەبێته هۆی ئەوەی کە هەمووی ئەو کەسانەی کە لە پرۆژەیەکدا بەشدارن، هەستێکی خۆشیان بێ و به نیسبەتی جێبەجێ کردنی پرۆژەکەوە هەست به بەرپرسایەتی دەکەن. ڕوانی "براوە/براوە" دەبێته هۆی ئەوەی کە ساحەی ژیان ببێته گۆڕەپانی هاوکاری کردن نەک ڕکابەرایەتی. 
بەڵام زۆرینەی خەڵک لایان وایه کە یان براوەن بن یان دۆڕاو.
ڕوانینی "براوە/دۆڕاو" ڕوانگەی ئەو سەرۆک کۆمپانیایەیه کە خەڵاتی گەشتی بێرمۆدای بۆ بەڕێوەبەرەکانی دانابوو. بەو واتا پاڵەکییەی کە "من براوە دەبم و تۆش دەدۆڕێی." لە ڕێبەرایەتیدا ئەم ڕوانگەیه دەبێته دەسەڵاتخوازی. واته: "ئەوەی من دەیڵێم دەبێ جێبەجێ بکرێ نەک ئەوەی تۆ دەیڵێی." زۆرینەی خەڵک لە سەرەتای لە‌دایکبوونەوە به جۆرێک پەروەردە دەکرێن کە بەرەو ڕوانگەی "براوە/دۆڕاو" بچن. 
حاڵەتیکی‌تر ڕوانینی "دۆڕاو/ براوە"ـیه. بەو واتایەی کە "من دۆڕاوم و تۆ براوە." یان "حەزت لە چییه ئەنجامی بدە، با هەموو شتێک به دڵی تۆ بێ." یان "من دۆڕاوم و هەمیشە دۆڕاو بووم." یان " من بوونەورێکی ئاشتی‌خوازم و بۆ پاراستنی ئارامیم ئامادەم هەموو نرخێک بدەم." ڕوانی "دۆڕاو/ براوە" لە ڕوانینی "براوە/ دۆڕاو"ـیش خراپترە چون چون هیچ خواست و ویست و ڕوانگەیەکی نییه. ئەم جۆرە کەسانه بەردەوام هەوڵ دەدەن به هەر جۆرێک بێ سەرنجی خەڵک ڕابکێشن و ڕەزامەندییان به دەست بهێنن. حەز دەکەن لەم ڕێگایەوە به دەسەڵات و هێز بگەن. بوێری دەربڕینی بیروبۆچوون و هەستەکانی خۆیان نییه و به ئاسانی دەچنه ژێر ڕکێفی کەسانی دیکەوە. 
ئەم کەسانه لە دانوستانەکاندا یان خۆبەدەستەوە دەدەن یان وازی لێ دەهێنن. لە ڕێبەرایەتی دا بێ هەڵوێستن و جڵەوی کارەکەیان به کەسانی دیکە دەسپێرن. حەز دەکەن خۆشەویستی خەڵک بن و نۆرەکەیان هەمیشە لە دوای هەمووانەوە دەگاتێ. 
ئەو کەسانەی خاوەنی ڕوانینی "براوە/دۆڕاو"ـن زۆریان حەز لەو کەسانەیه کە ڕوانینی "دۆڕاو/براوە"ـیان هەیه، چون لە ڕێی کزی و لاوازی ئەوانەوە خۆیان پاراو دەکەن و به ئاسانی دەتوان کەڵکی نابەجێیان لێ وەربگرن. واته لاوازی ئەوان دەبێته تەواوکەری هێز و دەسەڵاتی خۆیان. 
ڕوانی "دۆڕاو/دۆڕاو" کاتێک دێته ئاراوە کە دوو کەس خاوەنی ڕوانینی "براوە/دۆڕاو" بن، واته دوو کەسی خۆویست و لەخۆبایی پێکەوە دانوستان بکەن. بەرهەمی ئەم دانوستانه ڕوانینی "دۆراو/دۆراو"ـە. واته هەرکیان دەدۆڕین. چون یان حەز دەکەن واز بهێنن یان تۆڵە لە یەک بکەنەوە. ئیتر ئەم ڕاستییه ناسەلمێنن کە ئەم کارە جۆرێک خۆکوژییه و وەک شمشێرێکی دوودەم وایه.
ڕوانینی "براوە/براوە" عاده تی ڕێبەرایەتییه و پێویستی به چوار تایبەتمەندی تاقانەی مرۆڤه، واته: خۆئاگایی، خەیاڵ، شعوور و ئیرادەی ئازاد. هەوەها عاده تی چوارەم پێویستی به فێربوونی دوولایەنه یه، کاریگەری دوولایەنه و بەرژەوەندی دوولایەنه هەیه. 
ڕوانینی "براوە/براوە" تەنیا دروشم و دەستەواژەیەکی جوان و شیک و ئارمانی نییه. ڕوانینی "براوە/براوە" فەلسەفەی ژیانه و خاوەنی پێنج ڕەهەندە:
١)ڕەوشت "پەروەردە کردنی عاده تی یەکەم و دووهەم و سێهەم"
٢)چۆنایەتی پێوەندی" یان دۆخی بانکی سۆزداری" 
٣)ڕێککەوتنەکان( یان ئەو چاوەڕوانییانەی به دروست بوون)
٤)سیستەمەکان(چۆنایەتی رێکخستنی ئەو شێوازانەی کە دەبێته هۆی ڕوانینی "براوە/براوە")
٥)پرۆسەکان(چۆنایەتی بەڕێوەبردنی قەبارەی گەورە، بۆ ئەوەی لە یاساکانی سروشت لا نەدەن)
ڕەوشت: سازدانی ڕوانینی "براوە/براوە" یان بەرژەوەندی بەرامبەر- به تایبەت لە پێوەندی لەگەڵ کەسانێک کە به چڕی خوویان به ڕوانینی "براوە/دۆراو"ـەوە گرتووە، پێویستی به بوێرییەکی زۆر هەیه. هەر بۆیه ئەم عاده ته ڕاستەوخۆ پێوەندی به پرەنسیپەکانی رێبەرایەتییەوە هەیه و پێویستی به کارتێکەر بوون و هێمنایەتی و زانایی و دەسەڵاتێکی هەڵقوڵاو لە رێبەرایەتیەک هەیه کە لەسەر پەرنسیپەکانی ڕێبەرایەتی دامەزراوە. هەر وەک پێشتر ئاماژەمان پێکرد ڕێبەرایەتی به بێ ڕێبەرایەتی خۆمان هیچ مانایەکی نییه. 
هەر بۆیه “عاده تی چوارەم" لە ڕەوشتەوە دەست پێ دەکا کە بناغە و ئەساسی ڕوانینی "براوە/براوە" و هەر پاژێکی‌تر لە ژیانە. دواتر بەرەو پێوەندییەکان هەنگاو دەنێ کە ڕێککەوتنەکان بەرهەمی ئەم پێوەندییانەیه و لە شوێنێک پەروەردە دەبێ کە سیستەم و پێکهاتەکان به پێی ڕوانینی "براوە/براوە" بن و ئەو کات لەگەڵ پرۆسەکان گرێ دەدرێنەوە. 
 
 
 
ئەم خشتەیەی خوارەوە پێوەندی نێوان ئەم پێنج ڕەهەندە نیشان دەدا:￼

١)ڕەوشت سێ تایبەتمەندی هەیه کە بۆ ڕوانینی "براوە/براوە" پێویستن:
١)تەواوەتی به واتای بەرپرسایەتی به نیسبەتی قووڵترین بەیەخگەلێک کە هەڵمانبژاردووە. ئەگە ر نەزانین کە دەمانهەوێ به نیسبەتی کام یەک لە بایەخه دەروونییەکان بەرپرس بین، ڕوانینی "براوە/براوە" هیچ واتایەک لە خۆ ناگرێ. 
٢)پێگەیشتن (هاوسەنگی لە نێوان بوێری و پارێزکردن)
ئەگەر کەسێک بتوانێ هەستەکان و بۆچوونەکانی خۆی بوێرانه و به ڕەچاوکردنی هەست و بۆچوونی لایەنی بەرام‌بەر، بدرکێنێ و به ئاکامی بگەیێنێ، ئەو کەسە کەسێکی پێگەیشتووە. 
٣)زەینییەتی فرەوانی (ئەم ڕوانینه بۆ هەموو کەس به ڕادەی پێویست بوونی هەیه)
بە بێ زەینییەتی فرەوانی ناکرێ پشتیوانی لە ڕوانینی "براوە/براوە" بکرێ. زۆرینەی خەڵک خاوەنی "زەینییەتی کەم‌وکووڕی"ـن. تەنانەت ناتوانن ڕێز لەو کەسانه بگرن کە لە پرۆسەی بەرهەمهێناندا یارمەتیان داون یان متمانه و دەسەڵاتیان پێ ببەخشن یان ئەوانیش لە داهات و بەرژەوەندی خۆیاندا بەشدار بکەن. 
کەسانێک کە خاوەنی "زەنییەتی کەم‌وکووڕی"ـن حەز دەکان کەسانی دیکە به پێی حەز و بڕواکانی ئەوان بجووڵێنەوە. زۆرتر خۆیان لە نێوان کەسانێک‌دا دەبیننەوە کە تەنیا یەک قسە دەکەن: "بەڵێ بەسەرچاو"
هەندێک کەس پێیان وایه کە یان دەبێ کەسێکی لێوڕێژ لە دڵۆڤانی بن یان پڕاوپڕی توندوتیژی. ڕوانینی "براوە/براوە" دەڵێ سەرەڕای دڵۆڤانی دەبێ لێوڕێژ لە بوێری بن. جگه کە هاودڵی دەبێ متمانەبەخۆییشتان هەبێ. جگه لە سازان و حاوانەوە دەبێ ئازاو  بوێریش بن. دروست کردنی هاوسەنگی لە نێوان بوێری و پاریزکردن‌دا، بنەمای پێگەیشتێکی ڕاستەقینەیه کە به ڕوانینی "براوە/براوە" پرسێکی بنەڕەتییه. 
ئەگەر لە بواری بوێرییەوە لە ئاستێکی سەرێ‌دا بن و لە بواری پارێزکردن‌دا لە ئاستێکی خوارەوە بن دەبنه خاوەنی ڕوانینی "براوە/دۆڕاو". واته بوێری ئەوەتان هەیه کە بۆچوونەکانی خۆتان بخەنه ڕوو و گرینگی پێ بدەن بەڵام به نیسبەتی بۆچوونی کەسانی دیکەوە کەمترخەم دەبن. ئەگەر لێورێژ لە پارێزکردن بن و لە بواری  بوێرییەوە لە ئاستێکی خوارەوە‌دا بن، دەبنه خاوەنی ڕوانینی "دۆڕاو/براوە". واته به نیسبەتی بۆچوونی کەسانی‌ترەوە هەستیارن بەڵام بوێری ئەوەتان نییه کە بیروبۆچوونی خۆتان دەرببڕن. 
هەر ئەو جۆرەی کە لەم خشتەیەی خوارەوەدا دەیبینن، بوێری و پارێزکردن دوو ماکەی سەرەکین بۆ ڕوانینی "براوە/براوە"￼

٢)چۆنایەتی پێوەندییەکان: سەرجەم ڕێککەوتن و بڕیارەکان به پێی ڕوانینی "براوە/براوە" بیچم ناگرێ. ئەوەی گرینگه جۆری پێوەندی یان بوونی بانکێکی سۆزداری جێی متمانەیه کە هەژمارێکی دەوڵەمەندی هەیه و ئاستی متمانەشی لە سەرەوەیه. 
ڕەنگه بڵێن: "بڕیارێکم داوە کە ئەزانم لەگەڵی هاوڕا نی. لەم کاتەشدا دەرفەتم نییه کە بۆت شی بکەمەوە. ئایا پشتیوانی لە بڕیارەکەم دەکەی؟"
ئەگەرچی دەزانم بڕیارێکی هەڵەت داوە –بەڵام چوون هەژماری سۆزداری ئێوه دوڵەمەند و جێی متمانه یه- بەڵێ پشتیوانیی لێ دەکەم. 
هەندێک جار به هۆی کەمی کاتەوە ره نگه به شێوەیەکی فەرماندەرانه و به ڕوانینی "براوە/دۆڕاو" رٶڵ بگێڕن. هەندێک جاریش به هۆی چۆنایەتی پێوەندییەکانەوە، رۆڵی "دۆڕاو/براوە" وەربگرن. ئەوەی گرینگه ئەوەیه کە نابێ هەژماری سۆزداری خۆتان بەتاڵ بکەن، چون زیان به "چۆنایەتی پێوەندی" دەگەیێنێ.
ئەگەر بانکی سۆزداری بەتاڵ و متمانه لە ئاستێکی کەم‌دا بێ، ڕەنگه ئەو کەسە لە ڕووکاردا نەرمی بنوێنی لە بەر دەم خۆتاندا هاوڕا بێ لەگەڵتان بەڵام بەڕاستی ئەو کارە ئەنجام نەدا. بەوە دەڵێن "گوێرایەڵی دوژمنانه"
لە ماوەی پێنج ساڵدا کە لە بریتانیا ئەژیام، دوو جار بینیم کە کارمەندانی ڕێی‌ئاسن به چۆکیان‌دا هێنا. چون کارمەندانی ڕێی‌ئاسن تەنیا ئەو یاسایانەیان پەیڕەو دەکرد کە نووسراوە بوون. ئەوە لە حاڵێک دایه کە تەنیا شتێک کە دەیتوانی ببێته هۆی ئەوەی کە شەمەندەفەرەکان لە کاتی خۆیاندا بگەینه شوێنی مەبەست، ئەوە بوو کە ئیزن بدرێ کارمەندەکان لە لێهاتوویی و وەزەی داهێنانی خۆیان کەڵک وەرگرن، بۆ ئەوەی به باشترین شێوە بگەنه ئەو ئامانجانەی کە دەستنیشان کرابوون.
کەوابوو کلیلی ڕوانینی "براوە/براوە" چۆنایەتی پێوەندییه کە هەڵقوڵاوی ڕەوشتی مرۆڤەوە و هەروەها ئاستی متمانەیەک کە دەبێ لە سەرێ بێ. بەڵام ئەگەر بۆخۆمان کەسێکی جێی متمانه نەبین ئایا دەتوانین کەشێک دروست بکەین کە لێوڕێژ بێ لە متمانه؟
به تایبەت دەربارەی ئەو کار و پیشەیەی کە بۆتان گرینگە، سیستەمەکانتان جۆرێک ڕێک بخەن کە پشتیوانی لە ئامانجەکانتان بکا و متمانه بخولقێنێ. بۆ وێنه ئەگەر داهێنانتان بۆ گرینگه، سیستەمێک بنات بنێن کە داهێنان خەڵات بکا. ئەگەر پرسی هاوکاریتان بۆ گرینگه، سیستەمێک بنیات بنێن کە هاوکاری بەهێز بکا. 
ئەگەر ڕوانینی "براوە/براوە" لە ناخی خۆتان و سیستەمەکەتاندا جێگیر نەبووبێ، "زەینیەتی کەم‌وکووڕی" و هاوڕەنگی و ڕکابەرایەتی لە نێوان بەشە جۆراوجۆرەکانی رێکخراوەکەدا ململانێ و کێشە دروست دەکا. 
هەندێک جار وا دێته بەرچاو کە سەرجەم هەوڵەکانتان ناتوانێ ڕوانینی "براوە/براوە" بنیات بنێ. لە کاتی وادا رێگەچارە دەست هەڵگرتن لەو پرۆژەیه و درێژەنەدان بەو پلان بەرنامەیەیه. واته به شێوەیەکی دڵخواز دەربارەی هاوڕانەبوونی  ڕێک بکەون. (بۆ وێنه به شێوەیەکی ڕێک‌وپێک ئەو کەسە دانامەزرێنن یان ئەو مامەڵەیه قەبووڵ ناکەن). چون ئەگەر نەچنه ناو ئەو مامەڵەیەوە ئیتر پێویستتان بەوە نییه کە به هەر نرخێک ئەو کەس یان ئەو ڕێکخراوەیه ناچار بکەن کە کارێکی دیاری‌کراو ئەنجام بدەن و ئیتر پێویستتان بەوە نییه کە کارێک ئەنجام بدەن کە دوور بێ لە ڕاستی و سەداقەت. 
لە کاتی وادا دەتوانن به لایەنی بەرامبەر بڵێن: "من تەنیا ڕۆڵی "براوە/براوە" دەگێڕم. چون حەز دەکەم هەم خۆم و هەم تۆش براوە بین. حەز ناکەم تەنیا خۆم لەبەر چاو بگرم و به نیسبەتی تۆوە کەمترخەم بم. هەروەها حەزیش ناکەم تۆش تەنیا خۆت لەبەر چاو بێ و من نەبینی. بەڵام ئەگەر دواجار هیچ کام لە ئێمه نەمانتوانی به ڕێگەچارەیەک  کە دڵخوازی هەرکمان بێ بگەین، به گشتی ئەم مامەڵەیه وەلا دەنێین. چون لە یەک حاڵەتدا درێژه بەم پرۆژەیه دەدەین، ئەویش ئەوەیه کە هەرکمان براوە بین."
لە پرسە پیشەیی و بازرگانییەکاندا، زۆر به ئاسانی دەکرێ بکەوینه داوی "براوە"دڕاو"ـەوە. دەتوانن خۆتان براوە بن و داهاتی خۆتان هەبێ. بەڵام دۆخی PC(لێهاتوویی بەرهەمهێنان) چی بەسەر دێت؟
کاتی خۆی لەگەڵ کەسێک کارم دەکرد کە سەرۆکی زنجیرە فرۆشگەیەکی گەورە بوو و پێی کوتم: "بەڕاستی بۆخۆم زۆرم حەز لە ڕوانینی "براوە/براوە"ـیه بەڵام توندوتیژی دنیای کەسپ و کار ئەو ئیزنە نادا و ئەم ئارمانه پەسەند ناکا. چون هەندێک خەیاڵییەوە جێبەجێ کردنەکەی ئاستەمە."
کوتم: "دەی دەتوانی لەگەڵ مشتەرییەکانی به شێوەی "براوە/دۆڕاو" هەڵسوکەوت بکەی، ئەمەیان ڕاسته؟
کوتی: "نا نا"
کوتم: "بۆ نا؟"
کوتی: " مشتەرییەکانی لە دەست ئەدەم" 
کوتم: " کەوابوو شێوەی "دۆڕاو/براوە" بگرە بەر و فرۆشگەکەت بدە به مشتەرییەکانت، ئایا ئەمەیانت پی ده کریت؟”
کوتی: "نا، به بێ داهات کار و کەسب هیچ واتایەکی نییه." 
کوتم: " هەر بەو هۆکارانەیه کە تەنیا ڕوانینی "براوە/براوە"  شێوەیەکی ڕاستەقینەیه."
کوتی: "وابزانم دەربارەی مشتەرییەکان تۆ ڕاست دەکەی بەڵام نەک دەربارەی کارمەند." 
کوتم: "تۆ خۆت مشتەری کارمەندەکانی. بۆ نابێ ئەم ڕوانینه دەربارەی کارمەندیەوە وەڕاست بگەڕێ؟"
کوتی: "لەم دواییانەدا دەربارەی گرێبەستەکانمان لەگەڵ ئەو کەسانەی کە خاوەنی بازاڕن، دانوستمان کرد. ئێمه به ڕوانگەی "براوە/براوە"ـوە چووینه ناو دانوستانەکەوە و پڕاوپڕ بووین کە کراوەیی و هەستی بەرپرسایەتی. بەڵام ئەوان ئەم ڕوانگەیەی ئێمەیان وەک خاڵێکی لاواز لێک دەداوە و بووە هۆی ئەوەی هەرچی هەمانه و نیمانه لە دەستی بدەین." 
پرسیم: "ئەی بۆ به ڕوانینی "دۆراو/براوە"ـوە نەچوونه نا گفتوگۆکانەوە؟"
کوتی: " نا، ئێمه ڕوانینی "براوە/براوە"ـمان گرتە بەر."
کوتم: "بەڵام کوتت ئەوان کارێکیان کرد کە ئێمه مایەپووچ بین." 
کوتی: "بەڵێ وایه" 
کوتم: " لە ڕاستیدا ئەوان براوە بوون و ئێوەش دۆڕاو" 
کوتی: "بەڵێ وایه" 
پرسیم: "ناوی ئەم شێوازه چییه؟"
ئەوەی ئەو پێی ڕوانینی "براوە/براوە" بوو لە ڕاستیدا ڕوانینی "دۆڕاو/براوە" بوو. 
ئەو کەسانەی کە حەز دەکەن وەکوو مرۆڤێکی باش دەرکەون، وادەزانن دەبێ هەمیشە دوایین کەس بن کە نۆبەیان دەگاتێ. رۆڵی "براوە/براوە" زۆر دژوارترە لە ڕۆڵی "دۆڕاو/براوە" چون هەر ئەو جۆرەی کە پێشتر باسم کرد بوێری و ئازایەتی پێویسته. چون جگه لەوەی کە دەبێ کەسێکی بەپارێز بن دەبێ لێوڕێژ لە متمانەبەخۆییش بن. واته جگه لە پارێزکردن دەبێ ئازاش بن. چون لە ڕوانینی "براوە/براوە"ـدا دەبێ لە نێوان ڕێزگرتن لە خۆتان و کەسانی‌تردا هاوسەنگی بخولقێنن. ئەمە عاده تگەلی یەکەم و دووهەم و سێهەمه کە ئەم تواناییه به تاک دەدا کە عاده تگەلی چوارەم و پێنجەم و شەشەم بەکاربهێنێ. هەڵبەت دەبێ لە بەرەودوایی ئەم عاده تانه تێبگەن و لە ناخەوە بەو قەناعەته گەیشتبێتن کە بەر لەوەی سەرقاڵی سازکردنی کەسایەتی خۆتان بن دەبێ لەسەر ڕەوشتی دەروونی خۆتان کار بکەن. چون ئەگەر لە بەهاردا تۆوت نەچاند و لە هاویندا ئاوت نەدا و ئاگاداریت نەکرد، چۆناوچۆن لە پاییزدا چاوەڕوانی بەرهەم دەکەی؟ ئەوەتان لە یاد بێ کە ڕێگەچارەیەکی خێرا بوونی نییه. هەر کات لە بواری سۆزدارییەوە ئەم ڕاستییەتان سەلماند، بەدواشی ناکەون. ئەگەر لێوڕێژ لە هەستی بەرپرسایەتی بن، ئەو کارەی کە دەبێ ئەنجامی دەن دەست پێ دەکەن. بارودۆخی بانکی سۆزداریتان زۆر لە شێوازی رێککەوتنەکەتان گرینگترە. ئەگەر بانکی سۆزداری –ئاستی متمانه- کەم بێ، ئەگەری ئەوەیه هەیه کە پێکەوە بسازێن و رێککەون. سازان واتا ئەوەی کە یەک لەگەڵ نیو دەبێته یەک و نیو.
ئەوە لە حاڵێک دایه کە سینێرژی (دروست کردنی وزەی گرووپی) واتا ئەوەی کە یەک لەگەڵ یەک دەبێته سێ یا چوار یان شەش یان تەنانەت حەوت. ئاکامی زۆربەی کێشە پیشەیی و بازرگانییەکان دواجار سازش و ڕێککەوتنه. چارەسەر کردنی کێشەکان لەسەر پلیکان و قادرمەکانی دادگا زۆر باشتەرە لەوەی کە نێو هۆڵی دادگادا بەدوا چارەسەر بکەوی. چون ڕوانینی "براوە/دۆڕاو" کاتێک ڕووبەڕووی ڕوانینی "براوە/دۆڕاو"ـدا دەبێتەوە، دەبێ به ڕوانینی "دۆڕاو/دۆڕاو". 
بەڵام جەوهەری ڕاستەقینەی سینێرژی (وزەی گرووپی) ئەوەیه کە گشت گەورەترە لە کۆمەڵەی بەشەکان و ئەم پرسەش به تەواوەتی پێوەندی به بانکی سۆزداری ئێوەوە هەیه. چون ئەگەر بانکی سۆزداری –یان ئاستی متمانه- نزم بێ، چوناوچۆن ڕێبەرایەتی کەسانی‌تر دەکەن؟ ئەگەر متمانه بوونی نەبێ، تەنیا ڕێگاتان ئەوەیه کە کەسەکان کۆنتڕۆل بکەن،کە به دژی پرەنسیپەکانی رێبەرایەتییه. بەڵام ئەگەر بانکی سۆزداریتان دەوڵەمەند بێ و ئاستی متمانه لە سەرەوە بێ و ڕوانینی "براوە/براوە"ـتان هەبێ و خەڵک ڕێک بزانن به دوای چییەوەن، تەنیا کارێک کە دەتوانن بیکەن ئەوەیه کە سەرچاوەی یارمەتی بن بۆیان: "ڕێبەرێکی خزمەتکار".
ئەگەرچی ئێستاش دەبێ به نیسبەتی بەرپرسایەتیەک کە وەرتان گرتووە هەست به بەرپرسایەتی بکەن. بەڵام خۆتان لەسەر رێی ئەوان لا دەبەن. چون رێبەرایەتی، بەڕێوەبەرایەتی و چاوەدێری ڕاستەوخۆ نییه. 
 
٣)ڕێککەوتنەکان: ڕێککەوتنەکان به پێی چۆنایەتی پێوەندییەکان بیچم دەگرێ. هەندێک جار پێی دەکوترێ رێککەوتنی شێوە بەرێوەچوون و هەندێک جاریش پێی دەڵێن ڕێککەوتنی هاوبەشی و واتا دەبەخشێته ڕوانینی "براوە/براوە". ئەم ڕێککەوتنانه دەتوانێ پانتایەکی بەرین لە پێویستی دوولایەنه بگرێته خۆ و پێنج پاژی سەرەکی هەیه:
١)ئاکامه دڵخوازەکان: واته ڕەچاوکردنی ئەو ئاکامانەی کە دەمانهەوێ پێی بگەین، لە جیاتی جەخت کردنەوە لەسەر شێوە و ستایلێک کە کەسەکان دەیگرنه بەر. هەروەها دیاری کردنی ئەو کارانەی کە دەبێ ئەنجام بدرێن و کاتەکەیان. 
٢)رێنوێنییەکان: دیاری کردنی پێوەرەکان یان هۆکارەکان. لە ڕاستیدا، دیاری کردنی ئەو پەیڕەو و پرەنسیپانەیه کە دەبنه هۆی دروست بوونی ئاکامی دڵخواز، دەبێ لەو چوارچێوەیەدا بیچم بگرێ. 
٣)سەرچاوەکان: دیاری کردنی سەرچاوەی مرۆیی و دارایی و تەکنیکی یان پشتیوانیی ڕێکخراوەیی کە بۆ یارمەتیدان بۆ دروست بوونی ئاکامی دڵخواز لە بەر دەستت دان. 
٤)پێوەری تاقیکاری: دیاری‌کردنی پێوەرگەلێک بۆ خەمڵاندنی شێوەی بەڕێوەچوونی کار و دیاری‌کردنی ماوەی خەمڵاندنی کار. 
٥)دواهاتەکان: دیاری‌کردنی ئەم پرسە کە ئەگەر ئاکامی کارەکان دڵخواز یان نادڵخواز بوون، چی ڕوو دەدا.
 
چەند ساڵ لەمەوبەر دەربارەی پرسی رێککەوتن و پێدانی بەرپرسایەتی به یەکێک لە کوڕەکانم ئەزموونێکی سەرنجڕاکێشم بۆ هاته ئاراوە. دانیشتنێکی بنەماڵەییمان هەبوو و دروشمی بەرپرسایەتی بنەماڵەی خۆمان به دیوارەوە هەڵواسیبوو بۆ ئەوەی دڵنیا بین کە پلان و بەرنامەکانمان لەگەڵ ئەو بایەخ و بەهایانەی کە بەکۆمەڵ هەڵمانبژاردووە یەک دەگرنەوە. هەموو ئەندامانی بنەماڵەش لەوێ بوون. تەختەڕەشێکی گەورەم هێنا و هەموومان ئامانجەکانمان –پلان و بەرنامەکانمان- تێدا نووسی. 
پرسیم: "کێ حەز دەکا قەرزی خانوو بداتەوە؟"
بینیم تەنیا کەسێک کە دەستی بەرز کردۆتەوە هەر بۆخۆمم
پرسیم: "کێ حەز دەکا تێچووی مانگانەی بیمه و خۆراک و سەیارەکان بدا؟" هەمیسان تەنیا کەسێک کە دەستی بەرز کردەوە هەر بۆخۆم بووم.
پرسیم: "کێ حەز دەکا شیر بەو منداڵه بدا وا تازه لە دایک بووە؟" بۆ ئەم کارە هەمووان تامەزرۆ بوون بەڵام هاوسەرەکەم باشترین کەسێک بوو کە دەیتوانی ئەم کارە ئەنجام بدا. 
هەر بەم شێوەیه کە لیستەی کارەکانمان تاوتوێ دەکرد، زۆر زوو ئاشکرا  بوو کە دایه و بابه هەفتەی زیاد لە شەست کاتژمێر کار دەکەن. بە ڕوون بوونەوەی ئەم پرسە، ڕوانگەیەکی گونجاوتر بۆ دابەش بوونی کارەکان هاته ئاراوە. 
کوڕە تەمەن حەو ساڵەکەم ئەرکی پاک کردنەوەی حەوشەی گرته ئەستۆ. بەر لەوەی ئەم کارەی پێ بسپێرم پرۆسەی فێرکاریم دەست پێکرد. حەزم دەکرد وێنەیەکی ڕوونی لە زەین‌دا بێ بۆ پاک کردنەوەی حەوشە که. کەوایه بردم حەوشەی ماڵی دراوسێی پەنای خۆمانم پێ نیشان دا و کوتم: "سەیر کە کوڕم! بزانه حەوشەی ئەم ماڵە چەن سەوز و خاوێنه. ئێمەش حەوشەیەکی ئاوەها سەوز و خاوێنمان دەوێ (ئاکامه دڵخوازەکان). ئێستاش وەرە و سەری حەوشەی خۆمان بکە. ئەم گیا و گوڵه ئاڵۆزاوانەمان ناوێ. ئەوەی حەزمان لێیەتی حەوشەیەکی سەوز و خاوێنه. ئیتر چۆن و به چ شێوازێک ئەم کارە دەکەی پێوەندی به خۆتەوە هەیه (دەستێوەرنەدان لە شێواز و ستایلەکاندا). ئەم گیا و گوڵانه چۆن سەوز دەکەی گرینگ نییه تەنیا بۆیاخیان مەکە! با پێت بڵێم کە ئەگەر من به جێی تۆ بوایەم چیم ئەکرد"
-"چیت ئەکرد باوکە؟"
ئاورم داوە بۆ لای ئاوپژێنەکە. "بەڵام ڕەنگه تۆ حەز بکەی لە سەتڵ یان لە سۆند کەڵک وەرگری. بۆ من گرینگ نییه. تەنیا شتێک کە دەمانهەوێ ئەوەیه کە وڵات سەوز بێ، باشە؟ (رێنوێنییەکان)
-"زۆر باشه" (رێککەوتنەکان)
دەی ئێستا دەربارەی پاک و خاوێنییەوە قسە ئەکەین کوڕم (دیاری کردنی ئاکامی دڵخواز). پاک‌وخاوێنی یانی ئەوەی کە هیچ پەت و دار و یەسک و چەسپ و شتێک لەم ناوەدا نەمێنێ. ئێستا پێت ئەڵێم کە مەبەستم چییه. وەرە هەر ئێستا نیوەی حەوشەکە خاوێن کەینەوە با جیاوازییەکەی ببینی. 
کەوایه دوو زەرفی زبڵمان هەڵگرت  و لایەکی حەوشەکەمان خاوێن کردەوە. به کوڕەکەمم کوت: ئێستا سەیری ئەم بەر و ئەو بەری حەوشەکە بکە.  به جیاوازی نێوان ئەم دوو لایه دەڵێن پاک‌وخاوێنی. 
کوڕەکەم کوتی: " بوەسته. لە پشت ئەو گوڵانه کوته کاغەزێک دەبینم."
کوتم: "ئافەرەم کوڕم. چاوەکانی به باشی دەبینن. به هیچ شێوەیەک سەرنجی ئەو ڕۆژنامەیەم نەدابوو کە لە پشت ئەو گوڵانەیه" 
کوتم: " ئێستا بەر لەوەی ئەم کارە هەڵبژێری با ئاماژە به چەن خاڵ بکەم. چون کاتێک تۆ ئەم ئەرکەت خسته ئەستۆ ئیتر من ئەنجامی نادەم. چون کاری تۆیه. (بەوە دەڵێن پێدانی بەرپرسایەتی یان پێدانی پۆستی چاوەدێر). چاوەدێری واته کارێک کە متمانەی لەگەڵە. من متمانه به تۆ دەکەم کە ئەم کارە ئەنجام بدەی. ئێستا کێ ئەبێته سەرۆکی تۆ؟"
-"تۆ سەرۆکمی باوکە"
-"نا، سەرۆک خۆتی. خۆت سەرۆکایەتی خۆت دەکەی. حەزت لەوەیه کە دایکه یان باوکە بەردەوام بۆڵەت بەسەردا بکەن؟"
-"نا، حەزم لێی نییه"
-"ئێمەش حەزی پێ ناکەین. هەستێکی ناخۆش درەست دەکا، وایه؟ کەوابوو، خۆت سەرۆکایەتی خۆت بکە. ئێستا بڵێ بزانم کێ هاوڕێی تۆیه؟"
-"کێ؟"
-"من هاوڕێی تۆم، تۆ سەرۆکم به"
-"من"
-"بەڵێ. بەڵام کاتی من بۆ یارمەتی گەیاندن به تۆ کەمه. هەندێک جار لە ماڵەوە نیم. بەڵام هەر کات لە ماڵ بم هەر کارێک کە تۆ بیڵێی ئەنجامی دەدەم."
-"باشە!"
-"ئێستا بڵێ بزانم کێ دادوەری تۆیه؟"
-"کێیه؟"
-"خۆت دادوەری خۆتی"
-"خۆم؟"
-"بەڵێ. هەفتەی دوو جار به دەوری حەوشەکەدا ئەگەڕێین بۆ ئەوەی لە بارودۆخەکەی ئاگادارم کەیەوە. چۆناوچۆن دادوەری دەکەی؟"
-"پاک‌وخاوێن"
-"بژی"
دوو هەفتە بەر لەوەی کە هەست بکەم ئامادەگی ئەوەی هەیه کە ئەم ئەرکه بگرێتە ئەستۆ، هەموو رۆژێ ئەم وشە و رستانەم فێر دەکرد و دواجار رۆژر گەورەکە گەیشت.
-"کوڕم مامەڵەکەمان سەری گرت؟"
-"بەڵێ سەری گرت"
-"ئەرکی تۆ چییه؟"
-"سەوزی وپاک‌وخاوێنی"
-"واتای سەوز چییه؟"
سەیرێکی حەوشەکەی کرد و لەوە دەچوو ئامادە بێ. دواتر ئاماژەی بە حەوشەی دراوسێکە کرد و کوتی: "سەوز واته رەنگی ئەو حەوشەیه"
-"پاک‌وخاوێنی چییه؟"
-"ئەوەیه کە هیچ لەسەر عەرزەکە نەبێ"
-“سەرۆکه که ت کێیه"
-"خۆمم"
-"هاوڕێکەت کێیه"؟
-"ئەگەر دەرفەت هەبێ تۆ هاوڕێمی"
-"دادوەرەکەت کێیه؟"
-"خۆمم. هەفتەی دوو جار لە بارودۆخی حەوشەکە ئاگادارت دەکەمەوە."
-"به دوای چییەوەی"؟
-"سەوزی و پاک‌وخاوێنی"
لەو کاتەدا دەربارەی مووچه و مەعاشەکەی هیچ نەکوت. بەڵام گومانم نەبوو کە بۆ ئەم ئەرکانه پارەیەک دیاری دەکەم. پاش دوو هەفته فێرکاری وامدەزانی ئامادەیی هەیه"
ئەو رۆژە شەممه بوو. یەکشەممە هیچی نەکرد. دووشەممەش هیچی نەکرد. سێشەممە بەیانی کاتێک بەتەما بووم بڕۆم بۆ سەر دەوام، چاوێکم لەو حەوشە زەرد و ژاکاوە کرد لە ژێر هەتاوی گەرمی مانگی ژوولای دا و لەگەڵ خۆم کوتم: "بەدڵنیاییەوە ئەمڕۆ دەست پێ دەکا." پاساوم بۆ رۆژی شەممه ئەوە بوو کە رۆژی یەکەمه. رۆژی یەکشەممه رۆژی پشوودانه. بەڵام هیچ پاساوێکم بۆ رۆژی دووشەممه نەبوو. ئەمرۆش سێشەممه بوو و کوتم بێگومان ئەمڕۆ سەرقاڵی کارکردن دەبێ. هاوین بوو. هیچ کارێکی تایبەتی نەبوو. 
خەریک بوو به ڕاوێژێکی فەرمادەرانه بڵێم: " هەسته کوڕم ئەم زبڵانه خاوێن کەوە ئەگینا...!" دەمزانی کە لەم رێیەوە ئەگەم به هێلکەی ئاڵتوون (ئامانجی دیاری‌کراو) بەڵام بەم کارە چی بەسەر قازەکە دێ؟ دۆخی بەرپرسایەتی دەروونی ئەو چی بەسەر دێ؟
کەوایه بزەیەکی دەکردم هات سەر لێوم و دەستم ڕاداشت بۆ ئەو بەری شەقام و پرسیم: "بارودۆخەکە چۆنه؟ حەوشەکە لە چ دۆخێک دایه؟"
وەڵامی دایەوە: "باشه"
لەو کاتەدا کە کوتم: "حەوشەکە لە چ دۆخێک دایه؟" دەمزانی پێم لە بەڵێنەکەی خۆم ناوە چون "پێوەری تاقی‌کردنەوەی" ئێمه شتێکی‌تر بوو. 
کەوابوو ئەویش دەیتوانی پەیمان‌شکاندنەکەی خۆی پاساو بداتەوە و بڵێ: "باشه"
لێوم گەزت و تا دوای شێو سەبرم کرد و لەو کاتەدا کوتم: "کوڕم وەرە به پێی رێککەوتنێک کە بوومان لە بارودۆخی حەوشەکە ئاگادارم کەوە"
کاتێک ویستمان بڕۆینه دەرەوە، چەنەی دەستی کرد به لەرزین و کاتێک لە دەرگاکه چووینه دەرەوە چاوی پڕ بوو لە فرمێسک و کاتێک گەیشتینه ناو حەوشەکە دەستی کرد به گریان.
به هەنیسکەوە کوتی: "باوکە، ئەم کارە زۆر سەخته"
بیرم لەوە دەکردەوە: "چی سەخته؟ خۆ ئەو ئێستا هیچی نەکردووە تا بزانێ سەخته یان نا." بەڵام دەمزانی سەختییەکە له چییەوە. پێراگەیشتن و چاوەدێری خۆ سەخته.
کوتم: "دەتوانم یارمەتیت بدەم؟"
سەری بەرز کردەوە کوتی: "باوکە یارمەتیم دەدەی؟"
-"بەڵێنەکەمان چی بوو؟"
-"کوتت ئەگەر دەرفەتت بوو یارمەتیم دەدەی"
-"دەرفەتم هەیه"
هەڵات بۆ لای ماڵەوە و دوو زەرفی زبڵی هێنا و یەکیانی دا به من و کوتی: "ئەم زبڵانه کۆ دەکەیەوە؟"، ئاماژەی بەو دەنکی گۆشت و شته کرد کە دوێنێ لێرە برژاندبوومان و کوتی: "دڵم تێکەڵ دێ بەم زبڵانه"
کۆم کردنەوە. ئەو شتەی پێی کوتم به تەواوەتی ئەنجامم دا و لەو کاتەدا گرێبەستەکەی کە دڵیدا واژۆ کرد و حەوشەکە بو به حەوشەی خۆی. بوو به بەرپرسی چاوەدێری خۆی. 
لە ماوەی هاوین‌دا تەنیا جارێک یان دوو جار داوای یارمەتی لێ کردم. به باشی ئاگاداری لە حەوشەکە دەکرد و سەوز و خاوێنتر بوو لەو کاتەی وا من بەرپرسی پاک‌وخاوێنی حەوشە بووم. تەنانەت ئەگەر برا یا خوشکەکانی زبڵیان فرێ بدایه، دەنگی دەدان. 
٤)سیستەمەکان: ڕوانینی "براوە/براوە" تەنیا لە ڕێکخراوەکەیدا دەتوانێ هەرمان بێت کە سیستەمەکانی پشتیوانی لێ بکەن. ئەگەر بۆ ڕوانینی "براوە/براوە" رێکلام بکەن و دواتر ڕوانینی "براوە/دۆڕاو" خەڵات بکەن، ئەوەی به دەستتانەوە دەبێ پلانێکە  بۆ دۆڕاندن. 
لە ئەساس‌دا شتێک وەردەگرن کە خەڵاتی بکەن. ئەگەر دەتانهەوێ به ئامانجەکانتان بگەن و ئەو بایەخانەی کە لە دروشمی بەرپرسایەتی خۆتاندا نووسیوتانه بەدی بهێنن دەبێ سیستەمی خەڵاتدەری خۆتان لەگەڵ ئەم ئامانج و بەهایانه تەریب بکەن. زۆربەی کاتەکان، کێشە له سیستمەوەیه نەک لە خەڵک. ئەگەر کەسانی لێهاتوو بچنه ناو سیستەمێکی گەندەڵەوە، ئامانجی نادڵخواز بەدەست دەهێنن. دەبێ گوڵێک ئاودەرێ بکەن کە بەتەمان گەشە بسێنی. 
٥)پرۆسەکان: لە ڕێی ڕوانینی "براوە/دۆڕاو"ـەوە ناکرێ به ئاکامەکانی ڕوانگەی "براوە/براوە" بگەن. ناتوانن به لایەنی بەرامبەرتان بڵێن: "پێتان خۆش بێ یان نا من به شێوازی "براوە/براوە" بیر دەکەمەوە. خاڵی سەرنجڕاکێش ئەوەیه کە چۆناوچۆن به ڕێگەچارەی "براوە/براوە" بگەن. 
ئەو کەس و لایەن و رێکخراوانەی کە کاریان لەگەڵ دەکەم و خوازیاری ڕێگەچارەی "براوە/براوە"ـن، پێشنیاریان پێ دەکەم کە ئەم پرۆسە چوار قۆناغییه بگرنه بەر:
سەرەتا: لە دەلاقەی ڕوانینی لایەنی بەرامبەرەوە چاو لە پرسە بکەن. بەڕاستی پێداویستی و نیگەرانییەکانی لە خودی ئەو کەسە باشتر بناسن.
دووهەم: نیگەرانی و پرسە قەبه و گەورەکان دیاری بکەن. 
سێهەم: ئەوە دیاری بکەن کە کام ئامانج،دەبێته رێگەچارەیەکی باش و دڵخواز.
چوارەم: ئەو ڕێگەچارە و ڕێکارە نوێیانەی کە هەر ئەو ئامانج و ئاکامانه دەهێننە ئاراوە، دیاری بکەن. 
 
 
 
 
 
 
 
 
 
 
 
 
 
 
 
 
 
 
 
￼[image: image16.png]
 
 
 
 
 
 
 
 
عاده تی پێنجەم
سه ره تا له به رامبه ره که تان تێ بگه ن
دواتر داوا بکەن که لێتان تێ بگه ن
 
عاده تی پێنجەم واته ئیزن به خوتان بدەن سەرەتا گوێ راگرن. زۆربەی خەڵک بەپێچەوانەوە هەڵسوکەوت دەکەن. حەز دەکەن سەرەتا بۆخۆیان قسە بکەن و دۆخی خۆیان ڕوون بکەنەوە. هەر کات هەر دوو لای بیانهەوێ سەرەتا (و پێکەوە) قسە بکەن، مۆنۆلۆگی بەکۆمەڵ –دیالۆگی مردوو- ساز دەبێ. چون لە ڕاستیدا گفتوگۆکە یەک لایەنەیه، ئەگەرچی کەسێکی دیکەش بوونی هەیه. لە کاتی وادا، لایەنەکان گوێ لە یەک ناگرن. یان خەریکە قسە دەکا، یان خۆی ئامادە دەکا بۆ ئەو بابەتەی کە حەز دەکا باسی بکا. عاده تی پێنجەم دەڵێ سەرەتا گوێ ڕادێرە . دواتر بۆچوونی خۆتان دەرببڕن. سەرەتا لە دۆخی لایەنی بەرامبەر تێبگەن، ئەو کات داوای لێک تێگەیشتن بکەن. عاده تی پێنجەم به شێوەی ڕاستەوخۆ پێوەندی به پێوەنەدی ‌گرتنەوە هەیه و کلیلی هاودڵی و پێوەندییەکه  لەسەر بنەمای ڕوانینی "براوە/براوە" دامەزراوە. 
ئایا دەتوانن چاویلکەی کەسێک بکەنه چاوی کەسێکی‌ترەوە؟ ئایا ئەم کەسە هەست به ڕەزامەندی دەکا؟ تەنانەت ئەگەر چاویلکەکە دژەخۆریش بێ، ئایا ئەم چاویلکەیه لە هەموو کەس دەکاڵێتەوە؟ (هەڵبەت ئەگەر ماوەیه ک بیکات چاوی خووی پێوە دەگرێ). بەڵام ئەگەر چاویلکەکە بۆ کەم کردنەوەی لاوازی چاوی کەسێک بێت، ئایا دەتوانن بیکەنه چاوی کەسێکی‌تر و پێی بڵێن: "زیاتر هەوڵ بدە. هەوڵ بدە ببینی. چون ئەمە پەیڕەوی رێکخراوەی ئێمەیه؟!" ئایا ئەم هەوڵدانه دەبێتە هۆی ئەوەی بەم چاویلکانەوە جوانتر ببینێ؟ ئایا ئەگەر نەتوانێ ببینێ دەبێته هۆی ئەوەی پێی بڵێن کە ئەم نەدیتنه هۆکارەکەی مۆرالی نزم و نەرێنی ئەو کەسەیه و دەبێ به شێوەیەکی ئەرێنی بیر بکاتەوە؟ ئایا به زۆر دەتوانن کەسێک کە لەگەڵ بۆچوونەکانی ئێوە تەریب نییه، بکەن به ئەندامی گرووپەکەی خۆتان؟ 
وای دانێن چاوتان کێشەی هەیه و دەڕۆن بۆ لای پزیشکی چاو. پزیشکەکە به کورتی گوێتان بۆ ڕادەدێرێ و چاویلکەکەی لە چاوی دەردێنێ و دەیداته دەستتان و دەڵێ: "ئەمە بکە چاوت. من دە ساڵە لەم چاویلکەیه کەڵک وەردەگرم و بەڕاستی یارمەتیدەرم بووە. من دانەیەکی‌تریشم لە ماڵەوە هەیه. ئەمەیان بۆ خۆت." 
ئێوەش چاویلکەکەی ئەو لە چاو دەکەن و دەبینن کە دۆخی چاوتان خراپتر بووە و ئیتر هیچ نابینن و پێی دەڵێن کە ناتوانن هیچ کوێ ببینن. 
پزیشک دەڵێ: "زیاتر هەوڵ بدە. ئەم چاویلکەیه بۆ چاوی من زۆر باش بووە و به باشی هەموو شتێک دەبینم."
ئێوە دەڵێن: "هەوڵ دەدەم بەڵام هەموو شتێک لەبەر چاوم لێڵ و ناڕوونه."
پزیشک دەڵێ: "ئەرێنی بیر بکەوە. بۆ هاوکاری ناکەی؟"
وەڵام دەدەنەوە: "سەرەڕای ئەوەی به ئەرێنی بیر دەکەمەوە بەڵام هیچ کوێ نابینم."
پزیشک دەڵی: "بەڕاستی سپڵە و پێنەزانی. پاش ئەم هەمووە هەوڵەی کە بۆ تۆی دەدەم هەمیسان قسەی خۆت دووپات دەکەیەوە."
توانایی ڕوانینی "براوە/براوە" لە شێوەی گوێ گرتن دایه بۆ ئەوەی بتوانن تێبگەن لایەنی بەرامبەر ئەو دۆخه چۆناوچۆن دەبینێ. خەڵک به گشتی دڵیان پڕە و ئەگەر نەتوانن خۆیان بەتاڵ بکەن ناتوانن بەڕاستی گوێ بۆ ئێوە ڕادێرن.کەوابوو ئیزن بدەن سەرەتا ئەوان قسه بکەن و خۆیان بەتاڵ کەن. هەڵبەت ئەسپاردەی بانکی سۆزداری و ڕادەی متمانه دەبێ زۆر بێ بۆ ئەوەی کەسەکان بتوانن به بێ دڵەڕاوکێ هەست و بۆچوونەکانی خۆیان دەرببڕن. عاده تی پێنجەم کلیلی پێوەندییه و هەر بۆیه لە ژیانی تاکەکەسی و کۆمەڵایەتی و پیشەیی‌دا دەورێکی گرینگ دەگێڕێ. 
دایک و باوکتان ساڵەهایه تێدەکۆشەن بۆ ئەوەی بۆچوونەکانی خۆیان لە مێشکی ئێوەدا جێگیر بکەن. ئایا سەرکەوتوو بوون؟ ئایا دەکرێ به ئێوە بڵێین سپڵە چون قسەی ئەوانتان وەرنەگرتووە؟ بەردەوام دەبێ دۆزینەی کێشە سەرەتی هەبێ بەسەر رێگەچارە و دەرمان‌دا. جارێکی‌تر کە پێویستیتان به پزیشکی چاو هەبێ چەندە ئەگەری ئەوە هەیه کە بچنەوە لای ئەو پزیشکەی کە چاویلەکەی خۆی پێ دەدان؟ لام وایه ناتوانن متمانه به پزیشکێک بکەن کە بەر لە دۆزینەوەی کێشەکە، خێرا دەرمانێکتان پێ دەدا. لە زانستی پزیشکی‌دا دۆزینەوە سەرەتی بەسەر دەرمان‌کردن‌دا. لە ئاسا و دادگاش دا سەرەتا دەبێ ئەو بابەت و بەڵگانەی کە پارێزەر خستوویەته ڕوو، بخوێننەوە و ئەو کات بۆچوونی خۆتان ئاراسته بکەن. لە ئەندازیاریدا سەرەتا دەبێ گوشارەکان و دۆخی شوێنەکە ڕابگەیێنن و دواتر خەریته بۆ پرد یان بینایەک بکێشنەوە. لە فێرکاری‌دا سەرەتا دەبێ فێر بین و دواتر دەتوان خەڵک فێر بکەین. لە کاتی پەروەردەی منداڵدا، سەرەتا دەبێ دۆخی ئەوان بسەلمێنین و قسەکانیان ببیسین و دواترە کە دەتوانین شتیان فێر کەین و قسەیان بۆ بکەین. واته دەبێ پڕاوپڕی هاودڵی بن.
زۆربەی خەڵک حەز دەکەن به پێی مێژووی ژیانی خۆیان قسە لەسەر کەسانی‌تر بکەن. بۆ وێنه دەڵێن: "با ئەزموونی خۆمت بۆ باس بکەم. با پێت بڵێم منیش کێشەیەکی هاوشێوەی ئەم کێشەیەی تۆم چۆناوچۆن چارەسەر کرد." یان: "دەزانم لە چ دۆخێک دای. خۆشم لە دۆخێکی ئاوەهادا بووم." ئەم کەسانه لە ڕاستیدا خەریکن چاویلکەکەی خۆیان به زۆری دەکەنه چاوی کەسێکی‌ترەوە. بەجێی ئەوەی سەرەتا دۆخی لایەنی بەرامبەر بخوێننەوە، رێگەچارە و رێکاری بۆ دیار دەکەن.
بۆ وێنه سەرنج بدە گفتوگۆی نێوان ئەم دایک و مناڵە:
"شتی وا نییه.  به هیچ شێوەیەک کارێکی گەمژانه نییه. کەس به ڕادەی من حەزی لە بارودۆخی تۆ نییه. چون بەڕاستی کامەرانی تۆم دەوێ. چی تۆی ئاوا خەمگین و خەفەتبار کردووە؟"
"نازانم"
"پێم بڵێ ئازیزم، چی رووی داوە؟"
"ئەوەی ڕاست بێ ئیتر حەزم لە قوتابخانه نییه"
"چی؟ چۆن حەزت لە قوتابخانه نییه؟ پاش ئەم هەمووە ڕەنجەی کە بۆ قوتابخانە‌ چوونی تۆ چێشتمان! خوێندن بناغەی و بنەڕەتی داهاتووی تۆیه. ئەگەو وەک خوشکە گەورەکەت سەرقاڵی قوتابخانه و کتێبەکان بی، حەزیشت بۆ خوێندن و قوتابخانه زیاد دەکا. زۆر جار به تۆم کوتووە دانیشە وانەکانت بخوێنه. تواناییەکەشیت هەیه بەڵام دڵت لای وانەکانت نییه. زیاتر هەوڵ بدە. به نیسبەتی قوتابخانەوە ئەرێنی بیر بکەوە." 
"بێدەنگی"
"دەی ئازیزم قسەم بۆ بکە، ئێستا چ هەستێکت هەیه!"
ئەوەندە تامەزرۆین کە بچینه ناو قسەی کەسانی‌ترەوە، ئامۆژگاری بکەین و به قسە حەکیمانەکانی خۆمان هەموو شتێک چارەسەر بکەین. زۆر جار دەرفەتی ئەوە به خۆمان نادەین کە سەرەتا گوێ ڕادێرین و به قووڵایی کێشەکاندا بچین. 
ئایا دەتوانن بڵێن کە دەبێ تا چ رادەیەک هەست به هێمنایەتی دەروونی بکەن بۆ ئەوەی بتوانن به جوانی گوێ بۆ لایەنی بەرامبەرتان رادێرن؟ به تایبەت کاتێک کە نازانن ئاکامی گفتوگۆکە بەرەو چ ئاراستەیەک دەڕوا؟ چون دەبێ هێندە نەرمی لە خۆتان نیشان بدەن بۆ ئەوەی لەگەڵ هەموو بارودۆخێک بگونجێن. چون کاتێک گوێ بۆ کەسێک رادەدێرن هەنگاوتان ناوەته ناو وڵاتێکی نەناسراوەوە. هەر بۆیه سەرەتا دەبێ عاده ته کانی یەکەم و دووهەم و سێهەم کە پێوەندییان به "ڕەوشت"ـەوە هەیه، لە خۆتاندا پەروەردە کردبێ. دواتر بچنه سەر عاده ته کانی چوارەم و پێنجەم و شەشەم کە پێوەندییان به "کەسایەتی"ـیەوە هەیه. 
باوکێک هات بۆ لام و کوتی: ناتوانم له کوڕەکەم تێبگەم. به هیچ شێوەیەک گوێم لێ ناگرێ.
پرسیم: لە کوڕەکەت تێناگەی چوون گوێت لێ ناگرێ؟
کوتی: بەڵێ وایه 
هەمیسان پرسیم: لە کوڕەکەت تێناگەی چوون گوێت لێ ناگرێ؟
کوتی: بەڵێ، هەر ئەمەم کوت. مەبەستت چییه؟
وەڵامم داوە: وابزانم بۆ ئەوەی لە کەسێک تێبگەی دەبێ تۆ گوێی بۆ بگری.
کوتی: بەڵام من لەو تێدەگەم. ئەم دۆخەی ئەو هاوشێوەی دۆخێکە که من پێشتر تێپەڕم کردووە. 
کوتم: بەڵام ئەم ڕوانگەیه به پێی جۆری ژیانی تاکەکەسی تۆیه. کەوابوو دەبێ لە دەڵاقەی دیدی خۆیەوە سەیری بارودۆخی ئەو بکەی. ئەم کارەش جگه لە لێهاتویی، هێزێکی سۆزدارانەی پێویسته بەرهەمی عاده ته کانی یەکەم و دووهەم و سێهەمه لە دەروونی خۆتدا. زۆرینەی خەڵک توانایی گوێ ڕاگرتنیان نییه چون هێشتا ئەم سێ عاده ته یەیان لە دەروونی خۆیاندا پەروەردە نەکردووە. 
بەڵام ئەگەر بەڕاستی گوێ بۆ کەسێک رادێری، چ مەترسییەکت لەسەر دەبێ؟ لەوانەیه بگۆڕین. کەوابوو ئەگەر به چڕی لەگەڵ ناوەندی نەگۆڕی دەروونی خۆتان لە پێوەندیدا نەبن زۆر سروشتییه کە ئەم مەترسییه ناخەنە سەر خۆتان و گوێ بۆ کەس راناگرن. 
ئەو کەسانەی کە وا دەنوێنن کە بۆچوونی ئەوانی‌تریان بۆ گرینگ نییه، لە ڕاستیدا لە ڕادەبەدەر سەرنجی بۆچوونەکانیان دەدەن. هەر بۆیه حەز دەکەن لە ڕێگەی گوێ رانەگرتەوە بەرگری لە خۆیان بکەن. چون زۆر زوو زیانیان پێ دەگا و ترسی ئەوەیان هەیه کە لە ناو بچن. 
ئەوە کەسەی کە دەیهەوێ پێوەندییەکی قوول ساز بکا دەپرسێ: ئیزن بدە سەرەتا گوێت بۆ ڕادێرم بزانم دەتوانم به تەواوەتی لێت تێبگەم؟ ئەوە لە حاڵێک دایه کە زۆرینەی خەڵک بەپێچەوانەی ئەم کردەوەیه دەجووڵێنەوە. واته دەڵێن: من تیدەگەم و دەزانم. ئەو گوێم لێ ناگرێ. یان ئەو هەوڵ نادا قسەکانم بسەلمێنێ و لە دۆخی من تێبگا. ئەگەر حەز دەکەن پێوەندییەکی ڕاستەقینه دروست ساز بدەن هەوڵ بدەن لە چوارچێوەی زەینیی لایەنی بەرامبەرەوە چاو لە پرسەکان بکەن. بۆ وێنه بڵێن: وابزانم کوتت... یان وابزانم ئەم هەستەت هەیه...
هەندێک جار بینینی بارودۆخ لە دەلاقەی دیدی کەسێکەوە کە پێتان نزیکە زۆر ئاستەم دەنوێنێ. بەڵام مەحاڵ نییه. بۆنە تایبەت هەستی هێمنایەتی خۆتان لە دەروون و لەو بەها و بایەخانه وەرگرن کە خۆتان هەڵتانبژاردووە نەک لەو پێوەندییه. 
بۆ سازدانی پێوەندی دەبێ مەیل دروست بکەن. بەڵام چ شتێک مەیل دروست دەکا. ئەو هیوایانەی وەدینەهاتوون مەیل دروست دەکەن. بۆ  وێنه هەوا چون لە بەر دەستمان دایه مەیل دروست ناکا بەڵام ئەگەر هەوا نەبێ، مەیل دروست دەبێ. 
متمانه بەرزترین جۆری دروست بوونی مەیلە لە مرۆڤدا. باشترین تایبەتمەندییەکانی خەڵک دەخەنه ڕوو. ئەگەرچی سەبر و تەحەمولی پێویسته. هەڵبەت ئەوە بەو مانایه نییه کە پەروەردەی تاکەکان پێویست نییه. چون شارەزایی و لێهاتوویی ئەوان دەبێ بگاته ئاستی ئەو متمانەیه. بۆ وێنه زۆر سروشتییه کە ئێوە زۆر زووتر و باشتر لە مناڵێک ژوورێک پاک بکەنەوە. بەڵام خاڵی گرینگ ئەوەیه کە ئەم تواناییه بدەن بەو مناڵە بۆ ئەوەی ئەویش بتوانێ ئەم کارە ئەنجام بدا. هەڵبەت کاتی پێویسته. بەڵام ئەم کاته زۆر به باشی سەرمایەگوزاری کراوە. چون لە درێژماوەدا هەرکتان ڕزگار دەکا. 
لە پێوەندییە مرۆییەکاندا، عاده تی پێنجەم هاوسەنگی هەوایه. لەگەڵ ئەوەی کەسەکان هەست بکەن کە دەوروبەر لێیان تێگەییوە ئیتر دەحەسێتەوە. ئەو کات دەتوانێ به بێ دەمارگرژی، کراوە بێ بۆ وەرگرتنی پرس و بابەتەکان. بەڵام ئەگەر بانکی سۆزداری بەتاڵ و ئاستی متمانه لە خوارەوە بێ، رەنگه به هیچ شێوەیەک حەز نەکا لە بارودۆخی تێبگەن و گوێ بدەنه قسەکانی. چون نازانێ سوودی ئەم کارە چییه. لە کاتی وادا دەبێ سەرەتا لە ڕێگایەکی‌ترەوە بانکی سۆزداری خۆتان پڕ بکەنەوە و لە یادیشتان بێ کە کلیلی پێوەندییەکی ڕاستەقینه ئەوەیه کەسەکە بەو قەناعەته گەیشتبێ کە لە قسەکانی تێگەیشتوون و بارودۆخی ئەوتان لەبەرچاو گرتووە. هەر ئەوەندەی خۆتان ل￼اتان

 وابێ کە لێی تێگەییون تەواو نییه. ئەو دەبێ دڵنیا بێ کە ئێوە به باشی گوێتان بۆ قسەکانی گرتووە و لە دۆخەکەی گەییون. ڕەنگه ئەو شتەی کە ئێوە پێتان وایه سپاردەی سۆزداریه لە ڕوانگەی ئەو کەسەوە هەڵگرتنەوە لەو هەژمارە سۆزدارییه بێ. دەبێ وەها لێوڕێژ بن لە هاودڵی تا بتوانن به قووڵایی ناخی ئەو کەسەدا ڕۆبچن بۆ ئەوەی تێبگەن کە ئەو چۆن لە پرسەکان دەڕوانێ و چ هەستێکی هەیه. عاده تی پێنجەم -واته به وردی گوێ ڕاگرتن- پێویستی به وزەیەکی زۆر هەیه. لە ئێستادا لەم بوارەدا تاقیکارییەکی زۆر کراوە. ئەو کەسانەی کە لە حاڵی گفتوگۆ دان به سیستەمەوە پێوەند دەدرێن و دەری دەخا کە ئەو کەسانەی گوێ دەگرن لەو کەسانەی قسە دەکەن وزەیەکی زیاتر سەرف دەکەن. هەر بۆیه دەبێ لە ڕێی عاده ت گەلی یەکەم و دووهەم و سێهەمەوە کە پێوەندییەکان به "ڕەوشت"ـەوە هەیه، خۆتان بۆ گوێ ڕاداشتن ئامادە بکەن. ئەو کات دەبین کە ئەم ئامادەکارییه لە کاتە هەستیارەکاندا یارمەتیتان دەدا و رێگەچارەی نوێتان بۆ دەخاته ڕوو. 
کاتێک باسی گوێ ڕاداشتنێک دەکەم کە به هۆی هاودڵییەوە دروست دەبێ مەبەستم کارکردی گوێ گرتنی "چالاکانه" نییه کە لە بنەڕەتدا به مانای دووپات کردنەوەی ئەو شتانەیه کە بیستووتانه. ئەم جۆرە گوێ گرتنە کە بنەمایەکی تەکنیکی هەیه جۆرێکە لە ئیهانه و بێڕێزی به بیسەر و به پێی مێژووی تاکەکەسی خۆتان دێته ئاراوە. تەنانەت ڕەنگه لە کاتی گفتوگۆدا، به کەڵک وەرگرتن لەو تەکنیکانه، مێژووی ژیانی تاکەکەسی خۆتان باس نەکەن بەڵام مەیلی گوێ ڕاداشتنی ئێوە به پێی مێژووی ژیانی تاکەکەسی خۆتان بێ و مەبەستتان لە گوێ ڕاداشتن، وەڵامدانەوە یان کۆنتڕۆڵ کردن یان بەکارهێنانی تەکنیکەکانی کاریگەری بێ. مەبەستم لە ئاماژە کردن به گوێ ڕاداشتنێک کە لە هاودڵییەوە سەرچاوە دەگرێ ئەوەیە کە به مەبەستی فام کردن و تێگەیشتن گوێ رابدرێرن. گوێ ڕاداشتنی لێوڕێژ لە هاودڵی واته لە چوارچێوەی زەینیی ئەو کەسەوە سەیری پرسەکە بکەن. واته لەو کاتەدا لەو دەلاقەیەوە سەیری جیهان بکەن کە ئەو کەسە لەوێوە سەیری جیهان دەکا. واته لەو کاتەدا خوێندنەوە و ڕوانینی ئەو کەسە دەبینن و تێدەگەن کە چ هەستێکی هەیه. 
هاودڵی هاوواتای هاوخەمی نییه. ئەگەرچی هەندێک جار هاوخەمی دەتوانێ وەڵامێکی گونجاو بێ. بۆ وێنه کاتێک کە به کەسێک دەڵێن: "بەداخەوم بۆ لە دەست دانی ئەو ئازیزەت."
بەڵام هاوخەمی کەسەکان وا لێدە کە هەمیشە به شتێک یان کەسێک پشت‌ئەستوور بن و خۆراکێکی نەرێنییان دەداتێ. ئەوە  لە حاڵێک دایه کە جەوهەری گوێ ڕاداشتنێک کە به هۆی هاودڵییەوە دروست بووە، رێککەوتن لەگەڵ کەسەکان نییه. تەنیا به شێوەیەکی قووڵ –چ لە باری سۆزداری و چ لە باری فکرییەوە- گوێی بۆ رادەدێرن بۆ ئەوەی لە قسەکانی تێبگەن و دۆخەکەی بسەلمێنن. 
پسپۆڕانی پێوەندی لێکیان داوەتەوە کە دە لە سەدی پێوەندییەکانی ئێمه پێوەندی بەو کەلامەوە هەیه کە دێته سە زمانمان. سی لە سەدی پێوەندی به ڕاوێژ و دەنگ و شەست لە سەدی پێوەندی به شێوەی جووڵانەوەی جەستەوە هەیه. 
ئێوارەیەکیان لە شێکاگۆ باسی واتای " گوێ ڕاداشتنی هاودڵانە"ـم بۆ کۆمەڵێک کەس دەکرد. داوام لە بەشداربووان کردبوو کە هەر ئەو شەوە لەسەر ئەم بابەته پرۆڤه بکەن و بەکاری بهێنن. سبەی بەیانی پیاوێک به کۆمەڵێک هەواڵی تازەوە هات بۆ لام. به تامەزرۆییەوە کوتی: "با پێت بڵێم دوێشەو چی ڕووی داوە. بەتەما بووم ئێستا کە لە شیکاگۆم مامەڵەیەکی گەورەی بازرگانی کە ماوەیەکی زۆر بوو دەستم لێ هەڵگرتبوو، به ئاکام بگەیێنم. بەرپرس و پارێزەرەکانی ئەوان و پسپۆرێکی مامەڵەی مڵک و زەوی کە کۆمەڵێک پێشنیاری جیاوازی هەبوو، لە دانیشتنەکەدا بوون. 
کوتم تازه ئەم مامەڵەیەم لە دەست چووە. شەش مانگی ڕەبەق کاتم بۆ ئەم پرۆژەیه تەرخان کردبوو. به واتایەکی‌تر، هەموو هێلکەکەنم لە سەوەتەیەک خستبوو. زۆر دەترسام. ئەوەی دەمزانی ئەنجامم دا. هەر تەکنێکێک کە بۆ کڕین و فرۆشتن دەمزانی بەکارم هێنا. دوایین هیوام ئەوە بوو کە داوای کاتی زیاتر بکەم بۆ ئەوەی بڕیاردانەکە هەندێک وەدرەنگ بخەن. بەڵام ئەوان هێندە لە درێژبوونەوەی ماوەی ئەم مامەڵەیه وەڕەز ببوون کە لە هەر حاڵدا کۆتاییان پێ دەهێنا. 
کەوابوو به خۆمم کوت: بۆچی ئەوەی ئەمشەو فێری بووم بەکاری نەهێنم؟ بڕیارم دا سەرەتا به وردی گوێیان بۆ بگرم و دواتر داوایان لێ بکەم کە به وردی گوێم بۆ بگرن. لام وابوو بەم کردەوەیه هیچ لە من کەم نابێتەوە. 
کەوابوو بەو کەسە کوت: ئیزن بدەن سەرەتا بزانم دەتوانم لە نیگەرانییەکانتان به نیسبەتی ئەم پێشنیارانەی منەوە تێبگەم؟ هەرکات هەستتان کرد کە لێی تێگەییوم ئەوکات دەچینه سەر تاوتوێ کردنی پێشنیارەکەم. 
بەڕاستی هەوڵم دا خۆم بخەمە جێی ئەو. هەوڵم دا پێداویستی و نیگەرانییەکانی بسەلمێنم، ئەویش هەندێک کراوەتر قسەی بۆ دەکردم. 
هەرچی زیاتر نیگەرانییەکانیم دەسەلماند و دانم پێدا دەنا، کراوەتر قسه و باسەکانی دەخسته ڕوو.
تا ئەوەی کە لە میانەی گفتوگۆکەماندا هەستا و چوو تەلەفوون بۆ هاوسەرەکەی بکا. هەر کە تەلەفوونەکەی بەرز کردەوە نای به گوێوە ڕووی تێکردم و کوتی: "مامەڵەکەت بردەوە!"
واقم وڕمابوو و ئێستاش هەر واقم وڕماوە. 
ئەم پیاوە به دابین کردنی کەشی دەروونی و زەینی بۆ ئەو کەسە، ئەسپاردەیەکی گەورەی لە بانکی سۆزداری خۆیدا پاشەکەوت کردبوو. لە دۆخێکی یەکساندا، پێوەندییه مرۆییەکان گرینگرترن لە ڕەهەندە تەکنیکییەکانی مامەڵە‌کردن. ئەمەش کاتێک ڕوو دەدا کە لایەنی برامبەر دڵنیا بێتەوە کە لە قسە و باسەکانی تێگەیشتوون. 
دەکرێ ڕاشکاوانه بکوترێ کێشەی سەرەکی پێوەندییەکان ئەوەیه کە به تێگەیشتنێکی هەڵەوە دەست پێ دەکرێ. چون جیهان نەک ئەو جۆرەی کە هەیه، بەلکوو ئەو جۆرەی کە حەزمان لێیەتی سەیر دەکەین. بۆ نیشاندانی ئەم خاڵە، لە زۆربەی سمینارەکانمدا داوا لە بەشداربووان دەکەم کە ئەم پرۆڤەیه ئەنجام بدەن. ئێستاش ئەم کەسانەی کە لەم ژوورە دان دەکەین به دوو دەسته. دوو وێنەی جیاوا به هەرکام لەم دوو دەستەیه نیشان دەدەین. هەوڵ دەدەم پلانێکی پێشوەخته بۆ زەینتان دابڕێژم. چون گریمانەی هەموومان ئەوەیه کە پرسەکان هەر ئەو جۆرەی کە هەن سەیر بکەین. زۆر سروشتییه کە هەڵسوکەوتەکانمان هەڵقوڵاوی ئەو گریمانەیەیه و ڕوانینەکەمان، سەرچاوەی بیرکردنەوە و شێوەی جووڵانەوەی ئێمەیە. دواتر وێنەیەکی هاوبەش نیشانی ئەندامانی هەر دوو دەستەکە دەدەین. 
 
ئێستاش داوا لە ئێوەش دەکەم ئەم پرۆڤەیه ئەنجام بدەن. چەن چرکه سەیری ئەم وێنەی بکەن ئایا وێنەی ژنێک دەبینن؟ لاتان وایه تەمەنی چەندەیه؟ چی لەبەر کردووە؟ لە ژیاندا چ ڕۆڵێکی هەیه؟￼

 لەوانەیه وێنەی ژنێک ببین کە به پێی مۆدی رۆژ جلی لەبەر کردووە و لووتێکی بچووکی هەیه و ڕوخسارێکی جوان و بێگەردی هەیه.
 
بەڵام ئەگەر پێتان بڵیم کە هەڵەن و ئەم وێنەیه هی ژنێکی پیرە به ٦٠ یان ٧٠ ساڵ تەمەن کە روخسارێکی ناشیرین و خەمگین و لووتێکی گەورەی پێوەیه و ئەگەر بیهەوێ لە شەقام بپەڕێتەوە دەبێ یارمەتی لە کەسێک وەرگرێ، دەڵێن چی؟ 
کێ ڕاست دەکا؟ جارێکی‌تر سەیری ئەم وێنەیه بکەنەوە. ئایا دەتوانن پیرێژنەکە ببینن؟ ئەگەر نەتاندی دیسان هەوڵ بدەن. ئایا دەتوانن لووتە گەورە و ملپێچەکەی ببینن؟
ئەگەر لەگەڵ یەک سەیری ئەم وێنەیەمان بکردایه زیاتر دەمانتوانی قسەی لەسە بکەین. ئەوکات دەتانتوانی ئەو شتەی کە دەیبینن بۆم وەسف بکەن. منیش دەمتوانی ئەوەی دیتوومه بۆ ئێوەی وەسف بکەم. دەمانتوانی هێندەی قسە لەسەر بکەین تا ئەو شتەی کە دەیبینین بە ڕوونی به یەکتری نیشان بدەین. بەڵام چون توانای ئەم کارەمان نییه بچنه سەر وێنەی لاپەڕەی دوایی و ئەوکات بگەڕێنەوە سەر وێنەی یەکەم. سەرنج بدەن، ئێستا دەتوانن وێنەی ئەو پیرێژنە ببینن؟ پێویسته وێنەی پیرێژنەکە لە وێنەکەدا ببینن دواتر بچنه سەر خوێندنەوە بابەتەکانی‌تر. 
یەکەم جار چەند ساڵ لەمەوبەر لە کۆلێجی بازرگانی زانکۆی "هاروارد" لەگەڵ ئەم ئەزموونه ڕووبەڕوو بوومەوە. ڕاهێنەرەکە بەتەما بوو به کەڵ وەرگرتن لەم وێنانه بیسەلمێنی کە دوو کەس دەتوانن سەیری یەک وێنەی هاوبەش بکەن بەڵام دژایەتی یەک بکەن و هەردووکیشیان ڕاست بکەن. هەموو ئەو کەسانەی کە سەرەتا وێنەی ژنه لاوەکەیان دیبوو، لە کاتی بینینی وێنەی سێهەم‌دا هەمیسان وێنەی ژنه لاوەکەین ئەبینی، چون زەینیان بەم شێوە ڕوانینه مەرجدار کرابووەوە. ئەم پرۆڤەیە پێمان دەڵێ کە مەرجداربوونەوە تا چ ڕادەیەک کاریگەری لەسەر خوێندنەوە و ڕوانینەکانی ئێمه هەیه.
ئەگەر ماوەی دە چرکه سەیر کردنی وێنەیەک بتوانێ ئاوەها کایگەری لەسەر ڕوانگەی ئێمه دانێ، بزانن مەرجداربوونەوەیەک کە بەرهەمی ماوەیەکی دوورودرێژ ژیانه و لە کەشی بنەماڵە و کۆمەڵگا و قوتابخانه و لە ناو دۆست و برادەر و ئەوانەدا بوونی هەیه، چۆناوچۆن چوارچێوەکانی زەینی ئێمەیان دروست کردووە. 
تەنانەت ئەو کەسانەی کە پێشتر ئەم وێنانەیان دیبوو، ئەگەر ئێستاش سەیری وێنەکان بکەن هەمیسان به ڕوانگەی جاری یەکەم سەیریان دەکەنەوە، چون زەینیان بەم شێوەیه مەرجدار کراوەتەوە.

عاده تی شەشەم
سینێرژی
(وزەی بەکۆمەڵ دروست بکەن)
 
عاده تی شەشەم دوا بەرهەم یان ڕێکاری نوێیه بۆ کاری بەکۆمەڵ. ڕێکارێکی باشتر لەو شتەی کە سەرەتا هەر کام لە کەسەکان پێشنیاریان دابوو. سینێرژی دژی سازان و پێک هاتنه. به واتایەکی‌تر "گشت" گەورەترە لە کۆی بەشەکانی. عاده تی شەشەم روخساری داهێنەرانەی عاده تی پێنجەمە. لێرەدایه کە وزەی داهێنانی خۆتان بەکار دەهێنن و به دوای رێکاری نوێدا دەگەڕێن. زۆرینەی خەڵک بەجێی دروست کردنی سینێرژی (هاوکاری داهێنەرانه) دژایەتی یان هەڵاتن دەگرنه بەر. ئەم دوو شێوەیه بەرهەمی سەرنموونێکی پێوەندی‌گرتنی پێنەگەیشتووە. 
وای دانێین بەتەمان بۆ پشوودان بڕۆنه لای دەریاچەیەک. چون بەڵێنی ڕاوە ماسیتان به کوڕەکانتان داوە. بەڵام هاوسەرەکەتان بەتەمایه بۆ پشوودان بڕوا بۆ سەردانی دایکی کە نەخۆشە و لە شارێکی‌تر دەژی. ئەم سەردانه بۆ هاوسەرەکەتان زۆر گرینگه و رۆیشتن بۆ قەراغی دەریاچەیەکەش هەر گرینگه بۆتان. بەڵام دایکی هاوسەرەکەتان به سەختی نەخۆشە و جگه لەم پشوودانه کاتێکی‌تری نییه بۆ ئەوەی سەردانی دایکی بکا. لە کاتی ئاوەهادا دەبێ چی بکەین؟
لەوپەڕی سۆز و خۆشەویستی‌دا لەگەڵ یەک قسە بکەن. چون یەکتان خۆش دەوێ و ئەم هەستەش دەبێته هۆی ئەوەی کە لێوڕێژ بن لە هاودڵی و تێگەیشتن. ئەمەش یانی سینێرژی، واته گشت لە کۆی بەشەکانی گەورەترە. پێوەندی نێوان بەشەکان نیشانەی بوونی بەشەکانه. ئەگەر بەتەما بن لەم بوارەدا عاده تی پێنجەم (سه ره تا له به رامبه ره که تان تێ بگه ن، دواتر داوا بکەن که لێتان تێ بگه ن) بەکار بهێنن، ڕەنگه به هاوسەرەکەتان بڵێن: " بۆ لە کاتێکی‌تردا سەردانی دایکت نەکەین؟" یان "بۆ به تەلەفوون هەواڵی دایکت نەپرسین؟". هاوسەرەکەشتان ڕەنگه بپرسێ: " یارمەتیم بدە با بزانم بۆچی لەم کاتەدا ڕاوە ماسیت ئەوەندە بۆ گرینگه؟" بۆ بۆ پشوودان سەردانی دایک نەکەین و تۆش بەجێی راوەماسی، سەرقاڵیەکی‌تر بۆ مناڵەکان نادۆزیتەوە؟ بۆ مەگەر ئێمه دەزانین دایکم تا کەی دەمێنێ؟"
وای دانێین کە ئێوە وەڵام دەدەنەوە: "تۆ ڕاست دەکەی. لە قسەکانت تێدەگەم. بەڵام  مناڵەکانیش گرینگن بۆمان. لە یاددته لە ڕووی کتێبەوە فێری ڕاوەماسیمان ئەکردن؟"
لەوپەڕی ئەوین و خۆشەویستیدا لەگەڵ یەک دەدوێن بۆ ئەوەی به رێکارێکی باش بگەن.
بەڵام ئەگەر دەسەڵاتخواز بن، ڕەنگه بڵێن: "من خۆ بۆچوونی تۆم نەپرسی. هەر کات حەزم لە بیستنی بۆچوونی تۆ بێ لێت دەپرسم. لەهەرحاڵ‌دا ئێمه دەچین بۆ ڕاوەماسی." ئەگەر حەزتان لەوە بێ کە ڕۆڵی مەزڵووم و قوربانی بگێڕن ڕەنگه بڵێن: "هەر بەڵایەکت پێخۆشە بەسەرمی بهێنه. تۆ هەمیشە براوەی و منیش هەمیشه دۆڕاو."
لە شێوەی یەکەمدا به ڕوانینی "براوە/دۆڕاو"ـوە سەرقاڵن.
لە شێوەی دووهەمدا به ڕوانینی "دۆڕاو/براوە"ـوە سەرقاڵن.
هیچ یەک لەم دوو شێوەیه، شێوەی "براوە/براوە" نین. 
رێگایەکی‌تر ئەوەیه کە عاده تی چوارەم و پێنجەم و شەشەم بەکار بهێنن. وای دانێین خاوەنی "زەینییەتی فرەوانی"ـن و لێوڕێژن لە هەستی متمانەی دەروونی و دەتوانن گفتوگۆیەکی باش ساز بدەن و بڵێن: "ئایا حەز ئەکەی گفتوگۆ بکەین و به ئاکامێکی دڵخواز بگەین؟ سەرەتا حەز ئەکەم گوێ بۆ تۆ بگرم. به قسەکانتدا وا تێگەیشتم کە سەردانی دایکت گرینگییەکی زۆری هەیه بۆت. چون ماوەیەکی زۆرە نەتدیوە و هەر خوشکەکەت ئاگاداری لێ کردووە."
ئەوەندە درێژه به گفتوگۆکەتان دەدەن تا ئەوەی کە هاوسەرەکەتان تێدەگا کە به باشی لە بارودۆخەکەی ئاگادارن. 
ئەوکات ڕەنگه بڵێن: " بەڵام ئەوەش دەزانی کە کوڕەکان بۆ وانەکانیان چەندەیان هەوڵ داوە بۆ ئەوەی لە تاقیکارییەکاندا سەرکەوتوو بن؟" ئەوکات دڵنیا دەبنەوە کە لایەنی بەرامبەریش لە دۆخەکەی ئێوە گەیشتووە.   
ئەم هاودڵی و لێک تێگەیشتنه دوولایەنەیه، ڕێز و حورمەتێکی زۆر دروست دەکا. ئیتر ڕوو ناکەنه ڕوانینی "براوە/دۆڕاو" یان "دۆڕاو/ براوە". سەرقاڵی سازانیش نابن. بەڵکوو دەچنه قۆناغی داهێنان و دروست کردنی دەرەتان و رێکاری نوێ و لە نزیک ماڵی دایکی هاوسەرەکەتان دەریاچه یان ڕووبارێک دەدۆزنەوە. 
ڕەنگه ئەم دەریاچه یان ڕووبارە ئەو جۆرە نەبێ کە لە زەینتان دایه بەڵام بەدڵنیاییەوە هەستێکی خۆش بەرهرم دەهێنێ. چون هاوسەرەکەتان و خەسووشتان لەوپەڕی ڕێزدا خۆش دەوێ و تامەرزۆن هەم پێداویستی هاوسەرەکەتان دابین بکەن و هەمیش هی کوڕەکان. کەوایه ڕوانینی "براوە/ براوە" هەڵدەبژێرن. ئایا ئەگەر بچن بۆ دەریاچەیەک کە جیاواز بێ لەو شوێنەی کە لە زەینتان‌دا بوو ئەوە سازان و خۆبەدەستەوەدانه؟ به هیچ شێوەیەک! بەڵکوو ڕێکار و دەرەتانێکی باشترە. ڕەنگه زۆر کەس ئەم کردەوەیه به سازان بهێننه ئەژمار و بڵێن: " بەڵام تۆ لە سەرەتاوە به نیاز بووی بچی بۆ دەریاچەیەکی دیاریکراو."
بەڵام ئێوە ئەم بژاردەیه وەک سازش و خۆبەدەستەوەدان ناهێننە ئەژمار. چون هەم گرینگی به هاوسەرەکەتان دەدەن و هەم به دایکیشی. هاوسەرەکەشتان ئەو ڕوانگەیەی نییه. چون ئەویش حەز ناکا کوڕەکان وەڕەز بن. پێی خۆشە مناڵەکان سەرقاڵییەکی باش و رێک‌وپێکیان هەبێ. دواتر دەبینن کە هەم هاوسەرەکەتان سەردانی دایکی کردووە هەم ئێوەش گەشت و گوزاری خۆتان بەڕێوە بردووە. 
ئەم شێوە پێوەندییه دەکرێ بۆ هەر دۆخێک بەکار بهێنرێ. به چڕی بڕوام بەوە هەیه ئەگەر تاکەکان عاده تی چوارەم و پێنجەم و شەشەم بەکاربهێنن، دەتوان لە هەر دۆخێکدا ڕێکار و دەرەتانی نوێ بدۆزنەوە. 
بۆ کاری بەکۆمەڵ و ڕاوێژ لەگەڵ ڕێکخراوەکان –ئەوەی کە دەیڵێم ئەزموونی ڕاستەوخۆ و تاکەکەسی خۆمه- و هەروەها لە هەموو جۆرە دانوستانی یاسایی و تەنانەت لە شەڕ و پێکدادان و تەنانەت لە سەخترین کێشەکانی بنەماڵەدا بە چڕی عاده ته کانی چوار و پێنج و شەش بەکاربهێنن. چون به بێ ئەملاولا کاریگەری دەبێ. 
به باشی گوێ بۆ لایەنی بەرامبەرتان بگرن و لەوپەڕی ڕێز و حورمەت‌دا پێوەندی لەگەڵ بگرن. دواتر تواناییە داهێنەرانەکەی خۆتان بەکاربهێنن بۆ ئەوەی ڕێکار و دەرەتانی نوێ و لێوڕێژ لە بەرژەوەندی هاوبەش و ڕوانینی "براوە/براوە" دروست بکەن. ئەم کارە پێویستی به کات و سەبر و تەحەمول و پروەردە کردنی "ڕەوشت"ـێکی بەهێز هەیه کە بەرهەمی عاده ته کانی یەکەم و دووهەم و سێهەمن. هەروەها پێویستی به هێمنایەتییەکی دەروونی هەیه کە بەرهەمی ڕاستگۆیی و هەستی بەرپرسایەتییه به نیسبەتی ئەو بایەخانەی کە لە ناخەوە هەڵمانبژاردوون. 
یەکێک لەو پرسانەی لە کاتی گفتوگۆدا لەگەڵی ڕووبەڕوو دەبینەوە ئەوەیه کە تاکەکان به شێوازی جیاواز بیر دەکەنەوە. ڕەنگه دەربارەی تیئۆری "زاڵییەتی مێشک"ـەوە بابەتتان خوێندبێتەوە. لێکدانەوەکان دریدەخەن کە لای ڕاستی مێشک وەک لای چەپ بیر ناکاتەوە و کردەوەی جیاواز ئەنجام دەدا. کردەوەی لایەنی چەپی مێشک زۆرتر گرێدراوی  قسه و کەلام  و کردەوەی لایەنی ڕاستی مێشک زۆرتر گرێدراوی وێنەکانه. لایەنی چەپ زۆرتر شیکارانەوە و لۆژیکییه و لای ڕاست زۆرتر داهێنەرانەیه. لایەنی چەپ گرێدراوی بەرتەسکاییه کاتییەکانە و لایەنی ڕاست گرێدراوی بێ‌کاتییه. پێویستیمان بە هەر دوو لایەنەکە هەیه. کلیلەکەشی دروست کردنی هاوسەنگییه. هەندێک جار ئەم هاوسەنگییه لە کەسێکدا بوونی نییه، چ بگا بەوەی کە بەتەما بی ئەم هاوسەنگییه لە نێوان چەن کەسدا دروست بکەی. 
جارێکیان لە فلۆریدا سمینارێکم بەڕێوە دەبرد لە ژێر ناوی:
"به مێشکی چەپ بەڕێوەبەرایەتی بکە و به مێشکی ڕاستیش ڕێبەرایەتی!"
 
لە کاتی پشوودان‌دا سەرۆکی کۆمپانیا هات بۆ لام و کوتی:"گرینگترین خاڵی ئەم سمیناره بۆ من کارکردەکەی بوو لە ژیانی هاوبەشیم‌دا. من و هاوسەرەکەم لە کاتی گفتوگۆدا بەڕاستی کێشەمان هەیه. نازانم حەز دەکەی لەگەل ئێمه نان نیوەڕۆ بخۆی بۆ ئەوەی شێوەی پێوەندی ئێمه به چاوی خۆت ببینی؟"
کوتم: "زۆر باشە"
کاتێک لە پشت مێزەکە دانیشتم، دوای من خۆش و تۆ خۆشێکی ئاسایی، پیاوەکە ڕووی کردە هاوسەرەکەی و کوتی: "ئیستیفانم بانگهێشت کردووە بەشکم بتوانێ کێشەی پێوەندی نێوان من و تۆ چارەسەر بکا. دەزانم تۆ هەست دەکەی کە دەبێ من هاوسەرێکی هەستیارتر بم. ئایا به ڕوونی دەزانی من دەبێ چ کارێک بۆ تۆ ئەنجام بدەم؟"
(بەشی چەپی مێشکی پیاوەکە زاڵ بوو و پێویستی به پرسێکی ڕوون و ژومارە و بەش و شتی لەم چەشنه بوو)
ژنەکە وەڵامی داوە: " دەی من به تۆم کوتووە کە هەستی سەرەکی دەربارەی پرسە گشتی و سەرەکییەکانه."
(مێشکی ڕاستی ژنە زاڵ بوو و سەرقاڵی پرسە گشتییەکان و پێوەندی نێوان بەشەکان بوو.) 
پیاوەکە کوتی: "مەبەستت لە هەستی گشتی دربارەی شتە سەرەکییەکانەوە چییه؟ کارێکی دیاریکراوم پێ بڵێ با ئەنجامی بدەم."
ژنەکە وەڵامی دایەوە: " دەی ئەوە تەنیا هەستێکە. وابزانم زۆرت گرینگی به ژیانی هاوبەشییمان نەداوە."
 
(مێشکی ڕاستی ژنەکە زاڵ بوو و بیری لە وێنه و هەسته خویا بووەکان دەکردەوە)
 
پیاوەکە کوتی: " چی بکەم بۆ ئەوەی گرینگ بینوێنم؟ کارێکی دیاریکراوم پێ بڵێ."
ژنەکە وەڵامی دایەوە: " دۆزینەوەی وشە بۆ دەربڕینی هەستەکانم دژوارە."
 
پیاوەکە لەو کاتەدا ڕووی لە من کرد. وەک ئەوەی بپرسێ:
"ئایا بۆخۆت دەتوانی ژیانێکی ئاوەها ناخۆش تەحەمول بکەی؟"
ژنەکە کوتی: " ئەمە تەنیا هەسته. هەستێکی زۆر بەهێز."
پیاوەکە کوتی: "ئازیزم ئەمە کێشەی تۆیه. کێشەی دایکیشته. لە ڕاستیدا کێشەی سەرجەم ئەو ژنانەیه وا تا ئێستا بینیومن."
دواتر وەک ئه وەی لە دادگا بێ و دەستی کرد به دادگایی کردن و بردنه ژێر پرسیاری ژنەکە: 
"ئایا لە و شوێنه دەژی وا حەزت لێیەتی؟"
ژەنەکە ئاخێکی هەڵکێشا و کوتی: "کێشە ئەمە نییه. به هیچ شێوەیەک کێشە ئەمە نییه."
پیاوە به ئارامی و سەبرێکی داسەپاوەوە کوتی: " خۆشم دەمزانی. بەڵام چون بۆخۆت باس ناکەی کە چ باسه، وابزانم باشترین ڕێگا دۆزینەوەی پرسێکە کە ئەو شتانەی کە نین بیاندۆزمەوە."
ژنەکە کوتی: " زۆر باشه."
پیاوەکە کوتی: "ئازیزم، ئیستیفان چە خولەکێک لای ئێمەیه بۆ ئەوەی یارمەتیمان بدا. تۆ تەنیا بڵێ "ئەرێ" یان "نا". ئایا لەو شوێنه دەژی وا حەزت لێیەتی؟"
-: "بەڵێ"
-"زۆر باشە. ئەم کێشەیه چارەسەر بوو. ئایا بووی به خاوەنی ئەو شتانەی وا حەزت لێیەتی؟"
-"بەڵێ"
-"زۆر باشه. ئایا ئەو کارانەی وا حەزت لێیەتی ئەنجامی دەدەی؟"
ئەم و پرسیار و وەڵامه بەم شێوەیه درێژەی هەبوو. دەمتوانی ئەوە ببینم کە کەمترین یارمەتیم پێ نەگەیاندوون. کەوابوو خۆم تێوەردا و پرسیم: "ئایا ئەم ژیانەی ئێوە هەمیشە بەم شێوەیەیه؟"
پیاوە وەڵامی دایەوە: " بەڵێ ئیستیفان. هەموو رۆژێک بەم جۆرەیه."
ژنەکە ئاخێکی هەڵکێشا و کوتی: "ئەمە چیرۆکی ژیانی هاوبەشیی ئێمەیه."
سەیری هەردوکیانم کرد و ئەم بیرە هات به مێشکمدا کە هەر کام لەو دوو کەسە تەنیا خاوەنی نیوەی مێشکیانن و بەم حاڵەشەو لەگەڵ یەک دەژین. پرسیم: "مناڵتان هەیه؟"
-"بەڵێ. دوو مناڵ"
به سەرسوڕماوییەوە پرسیم: "بەڕاستی؟"
-"مەبەستت چییه لەو "بەڕاستی"ـیه؟"
کوتم: "چون سینێرژیتان دروست کردووە. به گشتی یەک لەگەڵ یەک دەبێ به دوو. بەڵام دەربارەی ئێوەوە یەک لەگەڵ یەک بووە به چوار. چون گشت لە کۆی بەشەکانی گەورەترە. کەوابوو ئەمه به مانای ئەوەیه کە ڕێزتان لە جیاوازییەکانی یەکتر گرتووە. چون گەورەترین سینێرژی ڕێزگرتنه لە جیاوازییەکان. 
 
 
 
 
ڕێزگرن لە جیاوازییەکان
 
ڕێزگرتن لە جیاوازییەکان بنەمای سینێرژی (دروست کردنی وزە بەکۆمەڵ)ـە: ڕێزگرتن لە جیاوازی سۆزدارانه و دەروونی کەسەکان. کلیلی ئەم ڕێزگرتنەش ئەوەیه کە تێبگەین کەسەکان، جیهان نەک ئەو جۆرەی کە هەیه، بەڵکوو ئەو جۆرەی کە خۆیان هەن، دەبینن. 
ئەگەر وا وێنا بکەم کە جیهان هەر ئەو جۆرە کە هەیه سەیر بکەم، ئیتر به چ هۆیەک ڕێز لە جیاوازییەکان بگرم؟ بۆ دەبێ لەگەڵ کەسانێک لە پێوەندی‌دا بم؟ مەگەر من خۆم پێ کەسێکی واقیع‌گەرا نییه؟ مەگەر من خۆم پێ کەسێک نییه وا خاوەنی ڕوانگەیەکی بەربڵاوم؟ هەر بەو هۆیەشە کە پێم دەڵێن "سەر-پەرشت".
ئەگەر بەم شێوەیە بیر بکەمەوە، جگه لەوەی ناتوانم به متمانەیەکی دوولایەنه بگەم، ناتوانم سەربەخۆش بم. چون به هۆی خوێندنەوە و تێگەیشتەنەکانی خۆم مەرجدار کراومەتەوە. 
مرۆڤێک دەتوانێ بەڕاستی کاریگەر بێ کە لەوپەڕی خاکەڕایی و ڕێزگرتن لە جیاوازییەکانەوە، بەرتەسکایی تێگەیشتنەکانی خۆی بزانێ و بایەخی ئەو سەرچاوە دەوڵەمەندانەی کە هەن و دەتوانێ لە ڕێی پێوەندی دوولایەنە لەگەڵ زەین و دڵی مرۆڤەکانی‌ترەوە دەستەبەری بکا، لەبەر چاو بگرێ. مرۆڤی کاریگەر ڕێز لە جیاوازییەکان دەگرێ، چون ئەو جیاوازییانە زانست و ئاگاهی خۆی به نیسبەتی راستییەکانەوە پتەوتر دەکا. ئەگەر لەگەڵ ئەزموونەکانی خۆمان تەنیا بکەوین، بەردەوام لەگەڵ کەم‌وکووڕی زانیاری ڕووبەڕووین. 
بەدڵنیاییەوە پرۆسە داهێنان کە بەشێکه لە سینێرژی، سامناکترین بەشە. چون نازانن لە هەنگاوی دوایی‌دا چی ڕوو دەدا و بەرەو کوێ دەچن. سینێرژی پێویستی به هێمنایەتی دەروونی و بوێری و مۆرالێکی گەورە هەیه. بێگومان دەبێ ناوچە ئەمنەکەی خۆتان جێ بهێڵن بۆ ئەوەی بتوانن هەنگاو بنێنه ناو جیهانێکی نەناسراوەوە. تەنیا لەم حاڵەتەدایه کە دەتوانن ڕێگای نوێ بدۆزنەوە و دەرەتانی نوێ بەرەو کەسانی‌تردا بکەنەوە. 
ئەم خشتەیەی خوارەوە پێوەندی نێوان ئاستی متمانه و ئاستەکانی پێوەندی نیشان دەدا. ئەگەر ئاستی متمانه نزم بێ، حاڵەتێکی بەرگریخوازانه دروست دەبێ و ڕاوێژی گفتوگۆیەکی فەرمی به خۆیەوە دەگرێ. ئەم شێوازه لە پێوەندی گرتن کاریگەری نییه، چون لە نێوان بەرهەمهێنان و لێهاتوویی بەرهەمهێنان‌دا هاوسەنگی دروست ناکا. 

عاده تی حەوتەم
مشارەکە تیژ کەن
-نوێژەن کردنەوەی خۆ-
 
وابزانن لە دارستانن و کەسێک دەبینن کە هەوڵ دەدا دارێک به مشار ببڕێتەوە.
لێی دەپرسن: چی دەکەی؟
وەڵام دەداتەوە: خەریکم به مشار ئەم دارە دەبڕمەوە.
دەڵێن: وادیارە زۆر ماندووی. لە کەیەوە خەریکی ئەم کارەی؟
دەڵێ: زیاتر لە پێنج کاتژمێرە خەریکم. بەڕاستی کارێکی ئاستەمه. 
دەپرسن: بۆ هەندێک مشارەکەت تیژ ناکەی. ئاوا کارەکەت به خێراییەکی زیاترەوە دەچێته پێشەوە. 
پیاوەکە به جدییەتەوە دەڵێ: دەرفەتی مشار تیژکردنم نییه. ئەوە نییه خەریکم دار دەبڕمەوە.
 
عاده تی حەوتەم بریتیه لە تیژکردنەوەی مشارەکە و نوێژەن کردنەوەی خۆ. ئەو شەش عاده ته ی‌تر لەسەر ئەم عاده ته یه بنیات نراون. چون دەبێته هۆی دروست بوونی عاده ته کانی‌تر. جارێکی‌تر سەرنجتان بۆ یەک‌لەدوای‌یەک بوونی ئەم عاده تانه ڕادەکێشم. واته عاده ته کانی یەکەم و دووهەم و سێهەم کە پێیان دەڵێین سەرکەوتنی تاکەکەسی و پێوەندی به "ڕەوشت"ـەوە هەیه دەبێ بەر لە عاده ته کانی چوارەم و پێنجەم و شەشەم پەروەردە بکرێن کە پێیان دەڵێین سەرکەوتنی گشتی و پێوەندییان به "کەسایەتی"ـیەوە هەیه. چون ئەگەر "توو"ـتان نەچاندبێ، چۆناوچۆن دەتوانن بەرهەمێک بدوورنەوە؟
ئەگەر به شێوەیەکی ڕێک‌وپێک به عاده تی حەوتەم ڕابگەن، به شێوەی ئوتومات باقی عاده ته کانتان لە دەروونی خۆتاندا پەروەردە دەکەن. عاده تی حەوتەم بریتییه لە دروست کردنی هاوسەنگی لە نێوان چوار ڕەهەندی بوون: جەستەیی، زەینی، مەعنەوی، کۆمەڵایەتی و سۆزداری. 
لایەنی جەستەیی: بریتییه لە ئاگاداری لە جەسته: وەک خواردنی گونجاو و پشوودان و وەرزش کردن. 
وەرزش یەکێک لە گرینگترین چالاکییەکانی "چوارگۆشەی دووهەم"ـە کە زۆربەی خەڵک ئەنجامی نادەن، چون لەگەڵ ئەوەی کە پێویسته بەڵام زەروور نییه و چون ئەنجامی نادەن، درەنگ یان زوو سەرقاڵی بابەتەکانی "چوارگۆشەیەی یەکەم" دەبن. واته لەگەڵ ئەو قەیران و کێشانه ڕووبەڕوو دەبنەوە کە پێوەندییان هەیه به تەندروستییەوە. 
زۆربەی ئێمه لامان وایه کە دەرفەتی وەرزش کردنمان نییه. ئەمە خوێندنەوە و ڕوانگەیەکی چەواشە‌کراوە. لە ڕاستیدا دەرفەتی ئەوەمان نییه کە وەرزش نەکەین. هەڵبەت لێرەدا مەبەست لە وەرزش کردن رۆژی نیو کاتژمێر پرۆڤه کردنە. ئەگەر سوودەکانی لێک بدەینەوە ئەو ماوەیه، ماوەیەکی زۆر نییه. وەرزش کردنی باش، پرۆڤەیەکە کە بتوانن لە ماڵەوە به بێ کەرەسە و دەرەتانێکی تایبەت ئەنجامی بدەن و سێ تایبەتمەندی: خۆراگری و نرم بوون و وزەی هەبێ. 
خۆراگری: بەرهەمی پرۆڤەی جەستەسازییه کە دەبێته هۆی خێرایی هەناسە و خوێن دەبێ بۆ ئەوەی دڵ بتوانێ به خێرایی خوێن و ئوکسیژێن بنێرێ بۆ بەشە جیاجیاکانی جەسته. ئەگەرچی دڵ خۆی ماسولکەیه بەڵام به تەنیا ناتوانێ بەهێز ببێ. بەهێز بوونەکەی لە ڕێگای کۆمەڵێک لە ماسولکەکانی‌ترەوە (وەکوو ماسولکەی ڕان و لاق) دێته ئاراوە. هەر بۆیه پیاسەی خێرا و هەڵاتن و بایسیکل سواری و مەلە زۆر سوودمەندن. 
نەرم بوون:  بەرهەمی ئەو پرۆڤانەیه کە پێوەندی بە کێشانەوەی جەسته هەیه. بۆ ئەو مەبەسته دەبێ سەرەتا به پرۆڤەگەلێکی تایبەت جەستە گەرم دابێ. ئەو کات پرۆڤەی جەستەسازی ئەنجام بدەی و لە کۆتاییدا به پێی ئەو پرۆڤانەی کە پێوەندییان به کێشانەوەوە هەیه، گەرمی جەسته دابەزێندرێ.
وزه: بەرهەمی ئەو پرۆڤەگەلی پەروەردەکردنی ماسولکەکانه وەکوو وەزشی پاوێرلیفتینگ کە به پێی ژیانی هەر کەسێک کێش و قورساییەکەی جیاواز دەبێتەوە. ئەگەر پیشەکەتان دانیشتنی زۆرە و وەرزشکارێکی پرۆفیشاڵ نین، پێویستیتان به وزەیەکی ئەوتۆ نییه. دەتوانین لە ئاستێکی کەم‌دا سەرقاڵی ئەم پرۆڤەیه بن. 
لایەنی مەعنەوی: نوێژەن‌کردنەوەی لایەنی مەعنەوی دەبێته هۆی ئەوەی ڕێبەرایەتی ژیانی خۆتان وەئەستۆ بگرن. لایەنی مەعنەوی تەواو پێوەندی هەیه به عاده تی دووهەمەوە واته (به شێوەی زەینی لە کۆتاییەوە دەست پێ بکەن). لایەنی مەعنەوی پێوەندی هەیه لەگەڵ ناوک و ناوەندی ناختان –بەو بەرپرسایەتییەی کە به نیسبەتی سیستەمی بایەخی یان ئەو بەهایانەی کە لە ناخەوە هەڵتانبژاردووە-. 
خۆم هەموو رۆژێ به چڕی کتێبی پیرۆز دەخوێنمەوە. چون دوای خوێندنەوەکەی هەست به بەهێز بوون و بەرپرسیار بوون دەکه م. هەندێک کەس به خوێندنەوەی ئەدەبیات یان گوێ گرتن لە مۆسیقا یان به چوونه ناو سروشت، پێوەندی خۆیان لەگەڵ جیهان ئەزموون دەکەن. 
نوێژەن کردنەوەی مەعنەوی پێویستی به کاتە. بەڵام لەسەر ئەو بڕوایەم ئەم کاته زۆر به باشی سەرمایەگوزاری کراوە. چون نوێژەن کردنەوەی مەعنەوی چالاکییەکی بنەڕەتییه لە "پرسەکانی چوارگۆشەی دووهەم"ـدا و دەرفەتی ئەوەمان نییه کە لێی خافڵ بین. هەر بۆیه جەخت دەکەمەوە لەسەر نووسینی " دروشمی بەرپرسایەتی تاکەکەسی". چون ئەگەر به چڕی ناوەندی بوون و ئامانج و مەبەستی خۆمان بزانین، دەتوانین بەردەوام بگەڕێینەوە بۆ لای و تاوتوێیان بکەین و سەرلەنوێ پەیمانیان لەگەڵ ببەستینەوە. 
لایەنی زەینی: زۆربەی ئێمه پاش دەرچوون لە زانکۆ، خوێندنەوەکانمان ڕادەگرین. ئیتر به شێوەیەکی جیدی نانووسین. به جیاتی ئەمانه سەیری تی‌ڤی دەکەین. کەوایه بەجێی پەروەردە کردنی لایه زەینییەکانی خۆمان، رایاندەگرین. من نکۆڵی لە بەرنامە باشەکانی میدیا و تی‌ڤی ناکەم بەڵام نابێ بچینه ژێر ڕکێفیەوە. 
فێرکاری قووڵ و بەردەوام –پەرەپێدانی بەردەوامی زەین- بۆ نوێژەن‌کردنەوەی زەینی پێویسته. هەندێک جار دەبێ لە کۆمەڵێک کلاس بەشدار بن و هەندێک جاریش دەبێ بەرنامەی خوێندنەوەیەکی ڕێه‌وپێک  بۆ خۆتان دیاری بکەن. کەسانی کارتێکەر بۆ فێرکردنی خۆیان زۆریان رێگا و دەرەتان هەیه. لەسەر ئەم بڕوایەم کە بەم مەبەستەوە دەست پێ بکەن کە مانگی کتێبێک بخوێننەوە. دواتر بیکەن به مانگی دوو کتێب و پاش ئەوەش بیکەن به هەفتەی کتێبێک. کتێبگەلێکی وەکوو شاکارەکانی ئەدەبیات، بەرهەمه کلاسیکەکان و کتێبی جۆگرافیای وڵاتان و... .
پەروەردەکردنی لایەنی زەینی پێوەندی به عاده تی سێهەمەوە هەیه (سەرەتا پرسە سەرەتاییەکان جێبەجێ بکەن.) چون دەبێته هۆی دروست بوونی نەزم و بەرپرسایەتی لە ناختاندا. یەکێکی‌تر لەو ڕێگایانەی کە زەین پەروەردە دەکا نووسینه. دەتوانن دەفتەرێک تەرخان بکەن بۆ نووسینی ئەزموون و بیرەوەری و شێوەی بیرکردنەوەکانی خۆتان. نووسین دەبێته هۆی رێک‌وپێک بوونی زەین. 
لایەنی کۆمەڵایەتی/سۆزداری: پەروەردە کردنی ئەم لایەنه لە کەسایەتی زۆرتر پێوەندی هەیه به عاده ته کانی چوارەم و پێنجەم و شەشەمەوە: به پرەنسیپەکانی ڕێبەرایەتی دوولایەنه، پێوەندییەکی پڕاوپڕ لە هاودڵی و هاوکاری داهێنەرانه. 
لایەنه کۆمەڵایەتی/سۆزدارییەکان تەواو لەگەڵ یەک لە پێوەندی دان چون لە پێشدا لە رێگەی ئەو پێوەندییانەی کە لەگەڵ کەسانی‌تر هەمانه پەروەردە دەبن و خۆ دەنوێنن. پەروەردەکردنی لایەنی کۆمەڵایەتی/سۆزداری به ڕادەی پەوەردەکردنی زەین کاتمان ناگرێ چون دەتوانین لە پێوەندییەکانی رۆژانەدا بەکاریان بهێنین. ئەگەرچی دەبێ پرۆڤەشی بۆ بکەین. 
جارێکی‌تر دووپاتی دەکەمەوە، هەرگیز خۆتان ئەوەندە سەرقاڵ مەکەن کە  دەرفەتی تیژکردنەوەی مشارەکەتان نەبێ. چون عاده تی حەوتەم واته لێهاتوویی بەرهەمهێنانی تاکەکەسی. عادتی "نوێژەن‌کردنەوە"ـشە کە گەورەترین سەرمایەتان –کە خۆتانن- دەپارێزێ و سەری دەخا. لەو خشتەیەی خوارەوەدا "نوێژەن‌کردنەوە"ـی چوار لایەنی بوون دەبیندرێ:
 
 
 
 
 
 
 
چاوخشاندنێکی دووبارە بەسەر حەوت عاده ته که
ناوی هەر کام لەم عاده تانه دەنێم "گۆڕانی تێگەیشتن" و ئەو هۆکارانەی ژێرەوە ئەم قسەیه دەسەلمێنن: 
ئەلف) زۆرینەی خەڵک سەەنج دەدەنه P (بەرهەمهێنان یان هێلکەی ئاڵتوون). کەوایه دروست کردنی هاوسەنگی لە نێوان بەرهەمهێنان و لێهاتوویی بەرهرمهێنان (لەن نێوان هێلکەی ئاڵتوون و ئاگاداری لە قاز) به "گۆڕانی تێگەیشتن" دێته ئەژمار.
ب) کارتێکەر بن. (عاده تی یەکەم): تێگەیشتنی زۆر کەس وایه کە خۆیان بەرپرس نین. کەوایه "کارتێکەر بوون" و بەرپرسایەتی هەر دۆخێک وەئەستۆ گرتن به "گۆڕانی تێگەیشتن" دێته ئەژمار.
پ) به شێوەی زەینی لە کۆتاییەوە دەست پێ بکەن(عاده تی دووهەم): ئەمەش "گۆڕانی تێگەیشتن"ـە. چون ڕوانینی زاڵ ئەوەیه کە خۆتان بەرپرس نین و سێناریۆکەیان پێ داون. یان ئەوەی کە بارودۆخ و هۆکارەکانی‌تر کاریگەری لەسەر ژیانتان دادەنێن. یان ئەوەی کە ئەگەرچی دیاری کردنی ئامانجەکان سوودمەندن بەڵام زۆربەی کاتەکان به هۆی بارودۆخ و هەلومەرجەکان، مرۆڤ ناگەیەننه ئامانج و ئاکامێکی بەرچاو. 
ت) سەرەتا پرسە سەرەتاییەکان جێبەجێ بکەن(عاده تی سێهەم): ئەمەش به "گۆڕانی تێگەیشتن" دێته ئەژمار. چون تاکەکان به گشتی بە پرسەکانی "چوارگۆشەی یەکەم)ـەوە سەرقاڵن. واته چارەسەرکردنی کێشە و قەیرانه زەروورەکان. به سەختی هەوڵ دەدەن. ئەوەی لە حاڵێک دایه کە باشتر وایه دانیشن و دروشمی بەرپرسایەتی تاکەکەسی خۆیان و ئامانج و هیواکانیان بنووسن. ئەو بەهایانەی کە بۆخۆیان دیاری کردووە بیدەنه بەر لێکۆڵینەوە وپێیاندا بچنەوە. به جێی رۆژژمێرێکی رۆژانه، رۆژژمێرێکی درێژماوەتر بۆخۆیان دابین بکەن: بەرنامەی هەفتانه و مانگانه. هەروەها نەزم و هەوڵ و بەدواداچوون بۆ ئەو ئامانجانه لە ناخئ خۆیاندا بگونجێنن. مەگەر ئەوەی کە بەرنامەیەکی گرینگتر بۆ وێنه پێداویستییەکی تاکەکەسی بێته ئاراوە. 
پ)به شێوەی "براوە/براوە" بیر بکەوە (عاده تی چوارەم): زۆربەی خەڵک به ڕوانینی "براوە/دۆڕاو"مەرجدار کراونەتەوە. واته خۆیان براوە بن و لایەنی بەرامبەر دۆڕاو. کەوایه ئەم عاده ته ش "گۆڕانی تێگەیشتن"ـە
ج) سه ره تا له به رامبه ره که تان تێ بگه ن دواتر داوا بکەن که لێتان تێ بگه ن. سەرەتا گوێ ڕادێرن و دواتر داوا بکەن گوێتان بۆ ڕادێرن (عاده تی پێنجەم): ئەمەش به دژی ڕوانینی زۆرینەی خەڵکە. چون پێیان ‌خۆشە سەرەتا ئەوان قسە بکەن و ئەوانی‌تر گوێ بگرن و لە دۆخ و باری ژیانیان تێبگەن. لەم ڕووەوە عاده تی پێنجەم "گۆڕانی تێگەیشتن"ـە
خ) سێنێرژی (وزەی بەکۆمەڵ دروست بکەن)(عاده تی شەشەم): زۆربەی کەسەکان بیر لە سازان دەکەنەوە. ئەوە لە حاڵێک دایه کە عاده تی شەشەم پڕاوپڕی وزه و داهێنان و دروست کردنی رێکاری نوێ و دەرەتانی تازە و بەرژەوەندی هاوبەشە. ئەنیشتاین دەڵێ:
"ناکرێ کێشەکان هەر لەو ئاستە فکرییەدا کە لەوێوە سەری هەڵداوە، چارەسەر بکرێ"
چ) مشارەکە تیژ کەن (عاده تی حەوتەم): ئەمەش هەر "گۆڕانی تێگەیشتن"ـە. چون ڕوانینی زاڵ ئەوەیه کە نوێژەن کردنەوە لەسەر چوار بنەمای بوون نەبێ. ڕەنگه کەسێک تەنیا سەرنجی یەکیان بدا (بۆ وێنە لایەنی جەستەیی و وەرزش کردن) یان تەنیا ڕووی لە لایەنی زەینی بێ (بۆ وێنه تەنیا کتێب بخوێنێتەوە) یان تەنیا لەسەر باری مرعنەوییەکەی چڕ ببێتەوە (واته کەسەکە بچێته سووچێک و خەڵوەتنشینی بکا). ئەوە لە حاڵێک دایه کە کلیلەکە، دروست کردنی هاوسەنگییه لە نێوان ئەم چوار بنەمای بوونەدا به شێوەی رێک‌وپێک و ڕۆژانه. 
جارێکی‌تر باسی ڕیزبەندیی ئەم حەوت عاده ته یه دەکەم. چون بەر لەوەی هەر عاده تیک بگرنه بەر دەبێ لە عاده تی پێشوو دا شارەزا بووبێتن. بۆ وێنه بەر لەوەی عاده ته کانی چوارەم و پێنجەم به باشی فێر نەبن ناتوانن بچنه سەر عاده تی شەشەم (سینێرژی).
بۆ وێنه بۆ ئەوەی بتوانم "سەرەتا گوێ ڕادێرم و دواتر داوا بکەم کە گوێم بۆ ڕادێرن" یان بۆ ئەوەی کە سەرقاڵی عاده تی دووهەم بم و دروشمی بەرپرسایەتی خۆم بنووسم، سەرەتا دەبێ زۆر کارتێکەر بم. خالێکی‌تر کە دەمهەوێ جەختی لەسەر بکەمەوە ئەوەیه کە ئەم عاده تانه ئەوەندەی کە دەتوانێ لەسەر ڕێکخراوە و کۆمپانیاکان شوێن دابنێ، دەتوانێ بۆ تاکیش باش بێ. 
ئەو ڕێکخراوەیەی کە لە لایەن خۆم و ئەو ڕێبەرانەی کە فێرم کردوون، بەڕێوە دەچێ و لەسەر ئەم بنەمایانه دامەزراوە، تا به ئێستا لە ئامریکا سەدان کۆمپانی و ڕێکخراوەی زۆر "کاریگەر" کە داهاتووی خۆیان دروست دەکەن، ئەم پرەنسیپانەی فێر کردوون و ئەوەی لێرەدا خوێندتانەوە تیئۆری نین، بەڵکوو بەرهەمی  چەندەها ساڵ ئەزموونی ڕاستەوخۆیه. 
کاتی خۆی بۆ بەرەوپێشچوونی پیشەی بیناسازی لەگەڵ گرووپێک کارم دەکرد. لەگەڵ بریکاری بیست ڕێکخراوەی جیاواز کە هەموو وەرزێک کۆ دەبوونەوە بۆ ئەوەی به شێوەیەکی ئازاد و نافەرمی، ئامار و ئەژمار و کێشەکانی خۆیان بخەنه ڕوو. 
لەو سەردەمەدا داتەپینی ئابوورییەکی زۆر لە ئارادا بوو و کاریگەرییە نەرێنییەکەی لەسەر ئەم پیشە تایبەته زۆر خراپتر بوو لە کاریگەری لەسەر ئابووری به گشتی. کاتێک کارەکەمان دەست پێکرد هەمووان بێ‌هیوا ببوون. 
رۆژی یەکەم ئەم پرسیارە لە ئارادا بوو: "لە چ دۆخێک داین و بزوێنەرەکان چین؟ واته چیمان بەسەر هاتووە؟ زۆر شت خەریک بوو ڕوویان دەدا. گوشارێکی زۆر لە چەشنی بێکاری پەرەی سەندبوو. زۆر کەس دۆست برادەری خۆیان دەر دەکرد بۆ ئەوەی رێکخراوەکەی هەڵنەوەشێتەوە. لە کۆتایی رۆژدا، تەنانەت بێ‌هیواتر بوون لە سەرەتای دانیشتنەکە. 
رۆژی دووهەم، پرسیارەکە ئەمە بوو: "لە داهاتوودا چی ڕوو دەدا؟" بەم گریمانەیەوە سەرقاڵی لێکدانەوەی دۆخەکە بووین وا دژکردەوە نهێنییەکانی ئەم دەوروبەرە، داهاتووی رێکخراوەکەی ئێمه دروست دەکەن. لە کۆتایی رۆژی دووهەمدا لە رۆژی یەکەم خەمۆک‌تر بووین. پرسەکان لە جێی ئەوە چارەسەر بن بەرەو خراپی دەڕۆیشتن و هەموومان ئەم بابەتەمان دەزانی.
رۆژی سێهەم کوتمان با سەرنجی خۆمان بدەینه سەر ئەم پرسیارە: "دژکردەوەی ئێمه چییه؟ ئێمه چی  دەکەین؟ ئێمه چۆناوچۆن دەتوانین لەم دۆخەدا جڵەوی کارەکە به دەستەوە بگرین؟" بەیانییەکەی دەربارەی شێوەی بەڕێوەبرایەتی و داشکاندنی تێچووکان و دوانیوەڕۆش دەربارەی هەڵکشاندنی پشکەکانی بازار قسەمان کرد. هەمووان لەسەر ئەم بابەتانه بۆچوونەکانی خۆیان ئاراسته کرد. دواتر لەسەر چەند کاری کرداری چڕ بووینەوە. دانیشتنەکان لە کۆتاییدا ڕۆحێکی تازەیان وەبەر هاتەوە. 
لە کۆتایی رۆژی سێهەم‌دا ئاکامی کۆنفڕانسەکە لە چوارچێوەی وەڵامێکی سێ بەشی بەو پرسیارە کە : " دۆخی کار چۆناوچۆنه؟" کورت کرایەوە. 
بەشی یەکەم: ئەو شتەی لە ئێستادا ڕوو دەدا بۆ ئێمه باش نییه. دۆخەکە ئەوەمان پێ دەڵێ کە پرسەکان بەجێی ئەوەی بەرەو باشی بڕۆن خراپتر دەبن. 
بەشی دووهەم: بەڵام ئەو شتەی ئێمه دروستی دەکەین زۆر باشە. چون شێوەی بەڕێوەبەرایەتی خۆمان باشتر دەکەین. تیچووکانمان کەم دەکەینەوە و پشکەکانی بازار زیاد دەکەین. 
بەشی سێهەم: کەوابوو دۆخی کار لە هەموو کاتێک باشترە. 
ئەمە وەڵامی کارتێکەر و داهێنەرانەی رێکخراوەیەکە کە بەرپرسایەتی قەدەری خۆی لە کەشێکی دژبەرانە و نادڵخوازدا دەگرێته ئەستۆ. بەڵام چۆناوچۆن؟
سەرەتا ڕووی دەکاتە عاده تی دووهەم.  واته دروشمی بەرپرسایەتی و سیستەمی بایەخی خۆی به بەشداری یەک به یەکی ئەندامان دەنووسێ. 
دواتر ڕوو دەکاته عاده تی سێهەم. واته سەرەتا پرسە سەرەتاییەکان جێبەجێ دەکا و به پێی ئەوان دەجووڵێتەوە. چون ئەوە پێوەرێکه کە هەموو شتەکانی‌تری پێ هەڵدەسەنگێندرێ. 
دواتر ڕوو دەکاته عاده تی چوارەم. واته به شێوەی "براوە/براوە" بیر دەکاتەوە: به پێی بەرژەوەندییە هاوبەشەکانی یەک به یەکی ئەندامان کە بریتین لە بەرهەمهێنەران و کڕیاران و مشتەرییەکان وکارمەندان و بەرپرسان و بەڕێوەبەران و... .
لە یادتتان بێ کە خێراتریین شێواز بۆ ئەوەی ڕێگا بۆ لە ناوچوونی دەسەڵاتمان خۆش بکەین ئەوەیه کە ئازادی خۆمان به شێوەیەکی نابەرپرسانه بەکار بهێنین. 
دواتر ڕوو دەکات عاده تی پێنجەم. واته سەرەتا گوێ ڕادەدێرێ و دواتر داوا دەکا کە گوێی بۆ ڕادێرن. سەرەتا خۆی لە دۆخی مشتەرییەکەی تێدەگا. واته بەر لەوەی شتێک بدا به لایەنی بەرامبەری، هەوڵ دەدا پێداویستییەکانی بزانێ. به واتایەکی‌تر بەر لەوەی فەرهەنگێک بۆ رێکخراوەکەی دروست بکا یان لەسەر فەرهەنگەکەی کاریگەری دابنێ، خۆی لە دۆخی کارمەندەکان ئاگادار دەکاتەوە. واته بەر لە دەرمان، پشکنین دەکا. 
دواتر ڕوو دەکاته عاده تی شەشەم (سینێرژی یان وزەی بەکۆمەڵ). واته به شێوەیەکی قووڵ پێداویستی مشتەرییەکانی لەبەر چاو دەگرێ. هەر کات به بەشداری و هاوکاری ئەوان ڕێکار و دەرەتانی نوێتان دۆزییەوە، به چڕی دەچنه ژێر کاریگەری ڕوانگەکەتان. کەوابوو هەموو پێشنیارەکانتان قەبووڵ دەکەن. وەکوو ئەو کاتانەی کە کەسێک متمانەی به پزیشکەکەی هەیه و هەرچی بیڵێ وەریدەگرێ. 
بەڵام عاده تی حەوتەم (مشارەکەتان تیژ بکەن) چ کارکردێکی بۆ ڕێکخراوە هەیە؟ ڕیکخراوە دەبێ سەرنج بداته ئەوەی کە ئایا دەبێ لە دروشمی بەرپرسایەتییەکەی خۆی یان لە ئامانجەکانیدا ئاڵوگۆڕ دروست بکا؟ یان بۆ نوێژەن کردنەوەی خۆی دەبێ چی بکا؟ ئایا دەبێ کردەوەکانی خۆی به پێوەرێکی سەتر هەڵبسەنگێنێ؟ ئەگەر بارودۆخەکان تووشی ئاڵوگۆڕ ببن، دەبێ ڕوو بکاته داهێنان و بەردەوام لە خۆی پبرسێ: "ئەگەر ئەم پەیڕەو یان ئەم شێوازی بەرهەمهێنانەمان نەبوایه، ئایا ئەمڕۆش هەمان بڕیارمان دەدا؟" هەڵبەت ئەم ڕوانینه بوێرییەکی تایبەتی دەوێ و ئەم جۆرە ڕوانینه لە ڕێکخراوەکەی خۆمدا، ڕوانینی یەک به یەکی ئەندامان بووە. 
ئەوە بهێننەوە یادتتان کە ئەم "حەوت عاده ته"ـیه چ بۆ ڕێکخراوەکان و چ بۆ تاکەکان، عاده تی ژیان و ژیانەوەن. چون به پێی یاساکانی سروشته و به تێپەڕ بوونی کات ئاڵوگۆڕیان بەسەردا نایه. لێرەدا چیرۆکێکتان بۆ دەهێنمەوە کۆتایی به قسەکانم دەهێنم. ئەم چیرۆکە لە گۆڤاری دامەزراوەی دەریاوانی وەگیراوە: 
 
دوو کەشتی شەڕکەر فەرمانیان پێ کرابوو بۆ فێرکاری سەربازی بۆ ماوەی دوو ڕۆژ لە کەشێکی ناخۆش و تۆفاناویدا مانۆر بدەن. من لە کەشتی فەرماندەیی‌دا خزمەتم دەکرد و نزیکەو تاریکان لە پردی فەرماندەری –تەختەبانی کەشتییەکە- پاسەوان بووم. تەم و مژ بوو و هیچ کوێم نەدەدی. کەوابوو پاپۆرەوانەکە لە تەختەبانی کەشتییەکە وەستابوو و هەموو چالاکییەکانی چاوەدێری دەکرد.
شەو زۆر درەنگ نەببوو کە چاودێر لەسەر تەختەبانی کەشتییەکەوە کوتی: "لە لای ڕاست و لە پێش کەشتییەکەوە شۆقێک دەبینم."
پاپۆڕەوان کوتی: "شۆقەکە راوەەستاوە یان بۆ دواوە دەگەڕێتەوە؟"
چاودێر کوتی: "وەستاوە. ئەوە بەو واتایه بوو کە لە ئاراستەیەک داین لە یەک دەدرێین. 
پاپۆڕەوان فەرمانی کرد به بەرپرسی ناردنی نیشانه کە: "ئەو کەشتییەی‌تر حاڵی کە کە لە ئاراستەیەک داین. دەبێ ٢٠ دەرەجە ئاراستەی کەشتییەکەیان بسووڕێنن."
پاپۆڕەوان کوتی: "نیشانەیان بۆ بنێرە کە من پاپۆڕەوانم و دەبێ ٢٠ دەرەجه ئاراستەکە بگۆڕن."
وەڵام هاتەوە: "من مەهناوی دووهەمم و واباشترە ئێوە ٢٠ دەرەجه خۆتان بسووڕێنن. 
لەو کاتەدا پاپۆڕەوان تووڕە بوو و تفێکی حەوا دا و کوتی: " پێیان بڵێ ئەم پەیامه لە کەشتییەکی شەڕکەرەوە دێت بۆ ئێوە ودەبێ ٢٠ دەرەجه بسووڕێن."
وەڵام هاتەوە: "من لەنتەری دەریاییم."
"ئێمەش ئاراستەکەمان گۆڕی."
پرەنسیپەکان وەک لەنتەری دەریایی وان. ناجووڵێن. ناتوانین بیانشکێنین. ئەگەر هەوڵ بدەین بیانشکێنین خۆمان دەشکێین. بەڵام دەکرێ فێریان بین و بەکاریان بهێنین و شوکرانە‌بژێریان بین. 
تی.ئێس.ئێلیۆت کوتوویەتی: "هەرگیز لە هەوڵ دان ناوەستین و کۆتایی هەوڵەکانمان ئەوە دەبێ کە بگەینەوە سەرەتا و بۆ یەکەم جار بیناسین."
زۆر ڕوونه کە سەرجەمی ئەم بابەتانەی باسیان لێوە کرا بیانزانین، ئەگەرچی هێشتا نەمانکردبێ به عاده ت. بەشکم ئەم جارە فێریان بین و بیانکەین به عاده ت. هاوڕێیانم، پرەنسیپەکان فێری خەڵک بکەن، بەڵام ئیزن بدەن خۆیان کردەوەکانیان هەڵبژێرن.
ئەگەر ماسی بدەن به کەسێک
خواردنی یەک رۆژتان بۆ دابین کردووە
ئەگەر ڕاوەماسی فێر بکەن
خواردنی هەموو تەمەنیتان دابین کردووە
به سپاس و ڕێزەوە
ئیستیفان کاوی

